
ᐃᖃᓗᐃᑦ, ᓄᓇᕗᑦ 
ᐊᐃᑉᐱᖅ, ᔫᓂ 2, 2015 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᑑᓂ ᐋᖁᐊᖅ, ᐹᑦ ᐊᕐᓇᒃᑲᖅ, ᐊᖓᔪᖅᑳᖅ ᒫᓂᑲ 
ᐃᐊᓪ, ᔫ ᐃᓄᒃ, ᔪᐊᔾ ᕼᐃᒃᔅ, ᑕᐃᕕᑦ ᔪᐊᓇᓯ, ᓯᑏᕝ 
ᒪᑉᓴᓚᒃ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ ᔪᐊᔾ 
ᖁᒃᓱᒃ, ᐊᖓᔪᖅᑳᖅ ᔮᓂ ᒪᐃᒃ, ᓯᒥᐅᓂ ᒥᑭᓐᖑᐊᖅ, 
ᐊᖓᔪᖅᑳᖅ ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ ᐲᑕᓴᓐ, 
ᐊᖓᔪᖅᑳᖅ ᐹᓪ ᖁᐊᓴ, ᐅᖃᖅᑎ ᔪᐊᔾ ᖁᓚᐅᑦ, 
ᐋᓚᓐ ᕋᒻᐴᑦ, ᐋᓕᒃᔅ ᓴᒻᒧᖅᑐᖅ, ᑖᒻ ᓴᒻᒧᖅᑐᖅ, ᔫ 
ᓴᕕᑲᑖᖅ, ᐊᐃᓴᑭ ᓲᔪᖅ, ᓯᕗᓕᖅᑎ ᐲᑕ ᑕᑉᑐᓇ, 
ᐊᖓᔪᖅᑳᖅ ᔩᓂ ᐅᒡᔪᒃ. 
 
>>ᑲᑎᒪᓯᒋᐊᖅᑐᑦ 13:30ᒧᐊᖅᑎᓪᓗᒍ 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᔪᐊᔾ ᖁᓚᐅᑦ): ᒥᔅᑕ 
ᑕᑉᑐᓇ, ᑐᒃᓯᐊᓂᒃᑯᑦ ᐅᒃᑯᐃᕈᓐᓇᖅᐱᐅᒃ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᐅᓐᓄᒃᓴᒃᑯᑦ, ᓄᓇᕗᒻᒥᐅᑦ, ᑲᑎᒪᔩᑦ, 
ᒥᓂᔅᑕᐃᑦ, ᐊᒻᒪ (ᑐᓵᔨᑎᒍᑦ) ᓯᕗᓕᖅᑎ. 
(ᑐᓴᔨᑎᒎᕈᓐᓃᖅᑐᖅ) ᑐᓐᖓᓱᒋᑦᑎ. 
 
(ᑐᓵᔨᑎᒍᑦ) ᑎᑎᕋᖅᑎ, ᖃᐅᔨᒋᐊᕈᓐᓇᖅᐱᐅᒃ 
ᑲᒥᓯᓇᐅᑉ ᑐᖏᓕᐊ ᐃᓯᕈᓐᓇᖅᓯᖕᒪᖔᑦ 
ᑲᑎᒪᕕᖕᒧᑦ ᐅᖃᓪᓚᒋᐊᖅᑐᕐᓗᓂ? 
 
ᓄᓇᕘᑉ ᑲᒥᓯᓇᖓᑕ ᑐᓪᓕᐊ ᐅᖃᐅᓯᕐᖓᐅᑎᖏᑦ 
 
ᑲᒥᓯᓇᐅᑉ ᑐᓪᓕᐊ ᓂᐊᓕ ᑯᓱᒐᖅ: 
ᐃᖏᑦᑑᓗᐊᓕᖅᑐᓯ. ᑐᓐᖓᓱᑦᑎᐊᕆᑦᓯ. 
ᐃᓐᓇᑐᖃᐃᑦ, ᐅᖃᖅᑎ, ᑲᑎᒪᔨᑦ ᒪᓕᒐᓕᐅᕐᕕᖕᒥ, 
ᐊᒻᒪᓗ ᖃᐃᖁᔭᐅᓯᒪᔪᑦ, ᖁᕕᐊᓱᑦᑎᐊᖅᑐᖓ 
ᑐᓐᖓᓱᒃᑎᑦᑐᓐᓇᕋᑉᓯ  

ᐅᒃᑯᐃᖅᑕᐅᓂᖓᓂᒃ ᐱᖓᔪᖓᓐᓂᒃ ᑲᑎᒪᓂᕐᒧᑦ 
ᑎᓴᒪᒋᓕᖅᑕᖓ ᓄᓇᕗᑦᒥ ᒪᓕᒐᓕᐅᕐᕕᖕᒧᑦ. 
 
ᖁᕕᐊᒋᔭᕋ ᑕᕝᕙᓃᖃᑕᐅᔪᓐᓇᕋᒪ ᐱᔨᑦᓯᕋᐃᓪᓗᖓ 
ᓄᓇᕗᑦᒥᐅᓂᒃ ᐊᒻᒪᓗ ᑐᒡᓕᕆᓕᖅᑕᖓᓂᒃ 
ᑲᒥᓴᓇᐅᑉ ᐅᖃᐅᓯᖓ ᒪᓕᒐᓕᐅᕐᕕᖕᒧᑦ 
ᐱᔾᔪᑎᖃᖅᑐᖅ. ᑎᑭᐅᑎᓂᕐᒥᒃ ᐊᒻᒪᓗ 
ᐱᕙᓪᓕᐊᓂᕆᓕᖅᑕᖏᓐᓂᒃ ᐅᑉᓗᒥᒧᑦ ᑎᑭᖦᖢᒍ.  
 
ᑲᔪᓯᔪᒍᑦ ᓴᓐᖏᒃᑎᑦᑎᕆᒃᑲᓐᓂᕐᓂᕐᒧᑦ 
ᐱᐊᓂᖕᓂᕆᔭᕗᑦ ᐊᓂᒍᖅᑐᓂ ᑲᑎᒪᓂᐅᓚᐅᖅᑐᑦ 
ᐊᒻᒪᓗ ᓯᕗᒻᒧᒋᐊᖅᖢᑕ ᓇᓗᓐᖏᓐᓂᖃᖅᖢᑕ 
ᐱᓕᕆᐊᕆᔭᕆᐊᖃᑉᑕᑦᑎᓐᓂᒃ 
ᐱᓕᕆᐊᖃᕐᓂᐊᖅᖢᑕ ᓯᕗᒧᑦ ᐊᑉᓗᒃᑕ. 
 
ᓄᓇᕗᑦ ᓄᓇᐅᔪᖅ ᐊᔾᔨᖃᖏᖦᖢᓂ. ᒐᕙᒪᕗᑦ 
ᐱᕈᖅᐸᓪᓕᐊᑎᑦᓯᔪᖅ ᐅᔾᔨᕈᓱᒃᑎᑦᓯᓂᕐᒥᒃ, 
ᑐᑭᓯᐊᑎᑦᓯᓂᕐᒥᒡᓗ ᓄᓇᕗᑦ 
ᐱᓕᕆᐊᕆᖃᑕᐅᔭᕆᐊᖃᑦᑕᖏᓐᓂᒃ. 
ᐊᔾᔨᒌᖏᑦᑐᓄᑦ ᑕᐅᑐᒃᑐᓄᑦ ᑲᓇᑕᒥ ᐊᒻᒪᓗ 
ᓄᓇᕐᔪᐊᕐᒥ. ᐊᖏᔪᑲᓪᓚᖕᒥᒃ ᐱᕕᖃᖅᑎᑦᓯᓂᖅ 
ᐊᑐᕐᓂᐊᖅᑕᕗᑦ ᐃᑲᔪᖅᑐᐃᓂᕐᒥᒃ ᐃᒃᐱᒋᔭᐅᓂᖏᑦ 
ᐃᓄᓗᒃᑖᑦ ᐊᒻᒪᓗ ᓇᖕᒥᓂᖃᖃᑎᒌᒃᑐᓄᑦ 
ᐱᕙᓪᓕᐊᑎᑦᑎᓂᕐᒧᑦ ᓄᓇᕗᑦ. 
 
ᓯᕗᓕᐅᖅᑎᐅᓂᖏᓐᓂᒃ ᒐᕙᒪᒃᑯᑦ 
ᐱᐊᓂᕐᓂᖃᐃᓐᓇᖅᑐᑦ ᐃᓕᓐᓂᐊᕐᓂᕐᒥᒃ, 
ᐱᕙᓪᓕᐊᓂᕐᒧᑦ ᐱᕈᐃᓂᕐᒥᒃ ᐊᒻᒪᓗ 
ᐊᔪᕈᓐᓃᖅᓴᐃᓂᕐᒥᒡᓗ ᐱᓕᕆᐊᒃᓴᓂᒡᓗ 
ᓯᕗᓪᓕᖅᐸᐅᑎᖦᖢᒋᑦ. ᑕᑯᒃᓴᐅᑎᑦᓯᔪᒍᑦ ᑲᓇᑕᒥᐅᑦ 
ᓄᓇᕗᑦ ᐃᑲᔪᐃᓂᖃᕐᒪᑦ ᐱᕈᖅᐸᓪᓕᐊᑎᑦᑎᓂᕐᒧᑦ 
ᖃᑉᓗᓈᑦ ᓄᓇᖓᓐᓂ. ᓴᓐᖏᑎᑎᑦᑎᓯᒪᔭᖅᐳᑦ 
ᐱᓕᕆᖃᑎᒌᖕᓂᐅᔪᖅ ᑲᓇᑕᒥ ᐊᒻᒪᓗ ᓄᓇᕗᑦᒥ 
ᐱᖃᖃᑕᐅᔪᓂᒃ. ᐃᓱᒪᓕᐅᕆᔨᓂ ᐊᒻᒪᓗ 
ᓇᖕᒥᓂᖃᕐᓂᕐᒧᑦ ᓯᕗᓪᓕᐅᖅᑎᐅᔪᓂᒃ.  
 
ᒪᕐᕈᐃᓕᖓᔪᒃᑯᑦ, ᐅᑭᐅᖅᑕᖅᑐᒥ ᓯᕗᓕᐅᖅᑎᐅᔪᑦ 
ᓄᑖᖑᖅᑎᑦᓯᓚᐅᖅᑐᑦ ᐱᓂᐊᕐᓂᕆᔭᖏᓐᓂᒃ 
ᐅᑭᐅᖅᑕᖅᑐᒥ ᑕᐅᑐᒐᕐᒧᑦ ᐱᓕᕆᐊᖃᖅᑐᑦ 
ᐱᓪᓗᕆᒃᓴᕐᓂᖃᖅᑐᒥᒃ ᐅᑭᐅᖅᑕᖅᑐᒥ 
ᐊᕕᒃᑐᖅᓯᒪᔪᒥ. ᐋᓐᓂᐊᖃᖅᑕᐃᓕᒪᓂᖃᖅᑐᒥᒃ 
ᓄᓇᓕᖕᓂ ᓈᒻᒪᒃᑐᓂᒃ ᐱᕈᖅᐸᓪᓕᐊᓂᖏᑦ ᐊᒻᒪᓗ 
ᐊᔾᔨᒌᖏᑦᑐᓂᒃ ᐱᕕᖃᕐᓂᐅᔪᖅ ᐊᕙᑎ 
ᒥᐊᓂᕆᔭᐅᑉᓗᓂ ᑭᖑᕚᒃᓴᕗᑦ ᐃᓱᒪᒋᔭᐅᑉᓗᑎᒃ. 
 
(ᑐᓵᔨᑎᒍᑦ) ᓄᓇᕗᑦ ᑖᒃᑯᓂᖓ ᐱᕐᔪᐊᕌᓗᖕᓄᑦ  

ᑲᑎᒪᕕᐅᖃᑦᑕᖅᓯᒪᖕᒪᑦ ᐅᑭᐅᖅᑕᖅᑐᒥ 
ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᑲᑎᒪᔨᖏᑦ. 
ᓯᕗᓕᖅᑏᑦ ᑲᑎᒪᕐᔪᐊᖅᑎᓪᓗᒋ ᑲᓇᑕᒥ 
ᐊᒻᒪᓗᑦᑕᐅᖅ ᐅᑭᐅᖅᑕᖅᑐᓕᒫᒥ ᐃᓱᒪᓕᕆᓂᕐᒧᑦ 
ᑲᑎᒪᕐᔪᐊᕐᕕᐅᓪᓗᓂ ᐊᒻᒪᓗᑦᑕᐅᖅ ᐅᑭᐅᖅᑕᖅᑐᒥ 
ᑲᑎᒪᔨᕐᔪᐊᖏᓐᓄᑦ ᑲᑎᒪᕕᐅᓪᓗᓂ. ᑕᒪᒃᑯᑎᒎᓇᖅ, 
ᑖᒃᑯᐊ ᓴᖅᑭᑦᑎᖃᑦᑕᕐᒪᑕ ᓄᓇᕗᑦᒥᐅᑦ 
ᐃᒃᐱᒋᔭᐅᓂᖅᓴᐅᓪᓗᑎᒃ ᑲᓇᑕᒥ 
ᐱᓕᕆᖃᑕᐅᓂᖏᓐᓂᒃ. ᒫᓐᓇ, 
ᐃᓚᐅᓂᖃᑦᑎᐊᖅᑐᒍᑦ ᐃᑲᔪᖅᑐᐃᖃᑦᑕᖅᑐᒍᓪᓗ 
ᐋᖅᑭᒃᓱᐃᖃᑎᒌᒃᑎᓪᓗᒋᑦ ᐅᖃᐅᑕᐅᑎᓪᓗᒋᑦ 
ᑕᒪᒃᑯᐊ.  
 
ᔫᓂ 15-16-ᒥᓗ ᓯᕗᓕᖅᑎᕗᑦ ᐅᑭᐅᖅᑕᖅᑐᒥ 
ᓯᕗᓕᖅᑏᑦ ᑲᑎᒪᓂᐊᕐᒪᑕ ᖁᕐᓗᖅᑑᕐᒥ 
ᐃᔨᒋᓂᖅᓴᐅᓂᐊᖅᑐᑦ ᓂᐅᕕᖃᑦᑕᕐᓂᕐᒧᑦ ᐊᒻᒪ 
ᐱᖁᑎᕐᔪᐊᓂᒃ, ᐊᒻᒪ ᐆᒪᖅᑯᑎᓕᕆᓂᕐᒧᑦ. ᐊᒻᒪ 
ᑲᑎᒪᒃᑲᓐᓂᕐᓂᐊᕐᒥᔪᑦ ᑲᑎᒪᔾᔪᑎᒋᔭᐅᓗᑎᒃ 
ᓄᓇᕗᓕᒫᒧᑦ ᑐᕌᖓᔪᑦ ᐱᔾᔪᑏᑦ ᐅᔭᕋᖕᓂᐊᕐᓂᕐᒧᑦ 
ᑭᒡᓕᓯᓂᐊᕐᓂᕐᒧᑦ ᐊᒻᒪ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓄᑦ.  
 
(ᑐᓵᔨᑎᒎᕈᓐᓃᖅᑐᖅ) ᖃᑉᓯᐊᕐᔪᖕᓂᒃ 
ᐃᓚᐅᖃᑕᐅᓂᖃᖅᓯᒪᔪᒍᑦ ᑲᓇᑕᐅᑉ 
ᓯᕗᓕᐅᖅᑎᖓᓂᒃ ᐊᒻᒪᓗ ᐅᖃᓪᓚᖃᑎᒋᑉᓗᒍ 
ᐱᖁᑎᓂᒃ ᐱᔭᕆᐊᖃᕐᓂᕆᔭᑉᑎᓐᓂᒃ ᐊᒻᒪᓗ 
ᐱᔭᒃᓴᐅᑎᖃᕐᓂᖅ ᐱᕙᓪᓕᐊᑎᑦᓯᓂᕐᒥᒃ 
ᐱᕈᖅᐸᓪᓕᐊᓂᕐᒧᑦ. ᐱᓕᕆᐊᓄᑦ ᐃᓚᒋᔭᐅᔪᖅ ᓲᕐᓗ 
ᑲᓇᑕᐅᑉ ᖁᑦᓯᒃᑐᒥ ᐅᑭᐅᖅᑕᖅᑐᖓᓂ 
ᖃᐅᔨᓴᐃᕝᕕᒃ. ᓂᕆᐅᖕᓂᖃᑦᓯᐊᖅᑐᒍ 
ᐃᓂᖃᕐᓂᖓᓂᑦ ᓱᓕ ᐱᖁᑎᓄᑦ ᐱᓕᕆᐊᓄᑦ 
ᐃᑲᔪᐃᓂᖃᕐᓂᐊᖅᑐᖅ ᓄᓇᕗᑦ 
ᐱᕈᖅᐸᓪᓕᐊᓂᖓᓄᑦ.  
 
ᒐᕙᒪᒃᑯᑦ ᐃᓚᒋᔭᐅᖃᑦᑕᖅᓯᒪᔪᑦ ᑲᓇᑕᒥ 
ᒥᕐᖑᐃᖅᓯᕐᕕᓕᕆᔨᓄᑦ ᕿᓂᖅᓴᐃᓂᕐᒧᑦ. ᕗᕌᓐᑭᓕᓐ 
ᐆᒥᐊᕐᔪᐊᕆᔭᐅᔪᖅ HMS Erebus-ᒧᑦ ᐊᒻᒪᓗ HMS 
ᑎᐅᕈᒧᑦ. ᑕᐃᒪᓐᓇᒧᑦ ᓇᓂᓯᓚᐅᖅᑐᑦ HMS 
Erebus-ᒥᒃ ᐊᕐᕌᓂ. (ᑐᓵᔨᑎᒍᑦ) ᐊᕐᕌᓂ 
ᖃᐅᔨᔭᐅᓚᐅᖅᑐᖅ ᐃᓄᐃᑦ ᖃᐅᔨᒪᔭᑐᖃᖓᑎᒍᑦ 
ᕿᓂᖅᑕᐅᑎᓪᓗᒋᑦ ᐃᑦᑕᕐᓂᓴᓕᕆᔨᒃᑯᓐᓂᑦ.  
ᐅᒃᐱᕈᓱᒃᑐᒍᑦ ᓴᓐᖓᒃᑎᒋᐊᕈᓐᓇᕐᒪᑦ ᑲᓇᑕᐅᑉ 
ᒐᕙᒪᒃᑯᖏᓐᓂᒃ ᐱᓕᕆᖃᑎᖃᕐᓂᖅ 
ᑕᑯᒃᓴᐅᑎᑦᑎᓗᑕ ᒥᐊᓂᖅᓯᒍᓐᓇᕋᑦᑕ 
ᐃᑦᑕᕐᓂᓴᖃᐅᑎᑦᑎᓐᓂᒃ ᑕᒫᓂ ᓇᖕᒥᓂᑦᑎᓐᓂᒃ. 
 

(ᑐᓵᔨᑎᒎᕈᓐᓃᖅᑐᖅ) ᐱᓕᕆᖃᑎᖃᕈᒪᔪᒍᑦ ᓄᓇᕗᑦ 
ᑐᓐᖓᕕᒃᑯᓐᓂᑦ ᐱᓕᕆᐊᕆᓗᒍ 
ᐊᖏᒡᓕᕙᓪᓕᐊᑎᑦᓯᓂᖅ ᐊᔪᕈᓐᓃᖅᓴᕐᓂᕐᒧᑦ. 
ᐱᕕᖃᕐᓂᐅᔪᖅ ᓄᓇᖃᖃᑦᑕᐅᔾᔪᑎᒋᔭᑉᑎᓐᓄᑦ 
ᐃᓄᖕᓂᒃ ᐱᔨᑦᓯᕋᐃᓂᒃᑯᑦ. ᑕᐃᒪᓕᑐᖅ ᑳᓇᑕᒥ 
ᐋᖅᑭᒃᓯᖃᑎᒌᖕᓂᐅᔪᒥᒃ ᖃᐃᔪᓂ ᐱᓇᓱᐊᕈᓯᕐᓂ 
ᐅᖃᓪᓚᒍᑎᖃᖃᑕᐅᓂᖃᕐᓂᐊᖅᑐᒍᑦ 
ᓯᕗᒻᒧᒋᐊᕐᓂᕐᒧᑦ.  
 
ᐱᔾᔪᑎᒋᑉᓗᒍ ᓯᕗᒧᑦ ᐊᑉᓗᒃᑕ 
ᐱᕙᓪᓕᐊᓂᖃᕐᔪᐊᖅᑐᒍᑦ ᐱᓕᕆᐊᕆᑉᓗᒍ. 
ᐱᓕᕆᐊᒃᓴᕗᑦ ᑕᒪᐃᓐᓅᖓᔪᓗᒃᑖᒃᑯᑦ. 
 
ᐱᓕᕆᓂᖃᖅᑐᒍᑦ ᐱᓂᐊᕐᓂᕆᔭᑉᑎᓐᓂᒃ 
ᓯᕗᓪᓕᖅᐸᐅᑎᓂᕐᒧᑦ ᐃᓕᓐᓂᐊᖅᑐᓕᕆᓂᖅ 
ᑲᔪᓯᓂᖃᕐᓗᑕ ᑕᐅᑐᒐᖃᕐᓂᕐᒥᒃ, ᐅᖃᓕᒫᕐᓂᕐᒥᒃ 
ᐱᕙᓪᓕᐊᓂᒃᑯᑦ ᓇᓕᒧᒌᒃᑐᓂᒃ ᐅᖃᓕᒫᓕᕆᓂᕐᒥᒃ 
ᐱᓕᕆᐊᒃᓴᓄᑦ, ᐱᓕᕆᐊᖑᔪᖅ ᐃᑲᔪᐃᓂᕐᒧᑦ 
ᑕᐅᑐᒐᖅ ᐊᒻᒪᓗ ᐱᕚᓪᓕᖅᑎᑦᑎᓂᕐᒧᑦ 
ᐅᖃᓕᒫᕆᐅᖅᓴᓂᕐᒧᑦ, ᖃᓄᐃᓕᐅᕆᐊᖃᕐᓃᑦ 
ᐃᓕᓐᓂᐊᕐᕕᑦᑎᓐᓂ.  
 
ᒫᓐᓇ ᐱᓕᕆᖃᑎᖃᓕᖅᑐᒍᑦ ᐃᓕᑕᕆᔭᐅᓯᒪᔪᓂᒃ 
ᐊᒻᒪᓗ ᐊᔪᓐᖏᑦᑎᐊᖅᑐᓂᒃ ᐃᓕᓐᓂᐊᖅᑐᓕᕆᔨᓂᒃ, 
ᐃᓄᒃᑐᑦ ᐅᖃᓕᒫᒐᒃᓴᓕᐅᖅᑎᓪᓗᑕ, ᐃᓄᒃᑑᖅᑐᓂᒃ, 
ᐊᒻᒪᓗ ᐋᖅᑮᕙᓪᓕᐊᖕᒥᔪᒍᑦ ᓇᓗᓇᐃᔭᐃᔾᔪᑎᐅᔪᒥᑦ 
ᐃᓕᑕᖅᓯᔪᑎᓂᒃ ᐊᔪᕈᓐᓃᖅᐸᓪᓕᐊᓂᖏᓐᓄᑦ 
ᓇᓕᒧᒌᓕᖁᓪᓗᒋᑦ ᐅᖃᓕᒫᕈᓐᓇᕐᓂᕆᔭᖏᑦ 
ᐃᓕᓐᓂᐊᖅᑕᒥᖕᓂᒃ.  
 
ᐱᐅᔪᓂᒃ ᐱᕙᓪᓕᐊᓂᖅᑕᖃᑦᑎᐊᖅᓯᒪᔪᖅ 
ᓯᕗᓪᓕᖅᐹᖓᓃᑎᓪᓗᒍ ᕿᒥᕐᕈᓂᖅ 
ᖃᓕᐅᔮᖅᐸᐃᓂᑦ ᒪᓕᒃᑕᐅᔪᒃᓴᓕᐊᖑᓂᕐᒧᑦ 
ᐃᓕᓐᓂᐊᖅᑎᑦᑎᓂᕐᒥᒃ ᐃᓄᒃᑐᑦ 
ᐃᓕᓐᓂᐊᕐᕕᑉᑎᖕᓂ. 
ᐃᓱᒪᒃᓴᖅᓯᐅᖃᑎᖃᕐᓂᐊᖅᑐᒍᑦ 
ᑲᑎᒪᖃᑎᖃᖃᑦᑕᕐᓗᑕᓗ ᑕᒪᑐᒪ ᒥᒃᓵᓄᑦ 
ᐱᒋᐊᕈᒪᔪᒍᑦ 2015 ᐃᓗᐊᓂ.  
 
ᐱᓕᕆᖃᑎᖃᖅᑐᒍᑦ 
ᐃᓕᓐᓂᐊᖅᑐᓕᕆᔨᐊᓛᖑᔪᓂᒃ, ᐊᒻᒪᓗ 
ᓯᓚᑖᒎᖓᔪᓂᒃ ᐱᓕᕆᖃᑎᖃᕆᑉᓗᑕ, ᓲᕐᓗ ᐃᓄᐃᑦ 
ᑕᐱᕇᑦ ᑲᓇᑕᒥᑦ−ᑯᓐᓂᒃ ᐊᑐᓕᖅᑎᑦᑎᓂᕐᒧᑦ 
ᐃᓚᐅᖃᑕᐅᓂᕐᒧᑦ ᖃᓄᖅᑑᕈᑎᓂᒃ ᑐᕌᖓᑉᓗᑎᒃ 
ᓄᓇᓕᖕᓄᑦ, ᐊᖓᔪᖅᑳᓄᑦ ᐊᒻᒪᓗ ᖃᑕᓐᖑᑎᒌᓄᑦ 
ᐃᓚᐅᖃᑕᐅᖃᑦᑕᖅᑎᑦᑎᓂᕐᒧᑦ  

ᐃᓕᓐᓂᐊᖅᑎᐅᑉ ᐱᐊᓂᒃᑎᐊᕈᓐᓇᕐᓂᖓᓄᑦ. 
ᐊᑑᑎᖃᕐᓂᖓ ᑕᒪᑐᒥᖓ ᐱᓕᕆᖃᑎᒌᖕᓂᐅᑉ 
ᑎᑎᕋᐅᓯᐅᓯᒪᑦᑎᐊᖅᑐᖅ, ᐊᒻᒪᓗ ᑕᑯᒃᓴᐅᑎᑦᑎᔪᖅ 
ᑕᑯᔭᐅᑎᓐᓂᕐᒧᑦ ᐱᐅᔪᒥᒃ 
ᐊᒃᑐᖅᓯᒪᓂᖃᖅᑎᑦᑎᓂᖓ 
ᐃᓕᓐᓂᐊᕆᐊᖃᑦᑕᖅᑐᓂᒃ ᐊᒻᒪᓗ 
ᐱᐊᓂᖕᓂᕆᔭᖏᓐᓄᑦ ᐃᓕᓐᓂᐊᖅᑏᑦ, 
ᐃᓕᓐᓂᐊᖅᑎᑦᑎᔨᓄᑦ ᐊᒻᒪᓗ ᐃᓕᓐᓂᐊᕐᕕᖕᓄᑦ.  
 

ᐱᓗᐊᖅᑐᒥ ᐃᓕᓐᓂᐊᓕᓵᖅᑐᑦ ᐊᒻᒪᓗ 
ᖁᑦᑎᖕᓂᓕᖕᓄᑦ 12, ᑐᑭᓯᐊᖕᒥᔪᒍᑦ 
ᐃᑲᔪᐃᓂᖃᕋᔭᕐᓂᖓ ᓯᓚᑦᑐᖅᓴᕐᕕᖕᒥᒃ 
ᐃᓕᑦᑎᕙᓪᓕᐊᓂᕐᒧᑦ. ᐊᖏᔪᒥᒃᑕᐅᖅ 
ᐊᔾᔨᒌᓐᖏᑦᑐᓂᒃ ᓈᓴᐅᑎᖃᖅᑐᑦ ᐃᑲᔪᐃᔪᓂᒃ 
ᐱᒻᒪᕆᐅᓂᖓᓄᑦ ᑎᑭᐅᑎᑎᓐᓂᖓᑕ 
ᓯᓚᑦᑐᖅᓴᕐᕕᖕᓄᑦ ᐃᓕᓐᓂᐊᕐᕕᖕᓄᑦ ᑲᓇᑕᒥ. 
ᓇᓗᓇᓐᖏᑦᑐᖅ ᐱᓕᕆᖃᖅᑎᒌᖕᓂᖃᕐᓂᖏᑦ 
ᐱᓕᕆᐊᖃᕐᓂᐅᑉ, ᐊᖏᓂᖅᓴᒥᒃ ᑮᓇᐅᔭᓕᐅᕐᓂᐅᑉ 
ᖁᑦᑎᖕᓂᖅᓴᒥᒡᓗ ᐃᓕᓐᓂᐊᖅᓯᒪᓂᖃᕐᓂᐅᑉ.  
 

ᖁᕕᐊᓱᒃᑐᒍᑦ ᑐᓴᖅᑎᑦᑎᓂᕐᒥᒃ ᒐᕙᒪᒃᑯᑦ 
ᐱᓕᕆᐊᖃᕐᓂᐊᕐᒪᑕ ᐃᖢᐊᖅᑐᖅᓯᐅᕐᓂᕐᒧᑦ 
ᖃᐅᔨᓴᐃᓂᕐᒥᒃ ᖃᐅᔨᒪᓂᕐᒧᑦ ᑐᓐᖓᕕᐅᓂᐊᖅᑐᒥᒃ 
ᓯᓚᑦᑐᖅᓴᕐᕕᒡᔪᐊᒃᓴᒧᑦ ᓄᓇᕗᑦᒥ. ᐱᔾᔪᑎᖓ 
ᖁᑦᑎᖕᓂᖅᓴᒥ ᐃᓕᓐᓂᐊᖅᓯᒪᓂᖅᑖᖅᑎᑦᑎᓂᕐᒧᑦ 
ᐊᖏᕐᕋᕆᔭᒥᒃ ᐊᔾᔨᐅᓐᖏᑦᑐᒥᒃ ᓄᓇᓕᓕᒫᓂᒃ.  
 

ᐱᓂᐊᕐᓂᕆᔭᐅᔪᖅ ᓯᕗᒻᒧᒃᑎᒃᑲᓐᓂᕐᓂᕐᒧᑦ 
ᖁᑦᑎᖕᓂᖅᓴᒥᒃ ᐃᓕᓐᓂᐊᕈᑎᑖᕐᓂᒧᑦ, 
ᖃᑉᓯᐊᕐᔪᖕᓂᒃ ᐱᖃᖃᑕᐅᓂᐊᖅᑐᓂᒃ 
ᐱᓕᕆᖃᑎᖃᕐᓂᐊᖅᑐᒍᑦ ᐊᑐᕐᓂᖃᕐᓗᓂ 
ᐊᔪᓐᖏᓂᖅᑖᓂᕐᒧᑦ ᐃᓕᓐᓂᐊᕈᑎᑖᕈᓐᓇᖅᑐᒥᒃ 
ᐋᖅᑭᒃᓯᓂᕐᒧᑦ ᐊᕙᓗᔭᐅᓯᒪᔪᒥᒃ ᐱᒻᒪᕆᐅᒋᔭᐅᔪᓂᑦ 
ᐃᓄᐃᑦ ᐃᓅᖃᑎᒌᖕᓂᕐᒧᑦ ᐃᒃᐱᒋᓂᕆᔭᖏᓐᓂᑦ. 
ᖁᕕᐊᓱᒃᖢᑕ ᑐᓴᖅᑎᑦᑎᔪᒪᔪᒍᑦ 2017−ᒧᑦ 
ᑎᑭᐅᑎᒍᑉᑕ, ᒪᓕᒐᓕᕆᓂᕐᒧᑦ 
ᐃᓕᑕᕆᔭᐅᔾᔪᑎᑖᖅᑎᑦᑎᓂᕐᒧᑦ ᑐᕌᖓᔪᖅ. ᑖᒻᓇ 
ᐱᕙᓪᓕᐊᓂᖅ ᐱᓕᕆᐊᖑᓂᐊᖅᑐᖅ ᓄᓇᕗᑦᒥ 
ᓯᓚᑦᑐᖅᓴᕐᕕᒃᑯᑦ ᐃᑲᔪᖅᑕᐅᓗᑎᒃ 
ᐃᖅᑲᖅᑐᐃᔨᓕᕆᔨᒃᑯᓐᓂᒃ.  
 

>>ᐸᑦᑕᑐᖅᑐᑦ 
 

ᐳᐃᒍᓐᖏᑕᕗᑦ ᐱᓕᕆᐊᒧᑦ ᑐᕌᖓᔪᒥᒃ 
ᐊᔪᕈᓐᓃᖅᑕᕐᓂᖅ ᐊᒻᒪᓗ ᐊᔪᓐᖏᓐᓂᖅᑖᕐᓂᕐᒧᑦ 
ᐊᔪᕈᓐᓃᖅᓴᕐᓂᖅ. ᒐᕙᒪᒃᑯᑦ ᐊᕕᒃᑐᖅᓯᒪᔪᖏᑦ 
ᐃᓚᐅᑉᓗᑎᒃ, ᐱᓕᕆᖃᑎᒋᔭᕗᑦ ᓯᓚᑖᓂ 
ᐱᔨᑦᑎᕋᖅᑎᐅᑉ ᐱᓕᕆᐊᖃᕐᓂᕐᒧᑦ ᐊᖏᔫᔪᒥᒃ 
ᐱᓕᕆᐊᒧᒃ ᑐᕌᖓᔪᓂᒃ, ᐃᓕᓐᓂᐊᕐᓂᕐᒧᑦ 
ᐱᕕᖃᖅᑎᑦᑎᓃᑦ ᐊᒻᒪᓗ ᑐᓗᖅᑕᕈᑕᐅᔪᓂᒃ. 

ᑐᕌᒐᐅᔪᖅ ᖃᐅᔨᔪᒪᓂᕐᒧᑦ ᒫᓐᓇᐅᔪᖅ 
ᖃᓄᐃᓕᖓᓂᐅᔪᖅ ᐱᓕᕆᐊᒧᑦ ᑐᕌᖓᔪᓂ 
ᐃᓕᓐᓂᐊᕐᓂᖅ ᐊᒻᒪᓗ ᐱᓕᕆᐊᑦ 
ᐱᓕᕆᐊᖅᑖᕐᓂᕐᒧᑦ ᐱᕙᓪᓕᐊᓂᒃᑯᑦ ᑕᐅᑐᒃᖢᒍ 
ᐊᒻᒪᓗ ᖃᓄᖅ ᐃᖢᐊᖅᑐᒃᑯᑦ ᓯᕗᒻᒧᒍᓐᓇᕐᓂᕐᒥᒃ 
ᐱᓕᕆᐊᕆᑦᑎᐊᒃᑲᓐᓂᕐᓂᐊᕐᓗᒋᑦ ᐱᔪᒪᔭᖏᑦ.  
 

ᒐᕙᒪᒃᑯᑦ ᐱᕙᓪᓕᐊᓂᖃᖅᑐᑦ ᐊᑐᐊᒐᕐᒥᒃ 
ᐱᐊᓂᒃᐸᓪᓕᐊᓂᕐᒧᑦ ᐱᓕᕆᐊᓄᑦ 
ᐱᔭᕇᖅᓯᓯᒪᓂᕐᒥᒃ ᑐᕌᖓᔪᓂᒃ ᐊᑐᐊᒐᖅ 
ᐱᕕᖃᖅᑎᑦᑎᓇᔭᖅᑐᖅ ᐱᓕᕆᐊᒧᑦ ᑐᕌᖓᔪᓂᒃ 
ᐃᓕᓐᓂᐊᖅᑎᓂᒃ ᐱᓕᕆᓂᕐᒥᒃ ᐊᔾᔨᒌᓐᖏᑦᑐᓂᒃ 
ᐱᓕᕆᕝᕕᐅᔪᓂᑦ, ᐊᒻᒪᓗ ᐱᕕᖃᖅᑎᑦᓯᒃᑲᓐᓂᕐᓗᓂ 
ᐊᔪᕈᓐᓃᖅᓴᕐᓂᕐᒥᒃ.  
 

ᐃᓱᓕᑎᓪᓗᒍ ᐅᑭᐅᖑᔪᖅ, ᓂᖃᐃᑐᖃᑦᑕᖅᑐᑦ 
ᑐᕌᖅᑎᑕᐅᑲᐅᑎᒋᖃᑦᑕᕐᓂᐊᓕᖅᑐᑦ 
ᐱᓕᕆᐊᖅᑖᕐᓂᕐᒧᑦ ᐱᕙᓪᓕᐊᔪᓕᕆᔨᒧᑦ 
ᐃᑲᔪᖅᑕᐅᓗᑎᒃ ᐱᓕᕆᐊᖅᑖᖅᐸᓪᓕᐊᓂᕐᒧᑦ 
ᐊᔪᕈᓐᓃᖅᓴᕐᓂᒃᑯᑦ ᐊᒻᒪ ᐱᓕᕆᐊᖅᑖᕈᓐᓇᓕᕐᓗᑎᒃ. 
 

ᐊᔪᕐᓇᓐᖏᑦᑕᕌᖓᑦ, ᐊᑐᓕᖅᑎᑦᑎᓂᐊᕐᒥᔪᒍᑦ 
ᐱᓕᕆᐊᒃᓴᓂᒃ ᐊᖏᒡᓕᒋᐊᖅᑎᑦᓯᓂᕐᒧᑦ 
ᐱᓕᕆᔨᑖᖅᐸᓪᓕᐊᓂᕐᒧᑦ ᐊᔪᕈᓐᓃᖅᓴᐃᓂᖅ 
ᐃᓚᐅᑎᓪᓗᒋᑦ ᓄᓇᓕᖕᒥᑦ ᐱᖃᖃᑕᐅᔪᑦ, ᓲᕐᓗ 
ᐃᖃᓗᐃᑦ ᒥᑦᑕᕐᕕᖓᓂ ᓴᓇᔭᐅᕙᓪᓕᐊᓂᕐᒧᑦ 
ᐱᓕᕆᐊᖅ. ᐊᖏᒡᓕᒋᐊᖅᑎᑦᓯᓂᐊᖅᑐᖅ 
ᐱᓕᕆᔨᑖᖅᐸᓪᓕᐊᓂᕐᒧᑦ ᐊᔪᕈᓐᓃᖅᓴᐃᓂᕐᒥᒃ 
ᐊᒻᒪᓗ ᐱᓕᕆᐊᖅᑖᕐᓂᕐᒧᑦ ᓄᓇᕗᒻᒥᐅᓄᑦ. 
 

ᐃᓄᖕᓄᑦ ᐱᔨᑦᓯᕋᐃᓂᕐᒧᑦ ᐃᓗᐊᓂ, ᖃᐅᔨᔾᔪᑎᑦ 
ᓯᕗᒻᒧᐊᖅᐸᓪᓕᐊᓪᓗᕆᒃᓴᕋᑉᑕ ᓯᕗᓕᐅᖅᑎᐅᓂᕐᒧᑦ 
ᐱᕙᓪᓕᐊᓂᕐᒧᑦ ᑐᕌᖓᔪᒥᒃ. ᑕᐅᑐᒐᖃᖅᑐᖅ 
ᐊᐅᓚᑦᓯᔨᓐᖑᖅᐸᓪᓕᐊᔪᓂᒃ ᐊᒻᒪᓗ 
ᐃᓱᒪᑕᓐᖑᖅᐸᓪᓕᐊᔪᓂᒃ, ᐱᓗᐊᖅᑐᒥᒃ ᐱᓕᕆᔨᓄᑦ 
ᐃᓱᒪᑕᕆᔭᐅᑎᑕᐅᔪᑦ ᖃᐅᔨᒪᓂᖏᑦ 
ᐱᕚᓪᓕᖁᑉᓗᒋᑦ, ᓯᑎᐱᕆᓐᖑᖅᐸᑦ, 
ᐱᒋᐊᕐᓂᐊᖅᑕᕗᑦ ᓯᕗᓪᓕᖅᐹᖅ ᐊᑐᕐᓂᐊᖅᑕᕗᑦ 
ᐊᒻᒪᓗ ᖃᐅᔨᒪᓕᖅᑎᑦᓯᕙᓪᓕᐊᓂᖃᕐᓗᓂ. 
ᐃᑲᔪᐃᓂᖃᐃᓐᓇᖅᑐᒍᑦ ᐊᔪᕈᓐᓃᖅᓴᐃᓂᕐᒥᒃ 
ᐊᒻᒪᓗ ᐱᕙᓪᓕᐊᓂᕐᒧᑦ ᐱᐅᓯᒋᐊᖅᑎᑦᓯᓂᕐᒥᒃ 
ᐃᓄᐃᑦ ᐱᓕᕆᐊᖅᑖᖏᓐᓂᒃ ᐃᓄᖕᓂᑦ 
ᐱᔨᑦᓯᕋᐃᓂᕐᒥᒃ. 
 

ᐊᒻᒪᓗ ᐱᓕᕆᖃᑕᐅᖏᓐᓇᕐᓂᕐᒧᑦ ᐊᔾᔨᒌᓐᖏᑦᑐᓂᒃ 
ᐊᕕᒃᑐᖅᓯᒪᔪᓂ ᐱᐊᓂᒃᑎᑦᓯᓂᕐᒧᑦ.  
 

ᖃᐅᔨᒪᔪᒍᑦ ᐃᓕᓐᓂᐊᖅᓯᒪᔪᑦ ᐃᑲᔪᐃᓂᖃᑦᓯᐊᕐᒪᑦ 
ᐊᔪᓐᖏᑉᐹᓪᓕᕐᓂᕐᒧᑦ ᑭᓯᐊᓂ 
ᖃᓄᐃᓕᐅᕐᓂᖅᑕᖃᕆᐊᖃᖅᑐᖅ ᐋᖅᑭᒃᓯᓂᕐᒧᑦ 
ᐃᖢᐃᓗᑕᐅᔪᓂᒃ ᓂᖃᐃᑐᖅᑕᖅᑎᑦᓯᓂᕐᒥᒃ. 

ᒫᓐᓇᐅᔪᖅ, ᑭᖑᓪᓕᖅᐹᓕᐅᖅᑐᒍᑦ 
ᖃᓄᐃᖓᓂᐅᔪᓂᒃ ᕿᒥᕐᕈᓂᕐᒧᑦ 
ᓂᖃᐃᑐᖅᑐᓕᕆᓂᕐᒧᑦ ᑐᕌᖓᔪᖁᑎᑉᑎᓐᓂᒃ. 
ᐃᓚᐅᖃᑕᐅᑎᑉᐸᓪᓕᐊᑎᑦᓯᓂᐊᖅᑐᒍᑦ ᐃᓄᖕᓂᒃ 
ᐅᑭᐊᒃᓵᖅ, ᕿᒥᕐᕈᓗᒃᑖᕐᓗᒋᑦ 
ᓂᖃᐃᑐᖅᑕᕐᓂᓕᕆᓂᕐᒥᒃ 
ᐊᔪᖅᓴᓗᐊᕈᓐᓃᖅᑎᑦᓯᓂᕐᒧᑦ ᑲᑎᒪᓂᐅᓂᐊᖅᑐᒥ. 
 
ᖃᐅᔨᒪᔪᒍᑦ ᐱᕙᓪᓕᐊᑎᑦᓯᓂᖅᑕᖃᕆᐊᖃᕐᒪᑦ 
ᐊᑐᖅᑕᐅᓂᐊᖅᑐᓂᒃ ᐃᑲᔪᐃᓂᕐᒧᑦ ᓄᑕᖅᑲᓂᒃ, 
ᐃᓄᑐᖃᕐᓂᒃ, ᐊᒻᒪᓗ ᓄᓇᕗᒻᒥᐅᓂᒃ 
ᒥᐊᓂᕆᔭᐅᔭᕆᐊᖃᖅᑐᓄᑦ. ᐱᔭᒃᓴᑎᒍᑦ, 
ᐊᓯᐊᓐᖑᖅᑎᕆᓂᐊᖅᑐᒍᑦ ᐃᓄᑐᖃᕐᓄᑦ 
ᐅᖅᓱᐊᓗᖕᒧᑦ ᐃᑲᔪᐃᓂᐊᕐᓂᕐᒧᑦ ᑐᕌᖓᔪᒧᑦ, 
ᐸᐃᕆᔨᖃᕐᓂᕐᒧᑦ ᕿᒥᕐᕈᓗᑕ ᐊᔪᖅᑎᑕᐅᖃᑦᑕᕐᓂᖅ 
ᑲᓇᑕᒥ ᓄᑕᕋᕐᒧᑦ ᐃᑲᔫᑎᑦ 
ᓂᖃᐃᑐᖃᑦᑕᕈᓐᓇᖅᑐᓄᑦ ᓈᓴᐅᓯᕆᓃᑦ, ᐊᒻᒪᓗ 
ᓴᖅᑭᑦᓯᓗᑎᒃ ᐊᑯᓂᐅᔪᒥ ᑕᑭᓂᖓ ᒥᐊᓂᖅᓯᓂᕐᒧᑦ 
ᖃᓄᖅᑑᕈᑎᒥᒃ.  
 
ᓄᓇᓕᒃᐳᑦ ᐋᓐᓂᐊᖃᖅᑕᐃᓕᒪᑦᓯᐊᕆᐊᖃᖅᑐᑦ 
ᐊᒻᒪᓗ ᐊᑐᕈᓐᓇᖅᑕᖓᓂᒃ ᐱᑕᖃᕐᓗᓂ 
ᐱᕈᖃᑕᐅᔪᓐᓇᕐᓂᖏᓐᓄᑦ ᐅᕙᑉᑎᓐᓂᑦ, ᐊᒻᒪᓗ 
ᐃᓱᒪᒧᑦ ᐃᓄᐃᓪᓗ ᖃᓄᐃᓐᖏᑦᓯᐊᕐᓂᖅ 
ᓄᓇᕗᒻᒥᐅᓗᒃᑖᑦ ᑕᑭᔪᒥᒃ ᐊᑯᓂᐅᔪᒥᒃ 
ᐱᓕᕆᐊᖑᖃᑕᐅᓂᐊᖅᑐᖅ. ᐃᓱᒪᒃᑯᑦ ᐋᓐᓂᐊᕐᓂᖅ, 
ᐊᔪᓕᖅᓯᒪᓂᖃᕐᓂᖅ ᐊᒻᒪᓗ ᐊᖏᕐᕋᒥ 
ᐱᑦᑎᐊᓐᖏᑦᑐᕋᐅᓐᓂᖅ ᐊᒃᓱᕈᕐᓇᖅᑎᑦᓯᓂᖃᖅᑐᖅ 
ᓱᓕ ᓄᓇᕗᒻᒥ. ᐱᓂᐊᕐᓂᖃᖅᑐᒍᑦ ᑐᓂᓯᓂᕐᒥᒃ 
ᐱᕝᕕᐅᔪᓐᓇᖅᑐᓂᒃ ᓄᓇᓕᖕᒦᖓᔪᓄᑦ 
ᐋᖅᑭᒃᓯᓂᕐᒥᒃ ᐃᑲᔪᐃᔪᑦ ᖃᑕᓐᖑᑎᑉᑎᓐᓂᑦ ᐊᒻᒪ 
ᐃᓄᖕᓂᒃ ᓇᓂᓯᓂᕐᒧᑦ ᐃᑲᔪᖅᑕᐅᔪᓐᓇᕐᓂᕐᒥᑦ 
ᐱᔭᕆᐊᖃᖅᑕᖏᓐᓂᒃ ᒪᒥᑉᐸᓪᓕᐊᓂᕐᒧᑦ. 
ᐱᔾᔪᑎᒃᓴᓕᐅᒃᑲᓐᓂᖅᑐᒍᑦ ᐊᑐᖅᑕᐅᓂᐊᖅᑐᒥᑦ 
ᑲᖏᖅᖠᓂᕐᒥᑦ ᐃᓂᒋᔭᐅᓂᐊᖅᑐᒥᒃ 
ᐃᓱᒪᓗᐊᕿᔪᓄᑦ ᐃᒡᓗᕐᔪᐊᕐᒥᑦ, ᐊᒻᒪᓗ 2016 
ᐱᒋᐊᓵᖅᑎᓪᓗᒍ, 
ᐊᔪᕈᓐᓃᖅᓴᐃᓂᖅᑕᖃᖅᑎᑦᑎᒃᑲᓐᓂᕐᓗᓂ 
ᓄᓇᑖᖃᑕᐅᓯᒪᔪᓄᑦ ᐊᔪᓕᖅᓯᒪᓂᐅᔪᒧᑦ. 
 
ᐱᓕᕆᔪᒍᑦ ᐱᓕᕆᖃᑎᒋᔭᑦᑎᓐᓂᑦ 
ᓅᑖᓐᖑᖅᑎᑦᑎᓂᕐᒧᑦ ᐊᒻᒪ ᓴᓐᖏᑎᑦᑎᓂᕐᒧᑦ, 
ᐱᓇᓱᖕᓂᕆᔭᖅᐳᑦ ᐃᒻᒥᓃᖅᑕᐃᓕᒪᓂᕐᒧᑦ, 
ᐊᖏᒡᓕᒋᐊᕐᓗᒍ ᐱᓕᕆᖃᑎᒌᖕᓂᖅ ᐊᒻᒪᓗ 
ᒥᒃᖠᒋᐊᕐᓗᒍ ᓈᓴᐅᑏᑦ ᐃᒻᒥᓃᖃᑦᑕᖅᑐᓄᑦ. 
ᑲᑎᒪᓂᕐᒥᑦ ᐱᒋᐊᕐᓂᖃᕈᑉᑕ ᐊᐅᔭᒥᑦ 
ᓄᖅᑲᖔᖅᑳᕐᓗᑕ, ᓴᖅᑭᑦᑎᔪᒪᔪᒍᑦ ᓄᓇᕗᒻᒥᑦ 
ᐃᒻᒥᓃᖅᑕᐃᓕᒪᓂᕐᒧᑦ ᖃᓄᖅᑑᕈᑎᒥᑦ ᕿᒥᕐᕈᓂᕐᒧᑦ 

ᐅᓂᑉᑳᒥᑦ. ᕿᒥᕐᕈᓂᕐᒥᑦ ᓇᓂᔭᕗᑦ ᐊᑐᕈᒪᔭᖅᐳᑦ 
ᐱᕙᓪᓕᐊᓂᕐᒥᑦ ᐱᐅᓯᒋᐊᖅᓯᒪᔪᒥᒃ ᖃᓄᐃᓘᓂᕐᒧᑦ 
ᐸᕐᓇᐅᑎ ᐱᓕᕆᐊᕆᑦᑎᐊᒃᑲᓐᓂᕐᓂᖅᓴᐅᔪᒪᓂᕐᒧᑦ 
ᐱᔭᕆᐊᖃᖅᑕᕗᑦ. ᒐᕙᒪᒃᑯᑐᐃᓐᓇᐅᖏᑦᑐᑦ 
ᐱᓕᕆᐊᖑᔭᕆᐊᖃᖅᑐᖅ ᑕᒪᒃᑯᐊ, ᐊᒻᒪᓗ 
ᐃᓚᐅᖃᑕᐅᔪᖃᕆᐊᖃᖅᑐᖅ ᖃᑉᓰᑦ ᐱᖃᖃᑕᐅᔪᑦ 
ᐋᓐᓂᐊᖃᖅᑕᐃᓕᒪᓂᖅ 
ᖃᓄᐃᖏᑦᑎᐊᖅᑎᑦᑎᓂᕐᒧᑦ ᑕᒪᐃᓐᓄᑦ.  
 
ᖃᐅᔨᒪᔪᒍᑦ ᖃᑕᓐᖑᑎᒌᓄᑦ ᐱᑦᑎᐊᖏᔾᔪᑎᓂᕐᒧᑦ 
ᑐᕌᖓᔪᖅ ᓄᓇᕗᒻᒥ ᑕᒪᕐᒥᒃ ᐱᔾᕕᐅᔪᓐᓇᖅᑐᑦ 
ᐊᒻᒪᓗ ᐱᕙᓪᓕᐊᓂᖅ ᐱᑕᖃᓐᖏᓗᐊᕐᓂᖓ. 
ᕿᓂᖅᑐᒍᑦ ᓴᖅᑭᑦᑎᓂᕐᒥᑦ ᓄᑖᓂᒃ 
ᐱᔾᕕᐅᔪᓐᓇᖅᑐᓂᒃ ᑮᓇᐅᔭᖅᑑᑎᑎᒍᑦ 
ᒥᒃᖠᒋᐊᖅᑎᑦᑎᓂᕐᒧᑦ ᑕᒪᓐᓇ. 
ᑕᐃᒪᓐᓇᐃᓕᖓᔪᒃᑯᑦ, ᐅᑭᐅᖑᔪᖅ, 
ᕿᒥᕐᕈᓂᖃᕐᓂᐊᖅᑐᑦ ᓴᐃᓕᕕᒃ ᐊᑐᐊᒐᕐᒥᑦ 
ᑮᓇᐅᔭᖃᖅᑎᑦᑎᓂᕐᒧᑦ ᖃᑕᓐᖑᑎᒌᓄᑦ 
ᐱᑦᑎᐊᖏᔾᔪᑎᓂᕐᒧᑦ, ᕿᒫᕝᕕᖕᓂ 
ᐱᐅᓯᒋᐊᖅᑎᓪᓗᒋᓪᓗ.  
 
ᐋᓐᓂᐊᖅᑕᐃᓕᒪᓂᖃᖅᑎᑦᑎᓂᖅ ᓄᓇᓖᑦ, 
ᑐᑭᖃᖅᑐᖅ ᐱᓕᕆᓪᓗᕆᒃᓴᕐᓂᖃᕆᐊᖃᖅᑐᒍᑦ 
ᐱᔪᓐᓇᖅᓯᑎᓪᓗᒋᑦ ᓄᓇᓖᑦ ᓴᖅᑭᑦᑎᓂᕐᒥᒃ 
ᐋᖅᑭᒃᓱᐃᔾᔪᑎᓂᑦ. (ᑐᓵᔨᑎᒍᑦ) ᓄᓇᓖᑦ 
ᒪᑭᒪᑦᑎᐊᓂᐊᕐᓂᖏᑦ ᐃᓚᒋᔭᐅᖃᑕᐅᕗᑦ 
ᐃᑲᔪᖅᓱᖅᑕᐅᑦᑎᐊᕐᖢᑎᒃ ᐃᓅᓯᖃᑦᑎᐊᕐᓂᐊᕐᒪᑕᒪ. 
ᐊᒻᒪᓗ ᑕᒪᓐᓇ ᐃᓱᓕᓪᓗᒍ ᑕᒪᑐᒪᓂ ᐊᕐᕌᒍᒥ 
ᐊᒡᒋᖅᑐᒥᑦ ᐃᖅᑲᓇᐃᔭᖃᑎᒋᓂᖅᓴᐅᓂᐊᖅᑕᕗᑦ 
ᒐᕙᒪᐅᖏᑦᑐᑦ ᑎᒥᓐᖑᖅᑎᑕᐅᓯᒪᔪᑦ ᓄᓇᓖᓪᓗ 
ᐊᒻᒪ ᓇᖕᒥᓂᓖᑦ ᐊᒻᒪᓗ ᓂᕿᑦᑎᐊᕙᓕᕆᔩᑦ 
ᑲᑎᒪᔨᖏᑦ ᓂᕿᖃᑦᑎᐊᕐᓂᖅᓴᐅᓕᕐᓂᐊᕐᒪᑕ ᐊᒻᒪᓗ 
ᐃᑲᔪᖅᓱᖅᑕᐅᓂᐊᕐᒪᑕ ᓂᕿᓄᑦ ᑲᑐᔾᔨᖃᑎᒌᑦ. 
 
ᐊᖏᖃᑎᒌᒃᓯᒪᑦᑎᐊᖅᑐᒍᑦ ᓂᖀᑦ ᐊᑭᖏᓐᓂᑦ 
ᕿᒥᕐᕈᓇᖃᑦᑕᕈᒪᓪᓗᑕ ᐊᕐᕌᒍᑕᒫᑦ, ᖃᕋᓴᐅᔭᒃᑯᑦ 
ᓄᐊᑕᐅᓯᒪᕙᓪᓕᐊᓂᐊᕐᒪᑕ ᐊᒻᒪᓗ 
ᖃᓄᐃᑉᐸᓪᓕᐊᓂᖏᑦ ᖃᐅᔨᒪᓂᐊᕋᑦᑎᒍᑦ 
ᓂᕿᑦᑎᐊᕙᐃᑦ ᐱᔾᔪᑎᒋᓪᓗᒍ. ᑕᒪᒃᑯᐊ ᓄᐊᑕᐅᔪᑦ 
ᐱᔾᔪᑎᒋᓪᓗᒋᑦ ᐋᖅᑭᒃᓱᐃᓂᐊᖅᐳᒍᑦ ᐊᑐᐊᒐᓂᒃ 
ᐱᓕᕆᐊᓐᖑᖅᑎᓯᒪᔪᓂᒡᓗ. ᐊᒻᒪᓗ 
ᐃᖅᑲᓇᐃᔮᖃᐃᓐᓇᕐᓂᐊᖅᐳᒍᑦ, ᑕᐃᒃᑯᐊ 
ᓂᕿᑭᒃᓴᖃᑦᑕᖅᑐᑦ ᑳᖃᑦᑕᖅᑐᑦ ᐃᓄᒃᓯᐅᑎᓂᑦ 
ᓂᕿᓂᑦ ᐊᑐᐃᓐᓇᖃᕐᓂᐊᕐᒪᑕ. 
 
ᑖᒃᑯᐊ ᒐᕙᒪᒃᑯᑦ ᐊᔭᐅᖅᑐᐃᑎᓪᓗᒋᑦ ᐊᒻᒪᓗ 
ᐊᑐᐃᓐᓇᕈᐃᓯᒪᔫᑎᓪᓗᒋᑦ ᓂᕿᑦᑎᐊᕙᓂᑦ 
ᓄᓇᓕᖕᓄᑦ ᓲᕐᓗ ᐅᓪᓚᕈᕐᒥᑕᖅᑎᑦᑎᖃᑦᑕᖅᖢᑎᒃ 

ᐃᓕᓐᓂᐊᕐᕕᖕᓂ. 
ᓯᕗᒧᐊᒃᐸᓪᓕᐊᔭᕆᐊᖃᕐᓂᐊᕐᒥᔪᒍᑦ ᑖᒃᑯᐊ 
ᐃᓪᓗᕙᓗᐊᕐᓂᐊᖏᒻᒪᑕ ᐊᒻᒪᓗ 
ᐊᑐᐃᓐᓇᐅᓂᖅᓴᐅᓂᐊᕐᒪᑕ ᐃᓄᐃᑦ ᓂᕿᖏᑦ 
ᐊᒻᒪᓗ ᓂᕐᔪᑎᕗᑦ ᐸᖅᑭᑦᑎᐊᕐᓗᑎᒍᑦ 
ᓯᕗᓂᒃᓴᑦᑎᓐᓂ ᓂᕿᖃᕈᓐᓇᕐᓂᐊᕋᑦᑕ. 
 
(ᑐᓵᔨᑎᒎᕈᓐᓃᖅᑐᖅ) ᓇᓕᒧᒌᓕᖅᑎᓐᓂᐊᕐᓗᒍ 
ᒪᖃᐃᓐᓂᖅ ᐊᒻᒪᓗ ᓂᕐᔪᑏᑦ ᓴᖅᑭᑎᑦᑎᔪᒪᔪᒍᑦ 
ᒪᖃᐃᖅᑎᓄᑦ ᐃᓕᓐᓂᐊᕈᑎᓂᑦ ᑐᕌᖓᔪᒥᒃ, 
ᑕᐅᑐᒐᖃᓗᐊᕐᓗᓂ ᓱᖁᓯᐊᑎᑦᑎᖏᑦᑐᒥᑦ 
ᒪᖃᐃᓐᓂᕐᒥᑦ ᐊᔪᖏᓐᓂᐅᔪᓂᑦ. 
ᐱᓕᕆᖃᑎᖃᖅᑐᒍᑦ ᐊᓯᖏᓐᓂᑦ ᐱᐅᓛᒃᑯᑦ 
ᐊᑐᖅᑕᐅᖃᑦᑕᖅᑐᑦ ᒥᒃᓵᓄᑦ ᐊᒻᒪᓗ ᓱᓇᑐᐃᓐᓇᖅ 
ᑐᕌᖓᔪᖅ ᑕᐃᒪᓐᓇᐃᑦᑐᖅ ᓄᓇᕗᒻᒥᐅᓄᑦ 
ᑐᕌᖓᑉᓗᓂ. 
 
ᑲᔪᓯᑎᓪᓗᑕ ᐱᓕᕆᓂᑉᑎᓐᓂᑦ ᐊᓯᐅᔨᑦᑕᐃᓕᒪᓂᕐᒧᑦ 
ᓂᕐᔪᑎᑉᑎᓐᓂᑦ, ᐃᓚᐅᑎᑦᑕᕆᐊᖃᖅᑕᕗᑦ 
ᐊᓯᐅᑎᑦᑕᐃᓕᒪᓂᕐᒧᑦ ᖃᐅᔨᒪᔭᐅᓂᐅᔪᖅ 
ᐅᓪᓗᒥᐅᓕᖅᑐᖅ ᐃᓅᓯᕐᒥᒃ, ᓲᕐᓗ 
ᐊᓯᐅᔨᑦᑕᐃᓕᒪᓂᖅ ᐊᕙᑎᑉᑎᓐᓂ, ᐱᖁᑎᑦᑎᒍᑦ 
ᐆᒻᒪᖅᑯᑎᖃᕐᓗᓂ ᐃᖢᐊᖅᑐᒥᒃ. ᑕᐃᒪᓐᓇᒧᑦ, 
ᐊᕐᕌᒍ, ᐆᒃᑐᕋᐅᑎᒥᒃ ᐱᓕᕆᐊᒥᒃ ᐱᒋᐊᕐᓂᐊᖅᑐᒍᑦ 
ᓯᕿᓂᕐᒥᑦ ᐆᒻᒪᖅᑯᑎᖃᕐᓂᕐᒧᑦ ᐃᒡᓗᔪᐊᕐᒧᑦ 
ᓴᓇᐅᔭᐅᓂᐊᖅᑐᒧᑦ ᐊᐅᔭᖓᓂᑦ 2016.  
 
>>ᐸᑦᑕᑐᖅᑐᑦ 
 
ᖃᐅᔨᓴᐃᓂᖅ ᐆᒃᑐᕋᐅᑎᒥᒃ ᐊᑐᕈᓐᓇᖅᑎᑦᑎᔪᖅ 
ᖃᓄᐃᓕᖓᓂᐅᔪᓂᒃ ᐃᓕᑕᖅᓯᓂᕐᒧᑦ ᐱᕕᐅᔪᓂᒃ 
ᐃᓕᓐᓂᐊᕐᓗᒋᑦ ᐊᓯᐊᓐᖑᕐᓂᐅᔪᓄᑦ ᓯᕗᓂᒃᓴᒥᑦ 
ᖃᓄᐃᓕᖓᓂᕆᓂᐊᖅᑕᖓᓄᑦ ᐊᒻᒪᓗ 
ᐅᑉᓗᒥᒨᓕᖅᑐᕐᓗ ᐊᑐᖅᑕᕗᑦ ᓴᓇᔭᐅᓂᖓᓄᑦ 
ᒫᓐᓇᐅᔪᖅ ᐃᒡᓗᕐᔪᐊᒃᓴᐃᑦ.  
 
ᒪᓕᒃᑕᐅᔪᒃᓴᖅ ᖃᓄᐃᓕᐅᕐᓂᕐᒧᑦ ᐃᒡᓗᕐᔪᐊᕐᒧᑦ 
ᐅᖃᖃᑎᒌᖕᓂᕐᒦᑦᑐᖅ, ᐊᒻᒪᓗ ᐱᐊᓂᖕᓂᐊᖅᑐᓂ 
ᐅᑭᐅᒥ ᑲᑎᒪᓂᕐᒥᒃ ᑐᓂᐅᑕᐅᓂᖓᒍᑦ 
ᑭᖑᓪᓕᖅᐹᒃᑯᑦ ᐅᓂᑉᑳᖅ ᐅᐱᕐᖔᖑᓕᕐᒥᒃᐸᑦ. 
ᖃᐅᔨᓴᐃᓂᖃᖅᑐᒍᑦ ᖃᓄᒃᑲᓐᓂᖅ 
ᐊᖏᒡᓕᒋᐊᖅᑎᑦᑎᓂᕐᒥᒃ ᑕᒪᑐᒥᖓ 
ᓇᖕᒥᓂᕆᔭᑦᑎᓐᓄᑦ ᐃᒡᓗᕐᔪᐊᓄᑦ ᐱᖁᑎᑦᑎᓐᓂ 
ᖃᐅᔨᓂᕐᒧᑦ ᓇᓂ ᐱᑕᖃᕐᒪᖔᑦ ᐱᖁᑎᓂᒃ 
ᐃᑲᔪᐃᔪᓐᓇᖅᑐᓂᒃ ᑲᔪᓯᑎᓐᓂᕐᒧᑦ ᐱᓕᕆᐊᖃᕐᓂᖅ 
ᒪᓕᒃᑕᐅᔪᒃᓴᖅ ᖃᓄᐃᓕᐅᕐᓂᕐᒧᑦ 
ᐅᖃᖃᑎᒌᖕᓂᒃᑯᑦ.  
 

ᐱᖁᑎᖃᕈᓐᓇᕐᓂᖅ ᐱᕈᖅᐸᑦ 
ᐱᕈᖅᐸᓪᓕᐊᓂᕆᔭᑦᑎᒍᓪᓗ ᐃᓕᑕᖅᓯᓂᐊᖅᑐᒍᑦ 
ᖃᓄᖅ ᐊᖏᒡᓕᒋᐊᖅᑎᓐᓂᐊᕐᒪᖔᑦᑎᒍᑦ 
ᐊᑑᑎᖃᕐᓂᐅᓂᐊᖅᑐᖅ ᐊᒻᒪᓗ ᑕᑯᒃᓴᐅᓂᖓ 
ᐃᓚᐅᖃᑕᐅᓂᐅᑉ ᐊᖏᔪᓂᒃ ᐱᕝᕕᐅᔪᓂᑦ 
ᕿᒥᕐᕈᓂᕐᒧᑦ ᓄᓇᕗᑦᒥ ᐊᒃᑐᖅᓯᓂᕐᒧᑦ 
ᕿᒥᕐᕈᔨᖏᑎᒍᑦ. ᐃᓚᐅᖃᑕᐅᓂᕗᑦ 
ᓴᓐᖏᒃᑎᓐᓂᐊᖅᑐᖅ ᐱᔭᕆᐊᖃᕐᓂᐅᑎᓪᓗᒍ 
ᓴᖅᑭᑕᐅᓂᖓᓄᑦ ᐃᓄᐃᑦ ᐱᕈᖅᐸᓪᓕᐊᓂᕐᒧᑦ 
ᖃᐅᔨᓴᐃᓂᕐᒧᑦ ᒪᓕᒃᑕᐅᔪᒃᓴᑦ ᐊᒻᒪᓗ ᓄᓇᓕᖕᒥᐅᑦ 
ᐃᓚᐅᖃᑕᐅᓂᖏᓐᓄᑦ ᐊᑐᐊᒐᖅ ᐊᒻᒪᓗ 
ᒪᓕᒃᑕᐅᔪᒃᓴᖅ ᐃᖢᐊᖅᓴᐃᔨᓄᑦ ᐊᒻᒪ ᕿᒥᕐᕈᔨᓄᑦ 
ᐊᖏᔪᓂᑦ ᐱᕙᓪᓕᐊᓂᕐᒧᑦ ᐱᓕᕆᐊᓄᑦ ᓄᓇᕗᑦᒥ.  
 
(ᑐᓵᔨᑎᒍᑦ) ᐅᖃᖃᑎᒌᖏᓐᓇᖅᑕᕗᑦ 
ᑲᑐᔾᔨᖃᑎᒌᖃᑦᑕᕐᒥᔭᕗᑦ ᓴᓇᕕᒡᔪᐊᑦ ᑕᐃᒃᑯᐊ 
ᐊᕕᒃᑐᖅᓯᒪᔪᑦ ᐆᒪᔪᓂᑦ ᖃᐅᔨᓴᐃᖃᑦᑕᕐᓗᑕ. 
ᓯᑎᐱᕆ 2015-ᒥᑦ, ᐃᓄᖕᓂᑦ 
ᑐᑭᓯᓇᓱᖕᓂᖃᓚᐅᕐᓗᑕ ᑐᓐᓂᖁᑎᖃᕐᓂᐊᖅᑐᒍᑦ 
ᕿᑭᖅᑖᓗᖕᒥ ᑐᒃᑐᐃᑦ ᐊᐅᓚᑦᑎᔪᑏᑦ 
ᐸᕐᓇᐅᑎᖏᓐᓂᑦ ᓄᓇᕗᑦᒥ ᐆᒪᔪᓕᕆᔨᕐᔪᐊᒃᑯᓐᓄᑦ 
ᑕᐃᒃᑯᓄᖓ ᐃᓱᒪᒃᓴᖅᓯᐅᕈᑕᐅᔪᓐᓇᕐᓂᐊᕐᒪᑕ, 
ᐊᒻᒪᓗ ᐊᑐᓕᖅᑎᑦᑎᔪᒪᔪᒍᑦ ᐊᑐᓕᖁᔭᓕᐊᕕᓂᕐᓂᒃ 
ᐊᖑᓇᓱᒃᐸᑦᑐᑦ ᑕᒪᒃᑯᐊ ᕿᒥᕐᕈᓇᒃᑕᐅᓚᐅᕐᓗᑎᒃ 
ᐊᒻᒪᓗ ᐃᓕᓐᓂᐊᕈᑎᒃᓴᓕᐅᒃᑲᓐᓂᕐᓗᑕ 
ᐆᒪᔪᓕᕆᔨᓄᑦ. ᐊᖏᖅᓯᓯᒪᓕᖅᑐᒍᑦ ᓄᑖᓂ 
ᐆᒪᔪᓕᕆᓂᕐᒧᑦ ᒪᓕᒐᕐᓂᑦ ᐊᒻᒪᓗ ᑖᒃᑯᐊ 
ᐱᒋᐊᕐᓂᐊᕈᓇᖅᖢᑎᒃ ᔪᓚᐃ 1, 2015-ᒥᑦ.  
 
ᐊᒻᒪ ᐱᐅᖅᓱᐊᕐᓂᖅ ᑮᓇᐅᔭᓕᐅᕋᓱᐊᕐᓂᖅ 
ᐱᖁᑎᕐᔪᐊᓕᕆᓂᕐᓗ ᖄᒃᑲᓐᓂᐊᒍᑦ 
ᓇᓗᓇᐃᖅᓯᓯᒪᖕᒥᔪᒍᑦ ᐳᓚᕋᑦᑐᓕᕆᓂᖅ ᑕᒪᓐᓇ 
ᐱᕚᓪᓕᖅᑎᒃᑲᓐᓂᕈᒪᓪᓗᑎᒍᑦ, ᒪᑯᐊᓗ 
ᓴᓇᓐᖑᐊᖅᑏᑦ, ᒥᖅᓱᖅᑏᓪᓗ ᐊᔾᔨᒌᓐᖏᑦᑐᑦ 
ᐊᖅᑯᑎᒋᓗᒋᑦ. ᐱᖁᔭᕐᔪᐊᓂᑦ ᓴᖅᑭᑦᑎᓂᐊᕐᒥᔪᒍᑦ 
ᐋᖅᑭᒋᐊᖅᑕᐅᔪᓐᓇᕐᓂᐊᕐᒪᑕ ᐃᖏᕐᕋᔪᓕᕆᓂᕐᒧᑦ 
ᐳᓚᕋᑦᑐᓕᕆᓂᕐᒧᓪᓗ ᐱᖁᔭᕐᔪᐊᖅ 
ᐊᓐᖑᑎᔫᒥᓂᐊᕐᒪᑦ ᓄᓇᕗᑦᒥᐅᑦ 
ᖃᓄᐃᓕᖓᓂᖏᓐᓄᑦ ᐋᖅᑭᒋᐊᕐᓗᑎᒃᑯᓪᓗ 
ᓇᓖᕌᕐᕕᒃᓴᖃᕐᓂᖅᓴᐅᓂᐊᕐᒪᑕ, 
ᐱᕈᖅᐸᓪᓕᐊᒃᑲᓐᓂᕐᓂᐊᕐᒪᑕᓗ ᐳᓚᕋᑦᑐᓕᕆᓂᖅ.  
 
ᓄᓇᕗᑦᒥᐅᑦ ᐅᓄᖅᓯᕙᓪᓕᐊᑎᓪᓗᒋᑦ ᐊᒻᒪᓗ 
ᐃᓄᐃᑦ ᐊᔾᔨᒌᓐᖏᑦᑐᑦ ᓄᓇᕗᑦᒧ  
ᐃᓯᖅᐸᓪᓕᐊᑎᓪᓗᒋᑦ,  

ᐊᖅᑯᑏᑦ ᐊᑦᑕᕐᓇᔾᔭᐃᖅᓯᒪᑦᑎᐊᕆᐊᖃᖅᑕᕗᑦ 
ᐊᒻᒪᓗ ᑖᒃᑯᐊ ᐱᖁᔭᕐᔪᐊᑦ ᐊᓯᑦᑎᓐᓄᑦ 
ᒐᕙᒪᖃᕐᕕᖕᓄᑦ ᐊᓐᖑᑎᒋᐊᕐᓗᑎᒃ 
ᓇᓕᒧᖃᓕᕐᓗᑎᒡᓗ. ᑲᓇᑕᒥ ᐃᖏᕐᕋᔪᓕᕆᓂᕐᒧᑦ 
ᐊᖏᕈᑎ ᐊᑎᓕᐅᕈᑕᐅᓚᐅᖅᑐᖅ ᑕᐃᒃᑯᐊ 
ᐊᓐᖑᑎᓯᒪᔪᒪᓂᐊᕐᒥᔭᕗᑦ, ᐊᒻᒪᓗ ᑕᒪᓐᓇ 
ᐊᖅᑯᑎᒋᓗᑎᒍᑦ ᐋᖅᑭᒋᐊᕈᒪᓂᐊᖅᑕᕗᑦ 
ᓄᓇᓯᐅᑏᑦ ᐱᖁᔭᕐᔪᐊᖓ ᐃᓚᓕᐅᓪᓗᒋᑦ ᑕᐃᒃᑯᐊ 
ᐊᖁᑉᐸᒃᑐᑦ ᐅᓚᕕᓴᐅᑎᓄᑦ ᑕᒪᒃᑯᓄᖓ 
ᓵᓐᖔᖔᕐᓗᑎᒃ ᓯᖁᒥᑦᑎᓗᑎᒃ ᐱᖁᔭᕐᔪᐊᕐᒥᑦ.  
 

(ᑐᓵᔨᑎᒎᕈᓐᓃᖅᑐᖅ) ᖃᓄᐃᓕᐅᕈᑎᓂᒃ 
ᐊᑐᓕᖅᑎᑦᑎᓂᐊᖅᑐᒍᑦ ᐱᓕᕆᐊᖃᕐᓂᕐᒧᑦ 
ᐊᓯᖏᓐᓂᒃ ᐱᖁᔭᕐᓂᒃ. ᐊᔾᔨᒌᖏᓐᓂᖃᖏᑦᑐᓂᒃ 
ᐅᑉᓗᒥᒨᓕᖅᓯᒪᔪᓂᒃ ᐃᓄᐃᑦ 
ᐋᓐᓂᐊᖃᑦᑕᐃᓕᒪᓂᖏᓐᓄᑦ ᐊᑐᖅᑕᐅᖃᑦᑕᖅᑐᓂᒃ. 
ᑕᐃᒪᓐᓇᒧᑦ, ᓴᖅᑭᑦᑎᓂᐊᖅᑐᒍᑦ ᐃᓄᖕᓄᑦ 
ᐋᓐᓂᐊᖃᖅᑕᐃᓕᒪᓂᕐᒧᑦ ᐱᖁᔭᕐᒥᒃ ᐃᓚᒋᔭᐅᔪᓂᒃ 
ᑲᓇᑕᒦᖓᔪᓂᒃ ᐊᒻᒪᓗ ᓄᓇᕐᔪᐊᕐᒦᖓᔪᓂᒃ 
ᐃᓗᓕᖃᖅᑐᒥᒃ ᐊᒻᒪᓗ ᑕᑯᒃᓴᐅᑎᑉᓯᓪᓗᓂ 
ᐊᔾᔨᐅᖏᓐᓂᕆᔭᖓᓃᑦᑐᖅ ᓄᓇᕗᑦᒥ. 
ᐊᒻᒪᓗ, ᐱᓕᕆᓂᖃᐃᓐᓇᖅᑐᒍᑦ ᐋᖅᑭᒋᐊᖅᓯᓂᕐᒥᒃ 
ᐃᓱᒪᒥᒃ ᐋᓐᓂᐊᖃᖅᑕᐃᓕᒪᓂᕐᒧᑦ ᐱᖁᔭᕐᒥᒃ, 
ᐊᔾᔨᒌᓕᕐᔫᒥᓂᐊᕐᒪᒍᑦᑕᐅᖅ ᖃᓄᖅᑑᕐᓂᕆᔭᑉᑎᓐᓂᒃ.  
 

ᒐᕙᒪᒃᑯᑦ ᐱᖁᔭᒃᓴᓕᐅᕐᓂᐅᖅᑐᑦ ᓂᐅᕕᖃᑦᑕᖅᑐᓂᒃ 
ᒥᐊᓂᖅᓯᓂᕐᒧᑦ ᐱᖁᔭᕐᒥᒃ, ᑐᕌᒐᖃᖅᑐᖅ 
ᒥᐊᓂᖅᓯᓂᕐᒧᑦ ᐊᑐᖅᑕᐅᕙᑦᑐᓂᒃ ᐊᒻᒪᓗ 
ᒪᓕᒐᕐᓂᖅ, ᒪᓕᒐᕋᓛᓂᓪᓗ ᐱᑕᖃᕐᓂᐊᖅᑐᖅ 
ᐱᔾᔪᑎᖃᖅᑐᓂᒃ ᓂᐅᕕᖃᑦᑕᕐᓂᕐᒥᒃ ᐊᒻᒪᓗ 
ᓂᐅᕕᐊᒃᓴᖃᖃᑦᑕᕐᓂᕐᒧᑦ ᐱᔨᑦᓯᕋᐅᑎᓄᓪᓗ ᐊᒻᒪᓗ 
ᓴᖅᑭᑎᑦᑎᓗᓂ ᐊᑭᓕᐅᑎᔪᒃᓴᓄᑦ ᓯᒃᑭᓂᒃ 
ᑮᓇᐅᔭᒃᓴᐃᑦ ᑮᓇᐅᔭᓐᖑᖅᑎᑕᐅᔭᕌᖓᑕ 
ᑮᓇᐅᔭᒃᑯᕕᐅᖏᑦᑐᓂᒃ. 
 

ᐊᒻᒪᓗ, ᐱᖁᔭᒃᓴᓕᐅᕐᓂᐊᖅᑐᒍᑦ ᐋᖅᑭᒋᐊᖅᓯᓂᕐᒧᑦ 
ᐊᑦᑕᕐᓇᖅᑐᒦᑎᑦᑎᑦᑕᐃᓕᒪᓂᕐᒧᑦ ᐱᖁᔭᕐᒥᒃ. 
ᐱᖁᔭᒃᓴᓕᐊᖅ ᐱᓕᕆᕝᕕᖕᒥ ᐅᓗᕆᐊᓇᖅᑐᓂᒃ 
ᐊᑐᖅᑕᐅᔪᓂᒃ ᑐᑭᓯᐅᒪᔾᔪᑎᒧᑦ (WHMIS) 
ᐊᑐᖅᑕᐅᔪᒥᒃ ᐊᔾᔨᖃᓕᖅᑎᑦᑎᓂᕐᒧᑦ ᑲᓇᑕᐅᑉ 
ᒪᓕᒐᖏᓐᓄᑦ.  
 

ᐃᓱᒪᒃᓴᖅᓯᐅᖅᑐᒍᑦ ᐊᓯᖏᓐᓂᒃ ᐊᑐᕈᓐᓇᕐᓂᕐᒧᑦ 
ᐊᖏᒡᓕᒋᐊᖅᑎᑦᓯᓂᕐᒧᑦ ᑕᑯᒃᓴᐅᓂᖓ 
ᐱᔪᒥᓵᕆᓂᐅᑉ. ᐃᓚᓯᓗᓂ 
ᐊᑐᖅᑕᐅᔪᓐᓇᕐᓂᐊᖅᑐᓂᒃ ᐱᓕᕆᐊᖃᕐᓂᕐᒧᑦ 
ᐱᔫᒥᓵᕆᓂᕐᒧᑦ ᑲᑐᔾᔨᖃᑎᒌᖑᔪᑦ ᐅᕝᕙᓘᓐᓃᑦ 
ᐃᓄᑑᓗᑎᒃ ᐃᓚᒋᔭᐅᔪᑦ ᐱᖓᓲᓂᐊᕐᓂᕆᔭᑉᑎᓐᓄᑦ 
ᐊᖏᒡᓕᒋᐊᖅᑎᑦᑎᓂᕐᒧᑦ ᒐᕙᒪᒃᑯᑦ 
ᐊᑐᓗᒃᑖᖅᑎᑦᑎᓂᖃᕈᓐᓇᕐᓂᖓ ᑕᒪᑐᒥᖓ, 

ᑕᑯᒃᓴᐅᔪᒃᑯᑦ ᐊᒻᒪᓗ ᐊᑑᑎᖃᖅᑐᒃᑯᑦ. ᑕᒪᓐᓇ 
ᐱᓕᕆᐊᖅ ᐃᑲᔪᐃᓂᖃᖅᑐᖅ 
ᖃᓄᐃᓕᐅᕐᓂᕆᓂᐊᖅᑕᑦᑎᓐᓄᑦ ᐱᓕᕆᐊᕐᒥᒃ 
ᕿᒥᕐᕈᓂᕐᒧᑦ ᐱᕙᓪᓕᐊᓯᒪᓕᖅᑐᖅ ᐊᒻᒪ ᓈᓴᐃᔨᑦ 
ᐃᑲᔪᖅᑏᑦ ᐊᒻᒪᓗ ᑐᓂᕐᕈᓯᐊᑦ ᒥᒃᓵᓄᑦ 
ᐊᖏᖃᑎᒌᒍᑎᓄᑦ. 
 

ᓯᕗᒧᑦ ᐊᑉᓗᒃᑕᒃᑯᑦ ᒐᕙᒪᒃᑯᑦ ᐊᑐᓕᓚᐅᖅᑐᑦ 
ᑕᐅᑐᒐᕐᒥᒃ, ᑐᕌᖓᓂᒃ ᐊᒻᒪᓗ 
ᐱᓕᕆᐊᖑᖃᑕᐅᓂᐊᖅᑐᓂᒃ ᓴᖅᑭᑦᑎᓂᕐᒧᑦ 
ᓴᓐᖏᔪᒥᒃ ᐊᒻᒪᓗ ᐊᔪᖏᑦᑎᐊᖅᑐᒥᒃ ᓄᓇᕗᑦᒥ 
ᓄᓇᕗᒻᒥᐅᓗᒃᑖᑦ ᐱᕕᖃᕐᓂᐅᔪᒥᒃ ᕿᓂᕈᓐᓇᕐᓂᕐᒧᑦ 
ᓄᓇᓕᖓᓂ ᐊᒻᒪᓗ ᓄᓇᕗᑦᒥ ᐊᕕᒃᑐᖅᓯᒪᔪᓂ 
ᑎᑭᐅᑎᓗᑎᒡᓗ ᓇᖕᒥᓂᖅ ᐱᔪᒪᓂᕆᔭᖓᓐᓄᑦ 
ᐊᒻᒪᓗ ᐱᔪᓐᓇᕐᓂᕆᔭᖓᓄᑦ.  
 

(ᑐᓵᔨᑎᒍᑦ) ᑲᔪᓰᓐᓇᖅᑎᒐᔅᓴᐃᑦ ᐊᒻᒪᓗ 
ᖃᐅᔨᒪᑦᑎᐊᖅᑐᓂᒃ ᐱᕙᓪᓕᐊᑎᑎᓂᐅᔪᐃᑦ 
ᓄᓇᒥᐅᑕᖁᑎᑎᓐᓂ ᑎᑭᐅᑎᔪᓐᓇᖅᑐᑦ 
ᓇᓕᕇᑦᑎᓯᒪᑦᑎᐊᖅᑐᓂ ᐱᕙᓪᓕᐊᑎᑎᓂᕐᒥᒃ 
ᑕᒪᐅᓇᓗ ᓵᓐᖓᓪᓚᕆᒃᑕᑎᓐᓄᑦ 
ᐱᓕᐅᒻᒥᓴᖅᑎᑦᑎᓂᕐᒧᑦ ᐃᓕᓐᓂᐊᑎᑦᑎᓂᕐᒧᓪᓗ. 
ᑖᓐᓇ ᐱᒻᒪᕆᐅᓂᖅᐹᖑᒻᒪᑦ ᑕᑯᓐᓇᓐᖑᐊᖅᑕᕗᑦ 
ᓯᕗᒧᑦ ᓴᖅᑭᖅᑎᒐᓱᓐᓂᐊᕈᑦᑎᒍᑦ. ᕿᓂᕋᓱᒃᑐᒍᑦ 
ᖃᓄᒃᑲᓐᓂᖅ ᓴᓐᖏᓂᕗᑦ 
ᓴᖅᑭᔮᖅᑎᒋᐊᕈᓐᓇᕐᒪᖔᑦᑎᒍᑦ. ᑕᒪᐅᓇᐃᓛᒃ 
ᐊᐅᓚᑦᑎᒍᓐᓇᓂᑦᑎᒍᑦ ᑮᓇᐅᔭᓂᒃ ᐊᒻᒪᓗᒃᑕᐅᖅ 
ᐊᑐᖅᑐᐊᕈᓐᓇᓂᑦᑎᓐᓄᑦ ᓇᓗᓇᐃᖅᑕᐅᓯᒪᔪᖅ. 
 

(ᑐᓵᔨᑎᒎᕈᓐᓃᖅᑐ) ᐊᖏᔪᒻᒪᕆᐊᓗᖕᒥᒃ 
ᐱᔪᓐᓇᕐᓂᖃᖅᑐᒍ ᐊᒻᒪᓗ ᑲᔪᓯᔭᕆᐊᖃᖅᑐᒍᑦ 
ᐃᓚᒌᖃᑎᒌᖕᓂᐅᔪᒥᒃ ᕿᓂᖅᓴᐃᓂᕐᒧᑦ ᐱᕕᐅᔪᓂᒃ 
ᓄᓇᕗᑦᒥ ᐊᒻᒪᓗ ᓯᕗᒧᒡᓗᑕ. 
ᐊᔾᔨᒌᖏᓐᓂᖃᕐᓂᐅᔪᓂᒃ ᐱᔾᔪᑕᐅᔪᓂᒃ 
ᐅᑭᐅᖅᑕᖅᑐᒥ ᓯᓚᑎᒋᔭᑉᑎᓐᓄᑦ.  
 

ᐊᔾᔨᒌᖕᓂᖃᕐᓂᐅᔪᖅ ᓇᓂᓯᓂᕐᒥᒃ ᐊᒥᓱᓂᒃ 
ᑲᑐᔾᔨᖃᑎᒌᓂᒃ ᐊᔾᔨᒌᖏᑦᑐᓂᒃ ᐱᔭᒃᓴᖃᖅᑐᓂ 
ᐊᒻᒪᓗ ᐊᐅᓚᑕᐅᔪᖅ ᐊᖏᕈᑎᖃᖅᓯᒪᓂᒃᑯᑦ 
ᐊᑐᕐᓂᐊᖅᑕᖓᑦ ᒐᕙᒪᒃᑯᑦ. ᑲᔪᓯᔪᒍᑦ 
ᓯᕗᓕᐅᖅᑎᓯᒪᓂᕐᒧᑦ ᐃᒡᓗᒌᖕᓂᖏᑦ ᐱᖅᑯᓯᖏᑦ 
ᐊᒻᒪᓗ ᐃᓕᓐᓂᐊᕐᔪᐊᖅᓯᒪᓂᒃᑯᑦ ᖃᐅᔨᒪᓂᖅ 
ᐱᔨᑦᓯᕋᐅᑎᒥᒃ ᑐᓂᓯᓂᕐᒧᑦ, ᐊᑐᐊᒐᖏᑦ, ᐊᑐᐊᒐᓂᒃ 
ᐊᒻᒪᓗ ᑐᕌᖓᔪᓕᐅᕆᓂᕐᒧᑦ.  
 

(ᑐᓵᔨᑎᒍᑦ) ᒫᓐᓇ ᓄᓇᕗᑦ ᐅᓪᓗᕆᓂᐊᖅᑕᖓᓂ 
ᑕᐃᓐᓇ ᐅᑎᖅᑎᑕᐅᓐᖑᓱᒻᒪᑦ. ᐊᐳᑎᑲᓪᓚᓐᖑᐊᖅ 
ᓴᓇᓐᖑᐊᒐᖅ ᑖᒪᔅ ᓯᑕᓐ ᓄᓇᕗᒻᒧᑦ 
ᐅᑎᖅᑎᑕᐅᓗᓂ ᑖᓐᓇ ᐊᖓᔪᖅᑳᖑᓚᐅᖅᓯᒪᔪᖅ 
ᐅᑭᐅᖅᑕᖅᑐᓕᕆᓂᕐᒧᑦ. ᓄᓇᕗᒻᒥᑦ ᑐᓐᖓᕕᒃᑯᓐᓄᑦ 

ᑐᓂᔭᐅᓚᐅᖅᓯᒪᔪᖅ ᑖᓐᓇ ᓴᓇᓐᖑᐊᒐᖅ 
ᐊᖓᔪᖅᑳᖑᓪᓗᓂ ᐱᔭᕇᖃᑦᑕᖅᓯᒪᔭᒥᓂᖏᑦ 
ᐱᔾᔪᑎᒋᓪᓗᒋᑦ, ᑖᓐᓇ 1992-ᒥᓗ 
ᐊᖏᖃᑎᒌᒍᓐᓇᖅᓯᓚᐅᖅᓯᒪᕗᑦ ᓄᓇᕗᑦ 
ᓴᖅᑭᑕᐅᓪᓗᓂ. ᑕᐃᓐᓇ 
ᐅᑎᖅᑎᑦᑎᓐᖑᐊᓯᓐᓇᖅᑐᕉᖅ ᓴᓇᓐᖑᐊᒐᕐᒥᒃ 
ᓄᓇᕗᑦ ᐅᐱᒋᓪᓗᒍ, ᒪᓕᒐᓕᐅᕐᕕᒻᒦᓐᓂᐊᓕᖅᑐᖅ, 
ᐃᑦᑕᕐᓂᓴᖃᕐᕕᒻᒥᒃ ᐃᓪᓗᑖᕋᓱᓐᓂᖏᓐᓂᒃ ᓄᓇᕗᒻᒥ. 
 
ᑕᐃᒫᒃ ᐱᕈᖅᐸᓪᓕᐊᓪᓗᑕ ᓯᕗᓂᑦᑎᓐᓄᑦ, 
ᖄᖏᖅᓯᒪᔪᓂᑦᑕᐅᖅ, ᐳᐃᒍᔾᔮᓐᖏᓐᓇᑦᑕ 
ᐳᐃᒍᖅᓯᒪᓐᖏᓇᑦᑕ ᐱᖅᑯᓯᓕᕆᔨᒃᑯᑦ 
ᐃᑦᑕᕐᓂᓴᓕᕆᔨᒃᑯᑦ ᖃᓂᔅᓴᖅᑐᑎᒃ 
ᐱᓕᕆᖃᑎᖃᖃᑦᑕᖅᓯᒪᔪᑦ ᓴᖅᑮᒐᓱᐊᖅᑐᑎᒃ 
ᓄᓇᕗᒻᒥ ᐃᑦᑕᕐᓂᓴᖃᕐᕕᐅᒐᔭᖅᑐᒥᒃ, 
ᐸᐸᑦᑎᕕᐅᒐᔭᖅᑐᒥᒃ ᑎᑎᕋᖅᓯᒪᔪᓂ ᐃᑦᑕᕐᓂᓴᓂᒃ 
ᐊᒻᒪ ᑕᑯᔭᖃᕐᕕᒻᒦᒋᐊᓕᓐᓂᒃ. ᐊᒻᒪᑦᑕᐅᖅ ᓄᑖᓂᒃ 
ᑕᒪᐅᓐᖓᖅᑐᖃᕋᐃᑉᐸᑦ ᐃᓂᔅᓴᖃᖃᑦᑕᓂᐊᕐᖓᑕ 
ᑕᐃᓐᓇᑎᑐᑦ ᐊᐳᑎᑲᓪᓚᖑᐊᖅ ᐅᑎᖅᑎᑕᐅᓂᐊᔪᖅ 
ᓴᓇᓐᖑᐊᒐᖅ ᐊᒻᒪᓗᑦᑕᐅᖅ ᕗᕌᖕᓕᓐᑯᑦ 
ᐱᒥᓂᖏᓐᓂᒃ. ᒫᓐᓇ ᐃᑦᑕᕐᓂᓴᓕᕆᔨᒃᑯᓐᓂ 
ᑎᒥᐅᔪᓂᑦ ᓴᖅᑮᕙᓪᓕᐊᔪᒍᑦ ᐊᒻᒪᑦᑕᐅᖅ 
ᓯᓚᑎᑦᑎᓐᓂᓐᖔᖅᑐᓂᑦ ᑮᓇᐅᔭᓄᑦ 
ᐊᓯᐊᖃᑎᖃᖅᑐᑕ. ᐃᑦᑕᕐᓂᓴᖃᕐᕕᒻᒥᑦ 2021-
ᖑᓕᖅᑲᑦ ᓴᖅᑭᕈᒫᕐᓂᐊᖁᓪᓗᒍ. 
 
(ᑐᓵᔨᑎᒎᕈᓐᓃᖅᑐᖅ) ᐱᔪᓐᓇᕐᓂᕆᔭᖏᑦ 
ᐃᓄᖁᑎᑉᑕ ᓄᓇᕗᒻᒥ ᑭᒡᓕᖃᓐᖏᑦᑐᑦ. 
ᓯᕗᒻᒧᐊᒋᐊᕐᓂᒃᑯᑦ ᐊᑕᐅᑦᓯᒃᑰᕐᓗᑕ ᓴᓐᖏᔪᒥᒃ 
ᐋᖅᑭᒃᓯᓂᒃᑯᑦ ᖃᓄᐃᓐᖏᑦᑐᒥᒃ ᐱᐅᓂᖅᓴᒥᒃ 
ᓯᕗᓂᒃᓴᖃᕈᓐᓇᖅᑐᒍᑦ. ᐅᕙᑦᑎᓐᓄᓗᒃᑖᖅ. 
 
ᐊᖏᔪᒻᒪᕆᖕᒥᒃ ᐱᓕᕆᐊᒥᒃ ᐊᒻᒪ 
ᐱᕙᓪᓕᐊᓂᖅᑕᖃᓚᐅᖅᑐᖅ ᓯᕗᓪᓕᕐᒥᒃ ᐊᒻᒪᓗ 
ᑐᒡᓕᖓᓂ ᑲᑎᒪᔪᓂᒃ ᓯᑕᒪᒋᓕᖅᑕᖓᓂ 
ᒪᓕᒐᓕᐅᕐᕕᖕᒧᑦ ᑲᑎᒪᔨᐅᔪᓄᑦ 
ᐊᑑᑎᖃᖅᓯᒪᒻᒪᕆᒃᑐᖅ ᐅᖃᓪᓚᐅᓯᖃᕐᓂᐅᔪᓂᒃ, 
ᑐᕌᒐᓂᒃ ᐊᒻᒪᓗ ᐱᐊᓂᒃᓯᒪᔪᓂᒃ ᑕᒪᐅᖓ ᑎᑭᖦᓗᒍ. 
ᐃᓕᑕᖅᓯᔪᒍᑦ ᑲᔪᓯᔭᕆᐊᖃᕐᓂᑉᑎᓐᓂᒃ 
ᐱᓇᓱᖕᓂᕆᔭᑉᑎᓐᓂᒃ ᑎᑭᐅᑎᓂᕐᒧᑦ ᑐᕌᒐᕆᔭᕗᑦ 
ᐊᒻᒪᓗ ᐱᐊᓂᒡᓗᒋᑦ ᑕᑯᒃᓴᐅᔪᑦ ᖃᓄᐃᓐᓂᖓᓂᒃ 
ᓄᓇᕗᒻᒥᐅᓗᒃᑖᓄᑦ ᖃᐃᔪᒥᒃ ᑲᑎᒪᓂᐅᓂᐊᖅᑐᒥᒃ 
ᐃᓱᓕᑎᓪᓗᒍ ᐱᔭᒃᓴᕆᔭᕗᑦ.  
 
ᐊᒻᒪ ᖁᔭᓐᓇᒦᕆᐊᓪᓗᐊᕕᒃᖢᖓ ᐊᒃᓱᕈᖅᖢᓯ 
ᐱᓕᕆᑦᑕᕋᑉᓯ ᑕᒡᕙᓂ ᐱᔪᓐᓇᕐᓂᓗᒃᑖᓯ ᐊᑐᖅᖢᒍ 
ᐃᓅᖃᑎᑎᑦ ᐃᑲᔪᕈᐊᖅᖢᒋᑦ ᑭᒡᒐᖅᑐᐃᒐᑉᓯ 
ᐃᓅᓯᖅᐳᑦ ᐱᕚᓪᓕᖁᑉᓗᒍ. 

ᑕᖃᐃᖅᓯᑦᓯᐊᕐᓂᐊᖅᐳᓯᑐᖅ ᐅᐱᕐᖔᖅ ᐊᐅᔭᕐᓗ 
ᐃᓚᓯ ᐱᖃᑎᒋᓗᒋᑦ ᓄᓇᖅᑲᑎᓯᓗ. ᒪ’ᓇ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑲᑎᒪᔾᔪᑎᒃᓴᑦᑎᓐᓄᑦ ᐅᑎᕐᓗᑕ. 
ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. 
ᓯᕗᓕᖅᑎᒋᔭᐅᔪᖅ ᓄᓇᕗᑦᒥ, ᒥᔅᑕ ᑕᑉᑐᓇ.  
 

ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ  

ᒪᓕᒐᓕᕆᓂᕆᕙᑦᑕᖏᑦ ᓄᓇᕘᒥ ᐊᒻᒪᓗ 
ᐱᓕᕆᓂᖏᑦ ᒐᕙᒪᒃᑯᑦ (ᑕᑉᑐᓇ) 

 
ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ, 
ᓄᓇᕗᑦᒥᐅᑦ, ᖁᕐᓗᖅᑑᒥᐅᓪᓗ.  
 
ᐅᖃᖅᑏ, ᒫᓐᓇ ᓄᑖᒥᑦ ᐱᒋᐊᖅᑎᓗᑕ 
ᐅᖃᑲᐃᓐᓇᕈᒪᔪᖓ ᒪᓕᒐᓕᕆᓂᕆᕙᑦᑕᑎᓐᓂᑦ 
ᓄᓇᕗᑦᒥ ᐊᒻᒪᑦᑕᐅᖅ ᐱᓕᕆᓂᕗᑦ ᒐᕙᒪᐅᓪᓗᑕ.  
 
ᓇᓗᓇᓐᖏᑎᐊᕐᖓᑦ ᐅᖃᖅᑏ, ᑖᓐᓇ 
ᒪᓕᒐᓕᕆᓂᕐᒧᑦ ᐱᓕᕆᐊᖑᔭᕆᐊᖃᕐᓂᖓ 
ᑭᒃᑯᓕᒫᓄᑦ ᒐᕙᒪᐅᔪᓄᑦ ᐱᒋᔭᐅᒻᒪᑦ, 
ᑖᒃᑯᓄᖓᑐᐊᖑᓐᖏᑦᑐᑦ ᓄᓇᕗᑦ ᒐᕙᒪᒃᑯᖏᓐᓄᑦ, 
ᑭᓯᐊᓂ ᑕᐃᒪᐃᒃᑲᓗᐊᖅᑎᓪᓗᒍ ᒐᕙᒪᐅᓪᓗᑕᑦᑕᐅᖅ 
ᑕᐃᒫᒃ ᐱᔪᓐᓇᑎᐊᖅᑯᒍᑦ ᐊᑐᓕᖁᔭᓕᐅᕈᓐᓇᖅᑐᑕ 
ᐋᖅᑭᒋᐊᖁᓪᓗᒍ ᑕᒪᓐᓇ ᐊᐅᓚᓂᖓ. ᑕᐃᒪ 
ᑎᑎᕋᖃᑦᑕᖅᓯᒪᔪᕕᔾᔪᐊᕌᓘᒻᒪᑕ ᒐᕙᒪᒃᑯᑦ 
ᐱᓕᕆᕕᕈᓘᔭᖏᓐᓂᑦ ᐊᒻᒪᑦᑕᐅᖅ ᐃᓄᐃᑦ 
ᑲᑐᔾᔨᖃᑎᒌᖏᓐᓂᑦ, ᒐᕙᒪᑐᖃᒃᑯᓪᓗ, ᐊᒻᒪ 
ᑲᓇᑕᐅᑉ ᐊᕕᑦᑐᖅᓯᒪᓂᕋᓛᖏᑦ ᒐᕙᒪᖏᑕ.  
 
ᐅᖃᖅᑏ, ᐅᖃᖅᑐᖃᖅᑐᕕᔪᐊᕌᓘᖃᑦᑕᕐᖓᑦ 
ᐊᒻᒪᑦᑕᐅᖅ ᑲᙲᓱᒃᑐᖃᕕᐅᑎᑉᐸᑦᑐᓂ 
ᑎᑎᕋᖅᑐᖃᕐᓂᕐᖓᒎᖅ ᐅᕙᖓ ᐊᓪᓚᕕᖓᓂᑦ, 
ᒐᕙᒪᑐᖃᒃᑯᓐᓂᓗ ᐱᔾᔪᑎᖃᖅᑐᓂᑦ 
ᓄᓘᔮᓕᕆᓂᐅᓂᐊᖅᑐᓂᑦ.  

ᐅᖃᖅᑏ, ᐱᑲᒻᒪᒃᓯᒪᔪᖅᑕᖃᓐᖏᑦᑐᖅ 
ᑐᑭᓯᓂᕐᓗᒃᓯᒪᔪᖅᑕᖃᓐᖏᑐᕐᓗ, ᐱᖓᓱᓂᑦ 
ᓴᖅᑭᐸᓪᓕᐊᔪᖃᖅᓯᒪᒻᒪᑦ ᑕᖅᑮᑦ 
ᐊᓂᒍᖅᐸᓪᓕᐊᓯᒪᑎᓪᓗᒋᑦ ᐃᓛᒃᑯᑦ ᒐᕙᒪᓕᕆᔩᑦ 
ᒐᕙᒪᐃᑦ ᐊᐅᓚᒋᐊᖃᕐᖓᑕ ᐱᑦᑎᐊᓂᒃᑯᑦ, 
ᓴᖅᑭᔮᑦᑎᐊᑐᒃᑯᑦ, ᐊᐅᓚᒃᑎᐊᖅᑐᒃᑯᓪᓗ 
ᐊᔾᔨᒌᑦᑐᒃᑯᑦ. ᐊᒻᒪᑦᑕᐅᖅ ᒐᕙᒪᐃᑦ 
ᑮᓇᐅᔭᖃᖅᑎᑕᐅᑦᑎᐊᖏᓐᓇᕆᐊᖃᖅᑐᑦ, ᐊᒻᒪᓗ 
ᑕᐃᒫᒃ ᐊᔭᐅᕇᓐᓇᕆᐊᖃᖅᑐᒍᑦ 
ᑲᒪᒋᔭᐅᑦᑎᐊᖅᑐᓂᑦ ᐱᕙᓪᓕᐊᔪᓕᕆᓂᕐᒥᒃ ᓄᓇᕘᒥ 
ᓯᕗᓂᒃᓴᖃᑦᑎᐊᓂᐊᕐᖓᑕ ᐃᓄᖁᑎᕗᑦ.  
 
ᒫᓐᓇᕈᓘᓚᐅᖅᑐᖅ, ᐊᑐᓕᖁᔭᓕᐅᓚᐅᕋᒪ ᑖᒃᑯᐊ 
ᒐᕙᒪᑐᖃᒃᑯᑦ ᖃᐅᔨᓴᕈᓪᓗᒋᑦ, 
ᑕᒻᒪᖅᓯᒪᔪᖅᓯᐅᖁᓪᓗᒋᑦ ᓄᓇᕗᑦᒥ 
ᐸᕐᓇᐃᔨᒃᑯᓐᓂᑦ. ᑖᓐᓇ ᐊᑐᓕᖁᔭᓕᐊᖑᔪᖅ 
ᑭᐅᔪᑎᒋᓚᐅᖅᑕᕋ ᑖᒃᑯᓇᓐᖓᑦ ᑎᑎᖅᑲᐅᔪᔪᒥᒃ 
ᑭᐅᔪᑎᒋᒋᐊᖅᑐᒍ ᒥᓂᔅᑕ ᕚᓪᑯᕌᕝᒧᑦ ᑕᐃᑲᓂ 
ᓄᓇᖃᖅᑳᖅᑐᒥᓂᓕᕆᔨᒃᑯᖏᓐᓂ ᑲᓇᑕᒥ. ᑖᓐᓇ 
ᐊᑐᓕᖁᔭᓕᐊᖅ ᑕᐃᒪᐃᒍᓐᓇᕋᑦᑕ ᒐᕙᒪᐅᓪᓗᑕ 
ᐊᑐᓕᖁᔭᓕᐊᕆᓯᒪᔭᕋ, ᑭᓯᐊᓂ ᑖᓐᓇ 
ᐃᓱᒫᓗᒋᔭᐅᓕᖅᓯᒪᔪᖅ.  
 
ᑖᓐᓇ ᐅᖃᐅᓯᓐᖏᒪᓪᓕ ᐱᒍᓐᓇᑎᑦᑎᓂᖅ 
ᐱᔭᕆᐊᖃᓐᖏᑎᑦᑎᓂᕐᓘᓐᓃᑦ ᒪᓕᑦᑕᐅᔭᕆᐊᓕᒻᒥᑦ 
ᓚᐃᓴᒥᑦ, ᑖᓐᓇ ᐸᕐᓇᐃᔨᒃᑯᓐᓄᑦ ᐱᓕᕆᐊᖑᒻᒪᑦ. 
ᑖᒃᑯᐊ ᐸᕐᓇᐃᔨᒃᑯᑦ ᐲᔭᐃᒐᓱᓐᓂᐅᓴᒻᒪᑕᒎᖅ 
ᐸᕐᓇᐅᑎᐅᑉ ᐋᖅᑭᒋᐊᕈᑎᔅᓴᖓᓂᑦ 
ᓇᓖᕌᕋᔅᓴᐅᒐᔭᖅᑐᒥᒃ ᓄᓘᔮᓕᕆᔨᒃᑯᓐᓄᑦ, ᑖᒃᑯᐊ 
ᓄᓘᔮᓕᕆᔨᒃᑯᑦ ᐊᐱᕆᓯᒪᔪᑦ 
ᓇᓗᓇᐃᖅᓯᒋᐊᑦᑎᐊᖁᔨᑐᐃᓐᓇᖅᑐᑎᒃ ᑕᒪᑐᒥᖓ. 
ᑖᓐᓇ ᐋᖅᑭᒋᐊᖅᑕᐅᒍᑎᔅᓴᖓ ᐸᕐᓇᐃᔨᒃᑯᓐᓄᑦ 
ᑭᓯᐊᓂ ᐋᖅᑭᒋᐊᖅᑕᐅᒍᓐᓇᕐᖓᑦ ᓄᓇᑖᕐᓂᐅᓯᒪᔪᖅ 
ᐊᖏᖃᑎᒌᒍᑎ ᓈᓴᐅᑎᓕᒃ 11.6 ᒪᓕᑦᑐᒍ.  
 
ᐃᓱᒫᓗᒃᑲᒪ ᑖᓐᓇ ᓯᕗᓪᓕᖅ ᐊᒻᒪᓗ ᐊᐃᑉᐹ 
ᐋᖅᑭᒋᐊᕈᑕᐅᓯᒪᔪᖅ ᓄᓘᔮᓕᕆᓂᕐᒥᒃ ᕿᑭᖅᑖᓗᒻᒥ 
ᓄᓇᓕᕆᓂᕐᒧᑦ ᐸᕐᓇᐅᑎ, ᑮᓇᐅᔭᖏᑦ 
ᐊᖏᖅᑕᐅᖄᕆᐊᖃᓚᐅᓐᖏᒻᒪᑕ, ᑕᐃᒫᓪᓗ 
ᐊᐱᕆᖃᑦᑕᖅᓯᒪᓕᖅᑯᖓ ᓱᒻᒪᑦ 
ᑕᐃᒪᐃᒋᐊᖃᖅᑎᑕᐅᒻᒪᖔᑕᓕ ᓄᓘᔮᓕᕆᔨᒃᑯᑦ. 
 

ᐅᖃᖅᑏ, ᑖᓐᓇᑦᑕᐅᖅ ᑕᐃᒫᔅᓴᐃᓐᓇᖅ 
ᐅᖃᐅᓯᐅᓯᒪᒻᒥᔪᖅ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᑯᖏᓐᓄᑦ, ᓄᓇᕗᑦ 
ᒐᕙᒪᒃᑯᖏᑎᑐᑦᑕᐅᖅ, ᑕᐃᒫᑦᑕᐅᖅ ᐃᓱᒫᓘᑎᒥᓂᒃ 
ᓴᖅᑮᓯᒪᒻᒪᑕ ᐊᓯᔾᔩᒍᓐᓇᖅᑎᑕᐅᑎᓐᓇᒋᑦ 
ᐱᓕᕆᒍᓐᓇᖅᑎᑕᐅᑎᓐᓇᒋᓪᓗ 
ᐅᐊᑦᑎᐊᕈᐊᓘᓪᓗᐊᖏᑦᑐᒧᑦ ᐅᑕᖅᑭᒋᐊᖃᕐᓗᑎᒃ. 
ᑖᒃᑯᐊ ᐊᑭᕋᖅᑐᖅᓯᒪᔪᔫᔮᕐᖓᑕ 
ᐃᓪᓗᓄᖔᖅᓯᒪᔪᔫᔮᕐᖓᑕ ᓄᓇᕗᑦᒥ 
ᓄᓇᑖᕐᓂᐅᓯᒪᔪᖅ ᐊᖏᖃᑎᒌᒍᑎᒥᒃ.  
 
ᑖᒃᑯᐊᑦᑕᐅᖅ ᐸᕐᓇᐃᔩᑦ ᓇᓗᓇᐃᖅᓯᓚᐅᕐᒥᔪᑦ 
ᑮᓇᐅᔭᖃᑦᑎᐊᖅᑎᑕᐅᖃᑦᑕᓐᖏᓗᐊᕐᓂᑯᒧᒎᖅ 
ᕿᒥᕐᕈᒍᓐᓇᖅᓯᖃᑦᑕᖅᓯᒪᓐᖏᒻᒪᑕ, 
ᖄᖏᐅᑎᓚᕿᖃᑦᑕᖅᓯᒪᕗᑦ. ᑕᐃᒫᓪᓗ ᑖᔅᓱᒥᖓ 
ᑮᓇᐅᔭᖃᖅᑎᑕᐅᑦᑎᐊᙲᓐᓇᖅᑐᑎᒃ ᐊᓪᓛᒃ 25%-
ᒥᑦ ᐊᑭᑦᑐᕆᐊᓚᐅᕋᓗᐊᖅᑎᓪᓗᒋᑦ ᓄᓇᑖᖅᑎᓪᓗᒋᑦ 
ᑐᓐᖓᕕᒃᑯᑦ ᑲᓇᑖᑯᓪᓗ ᐊᖏᖃᑎᒌᑦᑎᓪᓗᒋᑦ.  
 
ᑮᓇᐅᔭᓪᓕ ᐃᓱᒪᒋᓐᖏᒃᑲᓗᐊᕐᓗᒋᑦ, 
ᓇᓪᓕᐊᑐᐃᓐᓇᑦᑎᐊᖅ ᑎᒥᐅᔪᖅ 
ᓄᖅᑲᖓᔪᑎᖃᕆᐊᖃᓐᖏᒻᒪᑦ 
ᖃᐅᔨᓴᕆᖃᕐᓂᕐᒥᓂᒃ, ᖄᖏᐅᑎᓗᐊᖃᑦᑕᖏᓪᓗᑎᒃ. 
ᓄᓇᕗᑦᒥᐅᑦ ᑎᒥᖁᑎᖃᕆᐊᖃᕐᖓᑕ 
ᓇᓗᓇᓐᖏᑎᐊᖅᑐᒥᑦ ᐊᔾᔨᒌᒥᒃ 
ᐊᐅᓚᓂᖃᖃᑦᑕᖅᑐᒥᒃ ᐱᕙᓪᓕᐊᔪᓕᕆᓂᖅ 
ᓄᖅᑲᖓᑎᑕᐅᖃᑦᑕᕆᐊᖃᓐᖏᓪᓗᓂᓗ, ᐅᐱᓐᓇᕋᓂ 
ᐊᔾᔨᒌᓐᖏᑦᑐᓂᑦ ᒪᓕᒐᖃᓕᖅᑎᑦᑎᓲᖅ 
ᑮᓇᐅᔭᓂᓪᓗ ᐊᒥᒐᖅᑎᑦᑎᓕᓲᖑᓪᓗᓂ. 
 
ᐅᖃᖅᑏ, ᑕᑯᔪᒪᑦᑕᕋᓗᐊᖅᑯᖓ ᐸᕐᓇᐃᔩᑦ ᑖᒃᑯᐊ 
ᑮᓇᐅᔭᖃᖅᑎᑕᐅᑦᑎᐊᖁᓪᓗᒋᑦ ᓄᓇᕗᒦᓛᒃ 
ᐸᕐᓇᐃᔩᑦ ᖃᓄᐃᓕᖓᓕᕐᒪᖔᑕ ᑐᑭᓯᓯᒪᒋᐊᖃᕋᑦᑕ, 
ᐊᒻᒪᑦᑕᐅᖅ ᓄᓇᕘᒥ ᓄᓇᐅᑉ ᐊᑐᖅᑕᐅᓂᖓᓄᑦ 
ᐸᕐᓇᐅᑎᖓ ᐱᔭᕇᖅᑕᐅᖁᑦᑕᖅᑲᕋ, 
ᑕᐃᒃᑯᐊᓕᒫᑦᑎᐊᑦ ᐃᓚᒍᒪᔪᓕᒫᑦ 
ᐃᓚᐅᕝᕕᖃᖃᑦᑕᕈᓐᓇᓂᐊᕐᖓᑕ 
ᓇᓗᓇᓐᖑᑎᐊᖅᑐᒃᑯᑦ ᓴᖅᑭᔮᑦᑎᐊᑐᒃᑯᑦ.  
 
ᓄᓇᓕᓕᒫᑦᑎᐊᖅᑕᐅᑦ ᐱᕕᒃᓴᖃᕆᐊᖃᕐᖓᑕ 
ᐱᕙᓪᓕᐊᑎᑦᑎᒍᓐᓇᖃᑕᐅᓗᑎᒃ ᐊᐅᓚᑕᒥᓂᒃ 
ᐊᒻᒪᑦᑕᐅᖅ ᐊᐅᓚᑦᑎᒍᓐᓇᕐᓗᑎᒃ 100-ᒐᓛᓗᓐᓂᒃ 
ᐃᖅᑲᓇᐃᔮᓂᒃ ᔭᒐᐃᓂᐅᓴᓐᖏᓪᓗᑎᒃ  
ᒥᓕᐊᒐᓛᓗᓐᓂᓗ  

ᑮᓇᐅᔾᔭᔅᓵᔅᓴᓂᒃ ᔭᒐᐃᓂᐅᓴᓐᖏᓪᓗᑎᒃ 
ᓯᕗᓂᒃᓴᑎᓐᓄᑦ.  
 
ᐃᓚᒌᑦᑐᓪᓗ ᑕᒪᒃᑯᐊ ᓂᕿᒃᓴᖃᑦᑎᐊᕈᓐᓇᖁᓪᓗᒋᑦ 
ᐊᔪᖅᓴᖏᓪᓗᑎᒃ ᐊᒻᒪ ᐊᑭᑐᓗᐊᖏᑦᑐᓂᒃ 
ᓂᐅᕕᖃᑦᑕᕈᓐᓇᕐᓗᑎᒃ ᐊᒻᒪᓗ ᐱᓕᐊᖅᑐᒥᒃ 
ᑕᒪᓐᓇᑦᑕᐅᖅ ᓄᓇᕗᑦ ᓴᓗᒪᑎᑦᑎᐊᕐᓗᒍ ᐊᒻᒪᓗ 
ᑕᒪᓐᓇ ᓄᓇᕗᑦ ᐱᐅᔫᖏᓐᓇᕆᐊᖃᕐᖓᑦ. 
 
ᐅᖃᖅᑏ, ᑕᐃᒪ ᐅᕙᓃᑦᑐᓪᓗ ᑖᒃᑯᐊ 
ᐱᔾᔪᑎᒋᓪᓗᒋᑦ ᑕᒪᒃᑯᐊ ᐱᕙᓪᓕᐊᓂᕆᔭᕗᑦ ᐊᒻᒪᓗ 
ᑲᒪᒋᑦᓯᐊᕐᓗᒋᑦ ᑕᒪᒃᑯᐊ ᐊᐅᓚᑕᐃᑦ ᐊᒻᒪ 
ᒐᕙᒪᐅᔪᑦ. ᖁᔭᓐᓇᒦᒃ, ᐅᖃᖅᑎᑦᑎᔨ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 
ᐊᑎᖁᑎᖃᕈᓐᓃᕋᒪ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᒪᑉᓴᓛᒃ. (ᒪᑉᓴᓚᒃ)  
 
ᑲᑎᒪᔾᔪᑎᒃᓴᖅ 4: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖏᑦ 001 – 4(3): 

ᓇᐅᔮᑦ ᐊᑎᓐᖑᕈᒫᓕᕐᓂᖓ ᔪᓚᐃ 2, 2015 
ᐊᑎᕆᓕᕐᓗᓂᐅᓪᓗ (ᒪᑉᓴᓚᒃ) 

 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ 
ᓂᑯᕕᔾᔪᑎᖃᖅᑐᖓ ᐱᔾᔪᑎᖃᖅᖢᖓ ᑖᓐᓇ ᓇᐅᔮᑦ, 
ᐊᑎᓐᖑᕈᒫᓕᕐᒪᑦ ᔪᓚᐃ 2-ᖑᓕᖅᐸᑦ 
ᐊᑎᕆᓕᕐᓗᓂᐅᓪᓗ. 
 
>>ᐸᑦᑕᑐᖅᑐᑦ 
 
ᒪᐃᖑᑎᓪᓗᒍ 2014-ᒥ, ᑖᒃᑯᐊ ᓇᐅᔮᕐᒥᐅᑦ 
ᓂᕈᐊᓚᐅᖅᓯᒪᖕᒪᑕ ᑖᓐᓇ ᐊᑎᖅ 
ᐊᓯᔾᔨᖅᑕᐅᖁᓪᓗᓂᕐᔪᒃ, ᓇᐅᔮᖑᖁᓪᓗᓂᔾᔪᒃ ᐊᒻᒪᓗ 
2-ᖑᓕᖅᑎᓪᓗᒍ, ᑖᒃᑯᐊ ᕼᐋᒻᓚᒃᑯᖏᑦ ᓇᐅᔮᓂ 
ᐱᖁᔨᕗᖔᕈᑎᒃᑯᑦ ᐊᓂᒍᐃᓚᐅᕐᒪᑕ  

ᑖᑉᓱᒥᓐᖓᑦ ᓈᒻᒪᒍᓱᒃᑐᑎᒃ ᑐᓂᔾᔪᑎᒋᓪᓗᓂᔾᔪᓪᓗ 
ᒐᕙᒪᒃᑯᓐᓄᑦ.  
 
ᓅᕖᕙ 14-ᒥ, ᑖᒃᑯᐊ ᓄᓇᕗᑦᒥ ᒐᕙᒪᒃᑯᑦ 
ᑖᑉᓱᒥᓐᖓ ᐊᖏᓚᐅᖅᓯᒪᔪᑦ ᑖᓐᓇ ᑐᒃᓯᕋᖅᑕᐅᔪᖅ 
ᓇᐅᔮᕐᒥᐅᑦ ᕼᐋᒻᓚᒃᑯᖏᓐᓂᒃ ᑖᓐᓇ 
ᐊᓯᔾᔨᖅᑕᐅᖁᓪᓗᒍ. ᑖᓐᓇ ᐱᓐᖑᕈᒫᕐᒪᑦ 
ᐊᑎᓪᓚᕆᓐᖑᕈᒫᕐᒪᒍ ᔪᓚᐃ 2-ᖑᓕᖅᐸᑦ.  
ᐊᒻᒪᓗ ᖁᕕᐊᓱᒃᑐᖓ ᑐᓴᖅᑎᑦᑎᒍᓐᓇᕋᒪ ᑖᓐᓇ 
ᐊᐅᓚᒍᑎᖓᑦᑕᐅᖅ ᓴᐃᒻᒪᐅᑎᖓ 
ᐊᓯᓐᖑᕐᓂᐊᕐᒥᒻᒪᑦ ᐊᒻᒪᓗ ᖁᕕᐊᓱᒍᑕᐅᓂᐊᖅᑐᖅ 
ᑕᒪᓐᓇ ᐃᓚᐅᕝᕕᒋᓗᒍᓗ ᖁᕕᐊᓱᖃᑕᐅᓗᖓ 
ᑕᐃᑲᓂ ᑕᒪᓐᓇ ᐱᓕᕆᐊᕐᖑᓕᖅᐸᑦ. 
 
ᐅᖃᖅᑎᑦᑎᔩ, ᑖᓐᓇ ᐱᓪᓚᕆᐅᒻᒪᑦ ᓇᐅᔮᕐᒥᐅᑕᓄᑦ 
ᐊᑎᖓ ᐊᓯᓐᖑᓂᐊᕐᓂᖓ ᑕᐃᒪᓕ ᑖᒃᑯᐊ 
ᒪᓕᒐᓕᐅᖅᑎᐅᖃᑎᓗᒃᑖᒃᑲ ᑕᕝᕙᓂ 
ᑐᓐᖓᓱᑦᑎᐸᒃᑲ ᐊᒻᒪ ᖁᕕᐊᓱᖃᑎᒋᔪᒪᕙᒃᑲ 
ᑕᐃᓐᓇ ᐊᑎᖓ ᐊᓯᓐᖑᖅᑎᑕᐅᓂᐊᓕᖅᐸᑦ ᔪᓚᐃ 
2-ᒥ ᑐᓐᖓᓱᖁᑦᑎᐊᖅᑐᒋᓪᓗ ᑕᐃᑯᖓ ᓇᐅᔮᒧᑦ 
ᑕᒪᕐᒥᓗᒃᑖᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐊᕐᕕᐊᓄᑦ, ᒥᔅᑕ ᓴᕕᑲᑖᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 002 - 4(3): 

ᖁᕕᐊᓲᑎᖃᕐᓂᖅ ᐃᓕᓴᕕᒻᒥ ᐱᔭᕇᖅᑐᓂᑦ 
(ᓴᕕᑲᑖᖅ) 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᒻᒪᓗᒃᑕᐅᖅ ᖁᕕᐊᓱᒻᒪᕆᑉᐳᖓ ᐅᓪᓗᒥ 2015 
ᐃᓕᓴᕕᒻᒥ ᐱᔭᕇᖅᑐᑦ ᖁᑦᓯᓂᖅᐹᒥᒃ.  
 
ᐅᖃᖅᑎ, 28-ᖑᒻᒪᑕ ᑕᐃᒃᑯᐊ. ᒫᓐᓇ 
ᐱᔭᕇᓐᓂᖃᓚᐅᖅᑐᑦ ᐊᒻᒪᓗ ᑖᒃᑯᐊ 
ᐊᒃᓱᕈᖃᑦᑕᕐᒪᕆᑦᑐᑦ ᐃᓕᓐᓂᐊᕐᓂᕐᒥᓂᒃ 
ᐱᓇᓱᐊᑦᑎᐊᖅᑐᑎᒃ.  
 
ᑕᒡᒐᐅᑯᐊ, ᐅᖃᖅᑏ, ᑕᐃᔪᒪᔭᒃᑲ:  

ᐱᐊᑦ ᐊᒡᓘᒃᑲᖅ 
 
ᔮᓱᐊ ᐊᓚᕋᓚᒃ 
 
ᑖᒥ ᐋᕐᓗᒃ 
 
ᑭᐅᓪᓯ ᐸᑕᓐ 
 
ᐋᓐᑎ ᐃᕙᓗᐊᕐᔪᒃ 
 
ᓵᓚᑦ ᐃᑉᓚᐅᒃ 
 
ᐊᑦᓯᓚ ᐃᖅᑯᖅ 
 
ᕌᐳᑦ ᐃᔅᖢᐊᓂᖅ 
 
ᔭᐃᒻᔅ ᐃᓴᑭᐊᖅ 
 
ᐃᐳᕈ ᖃᑉᓗᓯᐊᖅ 
 
ᕆᐊᓂ ᖃᐅᕋᔪᒃ 
 
ᔫᓕᐊ ᒪᒻᒐᖅ 
 
ᓇᐃᑕᓐ ᒪᒻᒐᖅ 
 
ᐋᓕᒃᔅ ᒪᒃᐸ 
 
ᐋᓐᑐᕉ ᒪᒃᐸ 
 
ᓘᓯ ᓇᒋᔭᒃ 
 
ᐊᒥᖅ ᓇᑏᓚ 
 
ᓯᐅᑕᓐ ᓂᐱᓴ 
 
ᓵᓚᒪᓐ ᓄᖕᓂᖅ 
 
ᐄᑕᓐ ᐅᖃᑦᓯᐊᖅ 
 
ᐊᒫᓐᓇ ᐱᖑᓴᑦ 
 
ᔨᐊᓯᑲ ᐱᖑᓴᑦ 
 
ᕗᕌᓐᓴᔅᑲ ᓱᓗᒃ 
 

ᓈᓐᓯ ᑕᔅᓯᐅᒃ 
 
ᑕᐱᓴ ᑕᑦᑐᐃᓂ 
 
ᓯᐴᕋ ᑖᒻᓴᓐ 
 
ᑯᕆᓐ ᑑᒑᖅ, ᐊᒻᒪᓗ  
 
ᕋᐃᑦᓱ ᑐᑦᓯᐅᑐᖅ 
 
ᑖᒃᑯᐊ ᑕᒡᒐ ᐃᓕᑕᕆᔪᒪᕙᒃᑲ ᐊᖓᔪᖅᑳᖏᑦ 
ᐃᓕᓴᐃᔨᖏᑦ ᐊᒻᒪ ᓄᓇᓖᑦ ᑕᒪᒃᑯᐊ 
ᐃᑲᔪᖅᑐᑦᓯᐊᖃᑦᑕᖅᑐᑦ ᐊᕐᕌᒍᒥ 
ᐃᓕᓐᓂᐊᕋᓱᐊᖅᑎᓪᓗᒋᑦ ᑖᒃᑯᐊ ᐊᒻᒪ 
ᐃᑲᔪᖅᑕᐅᓪᓗᑎᒃ ᑭᓯᐊᓂ ᐱᔪᓐᓇᑦᓯᐊᖃᑦᑕᕐᒪᑕ 
ᓯᕗᒧᐊᑦᓯᐊᕐᓗᑎᒃ.  
 
ᐊᒻᒪᓗ ᑖᒃᑯᐊ ᖁᕕᐊᓱᑦᓯᐊᖁᕙᒃᑲ ᓯᕗᓂᕐᒥ 
ᐱᓇᓱᐊᕐᓂᐊᖅᑕᒥᓂᒃ ᐊᒻᒪᓗ ᐅᖃᐅᑎᓗᒋᑦ. 
ᑕᐃᒪ ᐱᒋᐊᕐᓂᑐᐃᓐᓇᐅᖕᒪᑦ ᒫᓐᓇ 
ᐃᓱᓕᑦᓯᒐᓗᐊᖅᑎᓪᓗᒋᑦ 12-ᒥᒃ 
ᐃᓕᓐᓂᐊᖅᑕᒥᓐᓂᒃ.  
 
ᑕᐃᒫᒃ ᐅᖃᖅᑎ, ᑖᒃᑯᐊ ᐃᓚᒃᑲ 
ᖁᕕᐊᖃᑎᒋᔪᒪᕙᒃᑲ ᑕᕝᕙᓃᖃᑎᒃᑲ ᐊᕐᕕᐊᓂ 
2015-ᒥ ᐱᔭᕇᖅᑐᓂᒃ ᐃᓕᓴᕕᒻᒥ. ᖁᔭᓐᓇᒦᒃ, 
ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐅᖅᓱᖅᑑᒧᑦ, ᐋᖁᐊᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 003 - 4(3): 

ᖁᕕᐊᓲᑎᖃᕐᓂᖅ ᐅᖅᓱᖅᑑᒥ 
ᐃᓕᓐᓂᐊᖅᑐᑦ ᐱᔭᕇᕐᓂᖏᓐᓂᒃ (ᐋᖁᐊᖅ) 

 
ᐋᖁᐊᖅ: ᖁᐊᓇᖅᑯᑎᑦ ᐅᖃᖅᑎᑦᓯᔨ. ᐅᑉᓗᒥ 
ᓇᖏᖅᓯᔪᖓ ᖁᕕᐊᓲᑎᖃᕋᒪᑦᑕᐅᖅ ᐃᓕᓴᖅᑐᑦ 
ᐅᖅᓱᖅᑑᒥ ᐃᑉᐸᒃᓴᖅ ᓄᖃᕐᒪᑕ ᐅᑭᐅᖅ 
ᐃᓕᓴᑦᓯᐊᖅᑯᑎᒡᓗ. ᖁᔭᒋᕙᑦᑲᑦ  

ᓯᑯᕐᕕᓕᐊᖃᑦᑕᕐᒪᑕ ᐅᑉᓗᑕᒫᑦ 
ᐊᔪᕐᓇᕋᓗᐊᖅᑎᓪᓗᒍ ᓯᑰᕐᕕᖕᒧᐊᖃᑦᑕᕐᒪᑕ.  
 
ᐃᓕᓴᐃᔨᓪᓗ ᖁᔭᒋᕙᑦᑲᑦ ᐃᓕᓴᐃᑦᓯᐊᕐᒪᑕ 
ᓄᑕᖅᑲᑉᑎᓐᓂᒃ ᑲᒪᑦᓯᐊᖅᖢᑎᒡᓗ. 
ᖁᔭᓐᓇᒦᕈᒪᑉᓗᒋᑦ ᐅᐱᓐᕐᖔᖃᑦᓯᐊᖁᑉᓗᒋᓪᓗ 
ᐊᐅᔭᒧᓪᓗ ᖁᕕᐊᖁᓪᓗᒋᑦ. 
 
(ᑐᓵᔨᑎᒍᑦ) ᐅᖃᖅᑎ, ᑕᐃᒪ ᐊᑕᐅᓯᕐᒥᒃ ᑖᓐᓇ 
ᐃᓕᓴᐃᔨᖓᑦ ᐅᖃᐅᓯᕆᔪᒪᓪᓗᒍ ᐊᒻᒪ ᑕᐃᒪ 
ᐅᓪᓗᒥ ᐅᖃᐅᓯᕆᔪᒪᓪᓗᒍ. ᑕᐃᒪᓗ ᑖᓐᓇ 
ᓯᕗᓂᒃᓴᒧᓪᓗ ᐃᒪᓐᓇ ᐊᑕᐅᓯᕐᒥᒃ 
ᖁᖓᑎᑦᓯᖃᑦᑕᓲᖑᒻᒪᑕ ᑕᐃᒪ ᐊᕐᕌᒍᓕᒃ 6. ᑖᓐᓇ 
ᐃᓕᓴᐃᔨ ᐃᓕᓴᖅᑎᐅᔪᖅ ᐊᒻᒪᓗ ᑕᐃᒪᓐᓇ 
ᐊᑲᐅᒃᓴᕈᓐᓃᕐᓂᕋᒥᒎᖅ ᖃᓄᑭᐊᖅ ᐊᒻᒪᓗ 
ᐊᖓᔪᖅᑳᑉ ᐊᓪᓚᕝᕕᖓᓅᕆᐊᖃᓚᐅᕋᒥ 
ᐅᖃᐅᔾᔪᖅᑕᐅᔭᖅᑐᖅᓱᓂ.  
 
ᖃᓄᐃᓕᓐᓂᕋᒥᑭᐊᖅ ᐊᒻᒪᓗ ᐊᖏᕐᕋᖅᑎᑕᐅᓪᓗᓂ, 
ᐊᒻᒪᓗ ᐅᓪᓗᒃᑯᑦ ᐃᓕᓴᕆᐊᒃᑲᓐᓂᖁᔭᐅᑦᑕᖅᑐᖅ 
ᐊᒻᒪᓗ ᐃᓕᓴᕆᐊᕈᒪᓐᖏᑦᑐᑦᕉᖅ. ᓱᒻᒪᑦ 
ᐃᓕᓐᓂᐊᕆᐊᕈᒪᓐᖏᓐᓇᕕᑦ? ᐃᓕᓴᐃᔨᒡᒎᖅ 
ᐊᖓᔪᖅᑳᖓᓐᓄᑦ ᐃᓕᓴᕆᐊᖁᔭᐅᓐᖏᓐᓇᒥᒎᖅ. 
ᖃᓄᐃᓕᓚᐅᕐᒪᑦ? ᑖᓐᓇ ᐅᖃᓚᐅᖅᑐᕉᖅ ᐅᓪᓗᓂᒃ 
9-ᓂᒃ ᐊᕕᑕᐅᓯᒪᑲᐃᓐᓇᖅᑐᖓ ᐃᓕᓴᕐᕕᒻᒥᑦ.  
 
>>ᐃᓪᓚᖅᑐᑦ 
 
ᐊᒻᒪᓗ ᑕᐃᓐᓇ ᐃᓕᑕᕆᔪᒪᔭᕋ ᑕᐃᒪ ᑕᒪᒃᑯᐊ 
ᑖᒃᑯᐊ ᑕᒡᒐ ᐃᓕᓴᖅᑏᑦ ᓯᕗᓂᒃᓴᕆᒐᑦᑎᒍᑦ 
ᐃᑉᐱᒋᑦᓯᐊᕐᓚᕗᑦ. ᖁ.ᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᑭᓐᖑᐊᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 004 - 4(3): 

ᑐᓵᔨᐅᓂᕐᒥᑦ ᓯᓚᑦᑐᖅᓴᕐᕕᒻᒥᑦ 
ᐱᔭᕇᕐᓂᖃᕐᓂᖏᑦ ᖃᒪᓂᑦᑐᐊᕐᒥ 
(ᒥᑭᓐᖑᐊᖅ) 

ᒥᑭᓐᖑᐊᖅ: ᒪ’ᓇᓪᓗᐊᕕᒃ ᐅᖃᖅᑎᑦᓯᔨ. ᐅᑉᓕᒥ 
ᓇᖏᖅᓯᔾᔪᑎᖃᖅᑐᖓ ᑖᑉᑯᐊ ᓇᓗᓇᓐᖏᒻᒪᑦ 
ᓯᕗᒧᑦ ᐊᑉᓗᖅᑕ ᑖᓐᓇ ᓯᕗᓪᓕᖅᐹᖅ 
ᓯᕗᓪᓕᖅᐸᐅᑎᓪᓚᕆᓚᐅᕋᑉᑎᒍᑦ ᐃᓕᓐᓂᐊᕐᓂᖅ. 
ᑭᓯᐊᓂ ᑖᒻᓇ ᐃᓕᓐᓂᐊᕐᓂᖅ ᑕᒪᐃᓐᓄᑦ 
ᑕᐅᑐᒃᑑᓪᓗᐊᕋᑉᑎᒍᑦ. ᓄᑕᖅᑲᑉᑎᖕᓄᑦ, ᒪᒃᑯᒃᑐᓄᑦ 
ᐊᒃᑐᓄᑦ ᐊᓪᓛᑦ.  
 
ᖁᕕᐊᓱᒃᐳᖓ ᐊᒻᒪᓗ ᒪ’ᓈᒻᒫᕈᐊᖅᖢᒍ 
ᐊᖓᔪᖅᑳᖓᔪᖅ ᐃᓕᓐᓂᐊᖅᑐᓕᕆᓂᕐᒧᑦ, 
ᓯᓚᑦᑐᓴᕐᕕᖕᒧᑦ. ᑕᐃᒪ ᐃᑉᐸᒃᓵᓂ ᑕᒪᐅᖓ 
ᐃᖃᓗᖕᓄᐊᕐᓂᐊᓕᖅᑎᓪᓗᖓ ᑐᓴᖅᑎᑕᐅᓚᐅᕋᒪ 
ᓄᓇᕗᑦᒥ ᓯᓚᑦᑐᓴᕐᕕᖕᒥ ᑕᐃᑉᑯᐊ 
ᐃᓕᓐᓂᐊᓚᐅᖅᑐᐃᑦ ᑐᓵᔨᐅᓂᕐᒥᒃ. ᓇᓗᓇᓐᖏᒻᒪᑦ 
ᑕᒪᒃᑯᐊ ᑐᓵᔨᐅᕙᒃᑐᑦ ᐃᑲᔪᕐᓂᖃᓪᓚᕆᖕᒪᑕ 
ᒪᓕᒐᓕᐅᖅᑎᐅᔪᓄᑦ ᐊᒻᒪᓗ ᐃᖅᑲᓇᐃᔭᖅᑎᐅᔪᓄᑦ. 
ᐱᐊᓂᑦᓯᐊᓚᐅᕐᒪᑕ ᖃᒪᓂᑦᑐᐊᕐᒥ ᑕᐃᑉᑯᐊ 
ᐃᓕᓐᓂᐊᕐᓂᐅᓚᐅᖅᑐᑦ ᐅᑭᐅᒃᓵᖅ 
ᐊᐱᕆᓚᐅᖅᓯᒪᑎᓪᓗᖓ ᑕᐃᒪ ᑲᔪᓯᑦᑎᐊᓚᐅᕐᒪᑕ. 
ᖁᕕᐊᓱᒻᒫᖅᑐᑦ ᐃᓕᓐᓂᐊᕐᓂᖅ ᑲᔪᓯᑎᑕᐅᓂᐊᕐᒪᑦ 
ᑕᒪᑦᓱᒪ ᒥᒃᓵᓄᑦ ᑕᐃᑲᓂ ᖃᒪᓂᑦᑐᐊᕐᒥ.  
 
ᐊᒻᒪᓗ ᑕᐃᑉᑯᐊ ᖃᒪᓂᖅᑐᐊᕐᒥ ᐅᐱᕐᖓᒃᓵᖅ 
ᐃᓕᓐᓂᐊᕐᒐᓂᒃᐸᓪᓕᐊᓂᐊᓕᕐᒪᑕ ᐅᐱᓐᖓᖅᕼᐋᖅ 
ᓇᓗᓇᓐᖏᓚᖅ ᐃᓕᓐᓂᐊᕐᓂᐊᓕᕐᒥᒡᒪᑕᓕ 
ᖃᒪᓂᖅᑐᐊᕐᒥ ᐃᓕᓐᓂᐊᕐᕕᒻᒥ 
ᐃᓕᓐᓂᐊᖅᑑᒐᓗᐃᑦ. ᑭᕼᐃᐊᓂᒃᑕᐅᖅ ᐅᓇ ᐃᓄᐃᑦ 
ᐃᓕᖅᑯᕼᐃᐊ, ᐱᖅᑯᕼᐃᐊ, ᐃᓅᕼᐃᖅᐳᑦ 
ᐃᓕᓐᓂᐊᕐᓂᐊᕐᒥᒡᒪᑕ ᓇᓗᓇᖏᒻᒪᑦ ᑕᒪᒃᑯᐊ 
ᒪᒃᑯᒃᑐᐃᑦ ᐃᓚᒌᖑᔪᑦ ᓄᓇᒥ ᐅᐱᓐᖓᖅᕼᐋᖅ 
ᓄᓇᒦᑦᑕᕐᓗᑎᒃ, ᓂᕿᒃᓴᓯᐅᕐᓗᑎᒃ, ᐃᓄᐃᑦ 
ᓂᕿᖏᓐᓂᒃ ᓂᕿᓕᐅᕐᒫᓗᑎᒃ ᐱᓂᐊᕐᒥᖕᒪᑕ 
ᓇᓗᓇᓐᖏᒻᒪᑦ. 
  
ᓈᒻᒪᑦᓯᐊᕐᓗᓯ ᐅᐱᓐᖓᖅᕼᐋᖃᑦᑎᐊᓂᐊᖅᐳᕼᐃ. 
ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅ ᑕᓯᐅᔭᕐᔪᐊᕐᒧᑦ, ᒥᔅᑕ ᕋᒻᐴᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 005 - 4(3): ᒪᕐᕉᒃ 

ᐃᑲᔪᖅᑎᒋᔭᖏᑦ ᓴᓂᑭᓗᐊᕐᒥ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 
ᐅᓪᓗᒥ ᑖᒃᑯᐊ  

ᖁᔭᓕᒍᒪᓪᓗᖓ ᒪᕐᕉᒃ ᐃᑲᔪᖅᑎᒋᖃᑦᑕᖅᑕᑯᓗᑉᐳᑦ 
ᐅᕙᓂ ᐱᓇᓱᐊᕈᓯᕐᒥ. 
 
ᐅᖃᖅᑏ, ᐋᑐᕆ ᖃᕕᒃ ᐊᒻᒪᓗ ᓵᓕ ᓇᐅᓪᓚᖅ 
ᑖᒃᑯᐊ ᓴᓂᑭᓗᐊᕐᒦᓐᖔᖅᓯᒪᔫᒃ ᑕᕝᕙᓂ 
ᐃᑲᔪᖅᑎᒋᔭᕗᑦ. ᓵᓕ ᑖᓐᓇ ᓯᕗᓪᓕᖅᐹᒥᒃ 
ᓴᓂᑭᓗᐊᕐᒥ ᐊᐅᓚᕆᐅᖅᑐᖅ 
ᐊᓕᐊᓇᐃᒍᓱᑦᑐᔅᓴᐅᕗᖅ ᖃᐅᔨᒋᐅᖅᑕᒥᓂᒃ. 
ᓯᓂᑦᑎᐊᖃᑦᑕᖏᒻᒪᕆᑦᑐᕉᖅ ᐊᒻᒪᓗ ᐅᓐᓄᐊᕉᖅ 
ᓯᓂᒃᓱᓂ ᑎᓪᓘᔭᓕᖅᑕᒻᒪᕆᑦᑐᒥᓂᖅ ᐃᔪᒃᑲᑲᓴᒃᑲᒥ 
ᐅᓐᓄᐊᖅ.  
 
>>ᐃᓪᓚᖅᑐᑦ 
 
ᐅᖃᖅᑎ, ᐊᒻᒪᓗ ᐲᑕ ᐸᐱᑯ, ᑖᓐᓇ ᒪᒃᑯᒃᑐᖅ 
ᑲᒪᔨᒋᔭᐅᔪᖅ ᐊᒻᒪ ᐃᑲᔪᖅᑎᒋᓪᓗᒍ ᖁᔭᒋᔪᒪᔭᕋ 
ᑖᓐᓇ ᐃᑲᔪᖅᑎᒋᖃᑦᑕᖅᑕᕋ.  
 
ᐅᖃᖅᑏ, ᐊᒻᒪᓗᑦᑕᐅᖅ ᑕᐃᒪ ᖁᔭᒋᕚᒃᑲ ᑖᒃᑯᐊ 
ᐊᒻᒪᓗ ᖁᔭᓕᖃᑎᒋᔪᒪᕙᑦᓯ ᑖᒃᑯᓂᖓ 
ᒪᕐᕈᑯᓘᖕᓂᒃ ᐃᑲᔪᖅᑎᐅᔫᖕᓂᒃ 
ᓴᓂᑭᓗᐊᕐᒥᐅᑖᖕᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐃᓚᖓᑦ ᒪᓕᒐᓕᐅᖅᑎ: ᐃᓛᒃ, ᐃᓛᒃ! 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ ᐃᓄᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 006 - 4(3): 

ᒥᑦᑎᒪᑕᓕᒻᒥ ᐃᓕᓐᓂᐊᖅᑐᑦ 
ᐱᒃᑯᒋᔭᐅᓂᖏᑦ ᐱᔭᕇᕐᓂᖏᓐᓄᑦ (ᐃᓄᒃ) 

 
ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᑦ 
ᒥᑦᑎᒪᑕᓕᖕᒥᐅᑦ, ᓄᓇᕗᑦᒥᐅᖑᖃᑎᒃᑲᓗ. 
 
ᐅᖃᖅᑏ, ᐅᓪᓗᒥᑦᑕᐅᖅ ᐱᕕᖃᕐᓂᕐᓂ, 
ᐅᖃᐅᓯᖃᕈᒪᓪᓗᖓ  

ᐱᒃᑯᒍᓱᒍᒪᓪᓗᖓᓗ ᐃᓕᓐᓂᐊᕇᖅᐸᓪᓕᐊᔪᓂᒃ 
ᒥᑦᑎᒪᑕᓕᖕᒥ.  
 
ᑕᐃᒪ ᑐᓵᖅᑲᐅᒐᑦᑕᓗ ᑲᒥᓴᓇᒧᑦ ᑐᒡᓕᐅᔪᑦ 
ᐅᓂᒃᑳᖅᑎᓪᓗᒍ ᒐᕙᒪᑦᑕ ᐅᓂᒃᑳᖏᓐᓂᒃ ᑕᒪᓐᓇ 
ᐃᓕᓐᓂᐊᕐᓂᖅ ᐱᓪᓚᕆᐊᓘᑎᑕᐅᖕᒪᑦ 
ᒐᕙᒪᒋᔭᑦᑎᓐᓄᑦ. ᐊᒻᒪᓗ, ᐅᕙᒍᑦ 
ᐊᖓᔪᖅᑳᕆᔭᐅᓪᓗᑕ, 
ᐱᓪᓚᕆᐊᓘᑎᑦᑕᕆᐊᖃᕐᒥᒐᑦᑎᒍᑦ ᐊᒻᒪᓗ ᑕᒪᒃᑯᐊ 
ᐃᓕᓐᓂᐊᕇᖅᑐᑦ ᐱᒃᑯᓇᖃᑦᑕᖅᐳᑦ ᑕᕝᕙᓐᖓᑦ 
ᒍᕋᐃᑦ 12-ᒥᑦ ᐱᔭᕇᖅᓯᔪᓐᓇᖃᑦᑕᕐᒪᑕ ᐊᒻᒪᓗ 
ᓂᕆᐅᒋᖃᑦᑕᖅᐸᕗᑦ 
ᑲᔪᓯᒃᑲᓐᓂᕈᓐᓇᕐᓂᐊᖁᓪᓗᑎᒍᑦ ᐊᕗᖓᒃᑲᓐᓂᖅ 
ᐃᓕᓐᓂᐊᕐᓂᕐᒧᑦ. 
 
ᐅᖃᖅᑎᑦᑎᔩ, ᐅᑯᐊ ᑕᐃᑲᐃᓐᓇᕈᒪᔭᒃᑲ 
ᐅᕙᒍᑦᑕᐅᖅ ᒥᑦᑎᒪᑕᓕᖕᒥ ᐱᒃᑯᒍᓱᒃᑲᑦᑕ 
ᑕᐃᒪᓐᖓᓂᒃ ᐃᓕᓐᓂᐊᕐᕕᖃᓕᕐᓂᕋᑦᑕ 
ᐅᓄᕐᓂᖅᐹᖑᖕᒪᑕᒎᖅ ᐱᔭᕇᖅᓯᓂᐊᖅᑐᑦ. 
ᒫᓐᓇᐅᔪᖅ 20-ᐅᒻᒪᕆᖕᓂᐅᔭᕐᒪᑕ ᒥᑦᑎᒪᑕᓕᖕᒥ. 
ᑕᒪᓐᓇ ᐱᒃᑯᓇᓪᓚᕆᑦᑐᖅ. ᐅᑯᐊᖑᒻᒪᑕ ᑕᐃᔪᒪᔭᒃᑲ 
ᐱᔭᕇᖅᓯᓂᐊᖅᑐᑦ:  
 
ᑎᓚᐃᓚ ᐊᒪᕈᐊᓕᒃ 
 
ᒫᒃᔅ ᐊᓇᕕᐊᐱᒃ 
 
ᑕᐃᓴᓐ ᐊᕐᓇᑦᑎᐊᖅ 
 
ᔪᐊᐃᔅ ᐋᕆᐊᒃ 
 
ᑲᐅᓚ ᒪᓚᐃᔭ ᐃᕙᓗᐊᕐᔪᒃ 
 
ᑎᐅᕆ ᐃᓪᓚᐅᑦ 
 
ᔨᐊᓂᕗ ᐃᓄᐊᕋᖅ 
 
ᒪᐃᑯ ᐃᓄᐊᕋᖅ 
 
ᑲᐃᓚ ᑲᓪᓗᒃ ᕿᓕᖅᑎ 
 
ᓇᐃᔾᔪᓪ ᕿᓕᖅᑎ 
 
ᓯᑳᑦ ᕿᓗᖅᑭᓵᖅ 
 
ᐊᐃᒥ ᑭᐳᒥ 

ᑕᐃᕉᓐ ᒪᒃᑖᖅ 
 
ᔪᐊᓇᓯ ᒪᒃᑖᖅ 
 
ᓲᓛᖅ ᓄᑕᕋᖅ 
 
ᔨᓯᓐᑕ ᐆᑦᑐᖅ 
 
ᒥᓯᐊᓪ ᐱᐅᒑᑦᑐᐊᓗᒃ 
 
ᑰᑎ ᐱᑦᓯᐅᓛᖅ 
 
ᔨᐅᕆ ᓖ ᓯᒪᐃᐅᓪ, ᐊᒻᒪᓗ  
 
ᕋᐃᑦᓱ ᓯᒪᐃᐅᓪ.  
 
ᑖᒃᑯᐊ ᐱᔭᕇᖅᓯᓂᐊᕐᒪᑕ ᓇᒡᒐᔾᔭᐅᒥᓪᓗ 
ᖁᕕᐊᓲᑎᖃᓕᖅᐸᑕ ᑐᓴᐅᒪᓪᓗᖓ ᐊᒻᒪᓗ 
ᐅᒃᐱᕈᓱᒃᖢᖓ ᒥᓂᔅᑕᖓ ᐃᓕᓐᓂᐊᖅᑐᓕᕆᔨᒃᑯᑦ 
ᒥᑦᑎᒪᑕᓕᖕᒦᖃᑕᐅᓂᐊᕐᒪᑦ. 
ᑐᓐᖓᓱᓪᓚᕆᖕᓂᐊᖅᐳᑎᑦ ᐊᒻᒪᓗ ᖁᕕᐊᓱᒃᐳᒍᑦ 
ᑖᒃᑯᓂᖓ ᐱᔭᕇᖅᓯᓂᐊᖅᑐᓂᒃ ᐃᓕᓴᖅᓯᔪᓐᓇᕋᒪ. 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑕ ᕿᔪᒃᑖᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 007 - 4(3): 

ᑲᖏᖅᑐᒑᐱᒻᒥᐅᑦ ᓵᓚᖃᕐᓂᕆᔭᖏᑦ 
ᖄᖅᑎᑦᑎᖃᑦᑕᕈᒪᓯᒪᔪᓂᑦ ᖃᐅᔨᓴᐃᓂᒃᑯᑦ 
(ᕿᔪᒃᑖᖅ) 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 
ᓂᑯᕕᑦᑐᖓ ᐃᓕᓴᖅᓯᔪᒪᓪᓗᖓ ᐊᒥᓱᓂᒃ 
ᑲᖏᖅᑐᒑᖅᐱᒻᒥᐅᓂᒃ ᑐᓴᖅᑎᑕᐅᕋᑖᓚᐅᖅᑐᓂᒃ 
ᐳᓪᓚᒧᑦ ᖄᖅᑎᑦᑎᕆᖃᑦᑕᕈᒪᓂᒃᑯᑦ 
ᖃᐅᔨᓴᐃᔪᒪᓂᖏᓐᓂ ᕿᑭᖅᑖᓘᑉ ᐊᑯᑭᒃᑑᓪᓗ 
ᐊᑯᓐᓂᖓᓂ ᐃᒪᖓᑕ ᐊᐅᔭᐅᓂᐊᖅᑐᖅ.  
 
ᔫᓐ 2014-ᖑᑎᓪᓗᒍ, ᑲᓇᑕᒥ ᐆᒻᒪᖅᑯᑎᓕᕆᔨᒃᑯᑦ 
ᑲᑎᒪᔨᖏᑦ ᑐᓂᓯᓚᐅᖅᑐᑦ ᐱᔪᓐᓇᐅᑎᒥᒃ 
ᐱᖓᓱᓄᑦ ᐅᖅᓱᐃᕈᓐᓃᖅᑎᓄᑦ ᐊᒻᒪᓗ 
ᒑᓯᒃᓴᓯᐅᖅᑎᓄᑦ ᑲᒻᐸᓂᐅᔪᓄᑦ ᑐᓐᓂᖅᑯᑎᒋᓪᓗᒋᑦ 
ᐳᓪᓚᒥᒃ ᖄᖅᑎᑦᑎᖃᑦᑕᕐᓗᑎᒃ ᖃᐅᔨᓴᐃᖁᓪᓗᒋᑦ 
ᕿᑭᖅᑖᓘᑉ ᐊᑯᓐᓂᖓᑕ ᐃᒪᖓᓂ. ᑕᐃᒪᓐᖓᑦ 
ᐱᔪᓐᓇᐅᑎ ᑐᓂᔭᐅᓚᐅᖅᓯᒪᒻᒪᑦ ᐊᒥᓱᒻᒪᕇᑦ 
ᓄᓇᓕᐅᔪᑦ ᐊᒻᒪᓗ  

ᑎᒥᐅᔪᑦ ᓄᓇᕗᒻᒥ ᓄᓇᕗᑦ ᐃᓗᐊᓂ ᐊᒻᒪᓗ 
ᓯᓚᕐᔪᐊᕐᒥᓐᖔᖅᓯᒪᔪᑦ ᓇᒥᑐᐃᓐᓇᖅ 
ᐊᑭᕋᖅᑐᖅᑐᑎᑦ ᖃᐅᔨᓴᖅᑕᐅᓯᒪᔪᒥᒃ.  
 
ᐅᖃᖅᑎ, ᑲᖏᖅᑐᒑᐱᒻᒥᐅᑦ ᐊᔅᓱᕈᖅᓯᒪᒻᒪᑕ 
ᑐᓴᖅᑎᑦᑎᒐᓱᑦᑐᑎᒃ ᐃᓱᒫᓗᒋᔭᒥᓂᒃ ᑕᒪᑐᒪ 
ᒥᒃᓵᓄᑦ ᐊᒻᒪᓗ ᐱᖓᓱᑦ ᐅᖅᓱᐊᓗᔅᓴᓯᐅᖅᑏᑦ 
ᐊᒻᒪᓗ ᒑᓯᔅᓴᓯᐅᖅᑏᑦ ᑲᑉᐸᓂᐅᔪᑦ ᑲᓇᑕᐅᑉ 
ᒐᕙᒪᒃᑯᖏᑕ ᐊᔪᐃᓐᓇᕐᓂᕐᒧᑦ ᐃᖅᑲᖅᑐᐃᕕᐅᑉ 
ᓵᖓᓃᑎᑦᑎᓚᐅᖅᑐᑎᒃ ᑕᐃᒃᑯᐊ ᐃᖅᑲᖅᑐᐃᕕᒃᑯᑦ, 
ᒫᓐᓇ ᕿᒥᕐᕈᓇᒃᑕᐅᔪᑦ ᑲᓇᑕᒥ ᐆᒻᒪᖅᑯᑎᓕᕆᓂᕐᒧᑦ 
ᑲᑎᒪᔨᖏᑕ ᐃᓱᒫᓘᑎᒋᔭᖓᓂᒃ. 
 
ᐃᓕᓴᖅᓯᔪᒪᔪᖓ ᐅᖃᖅᑎ. ᒪᐃᔭᖓᑦ 
ᑲᖏᖅᑐᒑᐱᒻᒥᐅᑦ ᔨᐊᕆ ᓇᑕᓂᐃ ᐊᔅᓱᕈᖅᑐᓂ 
ᐱᓕᕆᖃᑕᐅᓚᕐᒪᑦ ᐃᓕᕋᓱᒐᓂ ᐊᒻᒪᓗ 
ᓯᕗᒃᑲᑕᖅᑎᐅᓪᓗᓂ ᑖᔅᓱᒧᖓᑦ ᑕᐃᒪᓐᖓᑦ 
ᐱᓕᕆᐊᕆᔭᐅᓇᓱᒃᑐᓂᑦ.  
 
ᐅᖃᖅᑎ, ᑲᖏᖅᑐᒑᐱᒻᒥᐅᑦ ᐊᑭᓴᖅᑐᐃᓪᓗᑎᒃ 
ᓴᐳᒻᒥᖁᓪᓗᒍ ᑕᒪᓐᓇ ᑖᓐᓇ ᓄᓇ ᓯᕗᓂᒃᓴᖏᓪᓗ...  
 
ᒪᒥᐊᓇᖅ, ᐅᖃᖅᑎ, ᐱᔭᕇᖅᑎᑕᐅᔪᒪᒐᓗᐊᖅᑐᖓ 
ᐅᖃᐅᓯᔅᓴᓐᓂᒃ. 
 
ᐅᖃᖅᑎ: ᒪᓕᒐᓕᐅᖅᑎ ᐅᖅᑯᕐᒥᐅᓄᑦ 
ᐅᖃᐅᓯᒃᓴᒥᓂᒃ ᐱᔭᕇᕈᒪᓪᓗᓂ ᐋᒡᒑᖅᑕᐅᕙ? 
ᐋᒡᒑᖅᑐᒥᒃ ᑐᓴᓐᖏᓐᓇᒪ. ᕿᔪᒃᑖᖅ ᑲᔪᓯᒋᑦ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎ. ᐊᒻᒪᓗ ᖁᔭᓐᓇᒦᒃ 
ᑲᑎᒪᔨᐅᖃᑎᒃᑲ.  
 
ᐅᖃᖅᑎ, ᑲᖏᖅᑐᒑᐱᒻᒥᐅᑦ ᐊᑭᓴᖅᑐᐃᓯᒪᔪᑦ 
ᓴᐳᒻᒥᖁᓪᓗᒍ ᓄᓇ, ᓯᕗᓂᒃᓴᖏᓪᓗ ᕿᑐᕐᖓᖏᑕ 
ᐊᒻᒪᓗ ᓴᐳᒻᒥᒐᓱᐊᖅᑐᑎᒃ ᐃᓕᖅᑯᓯᒥᖕᓂᒃ.  
 
ᒫᓐᓇᕋᑖᖑᓚᐅᖅᑐᖅ, ᐅᖅᓱᐊᓗᓕᕆᓂᕐᒧᑦ ᐊᒻᒪ 
ᒑᓯᔅᓴᓕᕆᓂᕐᒧᑦ ᑲᑉᐸᓂᐅᔪᑦ ᑐᓂᓯᓚᐅᖅᑐᑦ 
ᐱᒋᐊᕐᓂᐊᕐᓂᖏᓐᓂᒃ ᐳᓪᓚᒧᑦ 
ᖄᖅᑎᖅᑎᕆᖃᑦᑕᓂᕐᒧᑦ ᖃᐅᔨᓴᐃᓂᕐᒥᒃ 
ᐊᐅᔭᐅᓂᐊᖅᑐᖅ ᐊᒻᒪᓗ ᑭᖑᕙᕆᐊᖅᑕᐅᓂᐊᖅᑐᖅ 
ᐸᕐᓇᐅᑎᖏᑦ ᐅᐊᑦᑎᐊᕈᒃᑲᓂᕐᒧᑦ.  

ᐃᓕᓴᖅᓯᒐᓗᐊᖅᑐᖓ ᑭᖑᕙᕆᐊᖅᑎᑦᑎᓂᖅ 
ᑕᒪᑐᒧᖓ ᑐᑭᖃᓐᖏᒻᒪᑦ ᑲᖏᖅᑐᒑᐱᒻᒥᐅᑦ 
ᓵᓚᖃᕐᓂᖏᓐᓂᒃ. ᑭᓯᐊᓂᓕ ᓱᓕ ᓵᓚᖃᖅᑐᑦ 
ᑕᐃᒪᐃᒃᑲᓗᐊᖅᑎᓪᓗᒍ ᐅᑉᐱᕆᑦᑎᐊᕋᒃᑭᑦ 
ᓂᕈᐊᖅᑎᒋᓯᒪᔭᒃᑲ ᑲᖏᖅᑐᒑᐱᒻᒥᐅᑦ ᐊᒻᒪᓗ 
ᑎᓕᐅᕆᕗᖓ ᐃᓘᓐᓇᖏᓐᓂᒃ ᓄᓇᕗᒻᒥᐅᓂᒃ 
ᐃᑲᔪᖅᑐᐃᖁᓪᓗᒋᑦ ᐱᓇᓱᐊᖅᑕᖏᓐᓂᒃ 
ᑲᖏᖅᑐᒑᐱᒻᒥᐅᑦ ᓴᐳᔾᔭᐅᖁᓪᓗᒍ ᑲᔾᔮᓇᖅᑐᒻᒪᕆᒃ 
ᓄᓇᕗᑦ. 
 

ᐅᖃᖅᑎ, ᐊᐱᕆᔪᖓ ᒪᓕᒐᓕᐅᖅᑎᐅᖃᑎᒃᑲ 
ᖁᕕᐊᓱᖃᑎᒋᔪᒪᓪᓗᒋᑦ ᑲᖏᖅᑐᒑᐱᒻᒥᐅᑦ 
ᓵᓚᖃᕐᓂᕆᔭᖏᓐᓂᒃ ᑕᒪᑐᒥᖓ. ᖁᔭᓐᓇᒦᒃ, 
ᐅᖃᖅᑎ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ-ᓯᓈ, ᒥᔅᑕ ᐅᑲᓕᖅ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 008 - 4(3): 
ᐃᓕᓴᖅᓯᔪᖅ ᐊᑖᑕᒋᓚᐅᖅᑕᒥᑦ 
Hᐋᒻᒪᓚᒃᑯᓐᓂᑦ ᐱᔨᑦᑎᖃᑦᑕᕐᓂᒥᓂᖓᓄᑦ 
(ᐅᑲᓕᖅ) 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔨ. ᐅᖃᖅᑎᑦᑎᔨ, ᐅᓪᓗᒥ 
ᓂᑯᕕᓕᕐᒥᔪᖓ ᐃᖅᑲᐅᒪᓪᓗᒍ ᐊᑖᑕᕈᓗᒋᓚᐅᖅᑕᕋ, 
ᐊᐅᔭᕐᓗᒃ, ᑕᐃᓐᓇ ᐊᑯᓂ ᐃᖅᑲᓇᐃᔭᖅᐸᓚᐅᕐᖓᑦ 
ᕼᐋᒪᓚᒃᑯᓐᓂᑦ. ᑕᒫᓃᓐᖏᓴᓕᖅᑐᕐᓕ 
ᐃᒥᖅᑕᖅᑎᐅᕙᓚᐅᖅᓯᒪᒻᒪᑦ 
ᐃᖅᑲᓇᐃᔭᐃᓐᓇᖅᐸᓚᐅᖅᑐᓂ 
ᐊᔪᕈᑎᖃᓐᖏᒐᐃᒐᒥ.  
 

ᐊᐅᓚᔨᒐᒪ ᐃᓐᓇᐅᓕᖅᑐᓂ ᐊᔪᓕᕋᒥ 
ᓄᖅᑲᓚᐅᖅᓯᒪᒻᒪᑦ ᕼᐋᒪᓚᒃᑯᓐᓄᑦ ᑕᐃᔅᓱᒪᓂ 
ᐊᔪᕐᓇᖅᓯᓕᓪᓚᕆᓚᐅᖅᓯᒪᒻᒪᑦ ᐃᒫᒃ 
ᓄᖅᑲᕕᒍᑎᖃᖅᐸᓚᐅᖅᓯᒪᓐᖏᒻᒪᑕ. ᓱᓕ ᐅᓪᓗᒥᒧᑦ 
ᐊᑐᖅᓯᒪᒐᑦᑎᒍᑦ ᖃᐅᔨᒪᓇᖅᓯᒪᔪᖅ. 
ᐃᖅᑲᓇᐃᔭᖃᑎᒋᕙᓚᐅᖅᑕᖏᑦ 
ᓄᖅᑲᐸᓪᓕᐊᓕᖅᑎᓪᓗᒋᑦ ᓱᓕ ᐱᖃᓚᐅᓐᖏᒻᒪᑕ. 
ᑕᐃᒪᐃᒻᒪᑦ, ᑖᓐᓇ ᑲᒪᒋᔭᐅᕙᓪᓕᐊᓕᓚᐅᕐᖓᑦ 
ᓯᕗᓂᕆᓚᐅᖅᑕᑎᓐᓂ ᒐᕙᒪᒋᔭᑦᑎᓐᓂ 
ᐊᔭᐅᕕᔾᔪᐊᓚᐅᖅᑐᑎᒍᓗ, ᑭᓯᐊᓂ ᑕᒫᓂ 
ᑲᔪᓯᑎᒍᓐᓇᓚᐅᕋᑦᑎᒍᑦ ᒐᕙᒪᕈᕋᑦᑕ.  
 

ᑖᓐᓇ ᖁᔭᓐᓇᒦᕈᒪᑦᑎᐊᖅᑕᕋ ᒥᓂᔅᑕᐅᓚᐅᖅᑐᖅ ᑖᒻ 
ᓴᒻᒧᖅᑐᖅ, ᑖᔅᓱᒥᖓ ᐊᔭᐅᖅᓯᑎᐊᖅᑐᓂ 
ᐃᖅᑲᓇᐃᔭᖃᑎᖃᑦᑎᐊᖅᑐᓂ 
ᓂᕈᐊᖅᑕᐅᖃᑎᒋᓯᒪᔭᒃᑎᓐᓂ, ᐊᒻᒪᓗ ᑕᐅᕙᓂ 
ᓄᓇᑦᑎᐊ ᒐᕙᒪᒃᑯᖏᓐᓂᑦ 
ᐃᖅᑲᓇᐃᔭᖃᑎᖃᑦᑎᐊᖅᑐᓂ 

ᑲᔪᓯᑎᑦᑎᔪᓐᓇᓚᐅᕐᖓᑦ. ᖃᐅᔨᒪᓚᐅᕋᒪ ᑕᒪᓐᓇ 
ᐱᑐᐃᓐᓇᐅᓐᖏᑦᑎᐊᕐᖓᑦ, ᐊᒻᒪᓗ ᑭᓯᐊᓂ 
ᑭᖑᕚᕆᓂᐊᖅᑕᕗᑦ ᕼᐋᒻᒪᓚᒃᑯᓐᓂᑦ 
ᐃᖅᑲᓇᐃᔭᖅᑐᑦ ᑕᐃᒫᒃ 
ᐊᒃᓱᕈᕆᐊᖃᖃᑦᑕᔮᒎᓐᓃᕐᖓᑕ ᓯᕗᓂᑦᑎᓐᓂᑦ, 
ᑖᓐᓇ ᖁᔭᒋᕕᔾᔪᐊᖅᑕᕋ ᒥᓂᔅᑕᐅᖃᑎᒋᓚᐅᖅᑕᕋ. 
ᑖᒃᑯᐊ ᑲᔪᓯᑎᒍᓐᓇᓚᐅᖅᑕᖏᑦ 
ᐳᐃᒍᖅᑕᐅᔮᕐᖓᑖᓯᑦ ᐊᓯᖏᓐᓂᑦ ᐊᒃᓱᕉᑎᖃᓕᕐᖓᑦ 
ᒥᓂᔅᑕᐅᖃᑎᒋᓪᓗᑎᒍ. ᑕᐃᒫᒃ ᖁᔭᓐᓇᒦᕈᒪᕙᕋ, 
ᐊᒻᒪᓗ ᐃᖅᑲᓇᐃᔭᖃᑎᒋᑦᑎᐊᕈᒪᓂᐊᖅᑕᕋ 
ᑕᒪᒃᑯᓂᖓ ᑲᒪᒋᕙᓪᓕᐊᓂᐊᖅᑐᓂᑦ ᐊᓯᖏᓐᓂᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᔪᐊᓇᓯ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 009 - 4(3): 

ᐃᓕᓴᕆᔭᐅᓂᖓ ᒪᐃᒃ ᓱᐊᕋᔅ (ᔪᐊᓇᓯ) 
 
ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 
ᐅᓪᓗᒃᑯᑦ ᓈᓚᑐᓕᒫᑦ, ᑐᓵᔪᑦ, 
ᒪᓕᒐᓕᐅᖅᑎᐅᖃᑎᒃᑲᓗ.  
 
ᐅᓪᓗᒥ ᓇᖏᖅᓯᔪᑎᖃᖅᑐᖓ ᐃᓕᓴᕆᒍᒪᓪᓗᒍ, 
ᖁᔭᓕᒍᒪᓪᓗᒍᓪᓗ ᑭᓐᖓᕐᓂ 
ᐃᓕᓴᐃᔨᐅᑯᑖᒃᓯᒪᓕᖅᑐᖅ, 
ᑭᓐᖓᕐᒥᐅᑯᑖᖑᓯᒪᓕᖅᑐᓂᓗ ᐲᑕ ᐱᑦᓯᐊᓛᖅ 
ᐃᓕᓐᓂᐊᕐᕕᖓᓐᓂᑦ ᐊᖓᔪᖅᑳᖑᓕᖅᑐᓂᓗ ᒫᓐᓇ. 
ᑭᓯᐊᓂ ᓄᖅᑲᕐᓂᐊᓕᕐᓂᖓᓂᑦ ᐃᓕᓴᕆᒍᒪᕙᕋ 
ᐊᑦᑐᐃᓂᖃᒻᒪᕆᔅᓯᒪᒻᒪᑦ ᓄᓇᓕᒻᒧᑦ, ᑖᓐᓇ ᒪᐃᒃ 
ᓱᐊᕋᔅ ᐃᓕᓴᐃᔨᐅᖅᑳᓚᐅᕋᓗᐊᖅᑐᓂ ᑕᐃᑲᓂ 
ᐃᓕᓐᓂᐊᕐᕕᒻᒥᑦ, ᐲᑕ ᐱᑦᓯᐅᓛᖅ 
ᐃᓕᓐᓂᐊᕐᕕᖓᓄᑦ ᐊᖓᔪᖅᑳᖑᑯᑖᖅᓯᒪᓕᖅᑐᓂ.  
 
ᐊᒻᒪᓗ ᖃᓄᑐᐃᓐᓇᑦᑎᐊᖅ 
ᐃᑲᔪᕋᓱᐊᕈᒪᓂᖃᓚᐅᕐᒪᑦ ᓄᓇᓕᓐᓄᑦ, ᐊᓪᓛᓘᓐᓃᑦ 
ᑕᐃᒃᑯᐊ ᓄᓇᕗᑦᒥ ᐱᓐᖑᐊᖅᑐᓕᕆᔨᒃᑯᑦ ᓄᓇᕗᑦ 
ᐹᔨᐅᖃᑦᑕᖅᑐᓂᑦ ᐃᑲᔪᖅᓯᔨᐅᖃᑦᑕᓚᐅᕐᒪᑦ 
ᐅᑭᐅᖅᑕᖅᑐᒥ ᐱᓐᖑᐊᕕᔾᔪᐊᓂᕐᒧᑦ 
ᐃᓚᐅᖃᑕᐅᖃᑦᑕᖅᓯᒪᓪᓗᓂ, ᐊᒻᒪᓗ ᑲᓇᑕᒥ 
ᐊᐅᔭᒃᑯᑦ ᐱᓐᖑᐊᕕᔾᔪᐊᕐᓂᖃᖅᑎᓪᓗᒋᑦ Canada 
Summer Games-ᑯᓐᓂᑦ.  
 
ᑖᓐᓇ ᐊᒃᓱᔪᐊᒻᒪᕆᐊᓗᒃ ᓄᓇᓕᓐᓄᑦ 
ᑭᖑᓂᖃᕐᓂᐊᓕᐅᕐᒪᑦ, ᐊᒻᒪᓘᓐᓃᑦ 
ᐃᓕᓴᐃᔨᐅᖃᑎᒥᓂᒃ 

ᐃᑲᔪᖅᑐᐃᑦᑎᐊᖃᑦᑕᓚᐅᕐᒥᒻᒪᑦᑕᐅᖅ 
ᓇᓗᓇᓚᐅᓐᖏᒻᒪᑦ ᐊᒃᓱᕈᕕᔾᔪᐊᖃᑦᑕᕐᓂᖓ 
ᑕᑯᔅᓴᐅᑦᑎᐊᓚᐅᑦᒪᑦ, ᐊᒻᒪᓗ ᑕᐃᒪ 
ᓄᖅᑲᕐᓂᐊᓕᕐᒪᑦ, ᓄᓇᒃᓴᔭᒥᓄᑦ ᐅᑎᕐᓂᐊᓕᖅᑐᓂ. 
ᖁᔭᒋᒍᒪᓪᓗᒍ ᑕᕝᕙᓂ ᑭᓐᖓᕐᓂ 
ᐃᓂᒃᓴᖃᑦᑎᐊᓚᐅᕐᕋᒥ, ᐊᒻᒪᓗ 
ᐊᑦᑐᐃᓂᖃᑦᑎᐊᓚᐅᕐᒪᑦ ᓄᓇᖅᑲᑎᒌᓄᑦ.  
 
ᐅᐱᒋᔪᒪᓪᓗᒍ ᑕᒪᒃᓱᒧᖓ ᐊᒻᒪᓗ 
ᐊᕐᕌᓂᐅᓚᐅᖅᑐᐃᓛᖅ ᐃᓕᓴᐃᔨᒃᓴᐅᓂᕐᒧᑦ 
ᐱᖓᓲᔪᖅᑐᓂᑦ 6-ᓂᑦ ᐃᓱᓕᒃᑎᔪᖃᓚᐅᕐᒪᑦ ᑖᕙᓂ 
ᑭᓐᖓᕐᓂ ᖁᕕᐊᓱᖃᑎᒋᓚᐅᖅᑐᑎᒍᑦᑕᐅᖅ ᒥᓂᔅᑕ 
ᑎᑭᓯᒪᓪᓗᓂ. ᑕᐃᒪᖃᐃ ᓯᕗᓂᑦᑎᓐᓂ ᑕᑯᔪᒫᖅᐳᒍᑦ 
ᓄᓇᑦᑎᓐᓂᒥᐅᑕᕐᒥ ᑕᕝᕗᖓ ᐃᓕᓐᓂᐊᕐᕕᒻᒧᑦ 
ᐊᖓᔪᖅᑳᕈᓐᓂᐊᖅᑐᒥᑦ ᑕᐃᑯᖓ 
ᑭᖑᕕᐅᑎᓂᐊᖅᑐᒧᑦ. ᖁᔭᓐᓇᒦᒃ, ᐅᖃᖅᑎᑦᑎᔩ, 
ᐱᕕᖃᖅᑎᑕᐅᒐᒪ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎᓂ ᐸᖕᓂᖅᑑᒧᑦ, ᒥᔅᑕ ᒪᐃᒃ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 010 - 4(3): 

ᐃᓕᓴᕆᔭᐅᓂᖏᑦ 
ᐃᖅᑲᓇᐃᔭᖅᑎᐅᑯᑖᒃᓯᒪᓚᐅᖅᑐᑦ 
ᓄᖅᑲᕐᓂᖏᑦ ᐸᓐᓂᖅᑑᒥ (ᒪᐃᒃ) 

 
ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 
ᐅᓐᓄᓴᒃᑯᑦ ᐸᓐᓂᑑᕐᒥᐅᑦ, ᓄᓇᕗᑦᒥᐅᓪᓗ. 
ᐅᓪᓗᒥᑦᑕᐅᖅ ᐅᐱᒍᓱᒍᒪᓪᓗᖓ ᒪᕐᕉᓐᓂᒃ 
ᐃᖅᑲᓇᐃᔭᖅᓯᒪᔫᓐᓂᒃ ᑕᑉᐱᑲᓂ ᐸᓐᓂᖅᑑᒥ.  
 
ᑕᐃᓐᓇ ᓯᕗᓪᓕᐅᑎᓐᖑᓱᑦᑕᕋ 
ᓄᖅᑲᖓᒃᓴᓕᖅᑑᒐᓗᐊᖅ 
ᐃᖅᑲᓇᐃᔭᖅᓯᒪᓚᐅᕐᖓᑦᑕᐅᖅ ᐊᕐᕌᒍᓂᑦ 40-ᓂᒃ, 
ᑕᒫᓂ ᐅᖅᓱᐊᓗᒃᑕᐅᑎᓄᑦ ᐊᖁᑎᐅᓪᓗᓂ 
ᐅᖅᓴᒃᓴᐃᔨᐅᓪᓗᓂ ᐊᕐᕌᒍᓂᑦ 40-ᓂᒃ, 
ᐊᖏᕐᕋᐅᔪᓂᑦ, ᐊᓪᓚᕕᓐᓂᓪᓗ, ᖃᖓᑕᓲᓂᓪᓗ 
ᓄᓇᓕᐅᑉ ᐃᓗᐊᓂ ᑕᒪᒃᑮᓪᓗᓂ 
ᐅᖅᓴᒃᓴᐃᖃᑦᑕᕐᓂᑯ. ᐅᖅᓴᒃᓴᐃᔨᐅᓂᑯ 
ᓄᖅᑲᖓᔅᓴᓕᖅᑑᒐᓗᐊᖅ ᐅᐱᒋᔪᒪᓪᓗᒍ 
ᐃᓕᓴᕆᔪᒪᓪᓗᒍᓗ, ᐊᒃᑲᒐ ᓰᒥ ᐊᖕᒫᓕᒃ 
ᓄᓕᐊᖓᓗ ᕿᑐᓐᖓᖏᓪᓗ ᖁᕕᐊᒋᔪᒪᓪᓗᒋᑦ 
ᐱᓕᕆᑦᑎᐊᕈᓐᓇᓚᐅᕐᖓᑦ, ᐃᖅᑲᓇᐃᔭᕈᓐᓇᖅᑐᓂ. 
ᐃᖅᑲᓇᐃᔮᒥᓂᒃ ᓈᒻᒪᓯᔾᔭᐅᓯᒪᔪᑐᖃᐅᓕᖅᑐᖅ 
ᑕᐃᒪᐃᓕᔾᔪᑎᒋᕙᕋ ᑖᓐᓇ ᐃᑲᔪᖅᓯᒪᓪᓚᕆᒻᒪᑦ 
ᓄᓇᓕᓐᓂᑦ.  

ᐊᒻᒪᑦᑕᐅᖅ ᐊᐃᑉᐸ ᓇᓗᓇᐃᕈᒪᒻᒥᔭᕋ ᒨᓯᓯ 
ᓇᐅᓪᓚᖅ, ᓄᓕᐊᖓᓗ ᕿᑐᓐᖓᖏᓪᓗ. 
ᖁᕕᐊᒋᔪᒪᓪᓗᒋᑦ ᑕᕝᕗᖓ ᐸᓐᓂᖅᑑᑉ 
ᕼᐊᒻᒪᓚᒃᑯᖏᓐᓄᑦ ᐃᖅᑲᓇᐃᔭᖅᑎᐅᓯᒪᓚᐅᖅᑐᖅ 
ᐊᕐᕌᒍᓂᑦ 42-ᓂᒃ, 42 . ᑕᐃᒪ ᐃᖅᑲᓇᐃᔮᖓᓂᑦ 
ᓈᒻᒪᓯᐅᔾᔭᐅᓚᐅᕐᖓᑦ ᐃᓱᓕᑦᑎᓪᓗᓂᓗ ᒪᐃ 23-
ᖑᑎᓪᓗᒍ 2015, ᑕᕝᕙᓂ 
ᓈᒻᒪᓯᔾᔭᐅᓯᒪᓕᓚᐅᖅᑐᖅ ᐃᖅᑲᓇᐃᔭᕐᓂᖓ. 
ᓄᖅᑲᖏᑦᑑᒐᓗᐊᖅ ᑭᓯᐊᓂ ᓈᒻᒪᓯᐅᔾᔭᐅᔾᔪᖅ. 
ᑕᕝᕙᓂᓗ ᕼᐊᒻᒪᓚᒃᑯᓐᓂᑦ ᐸᓐᓂᖅᑑᒥᑦ 
ᐊᖁᑕᐅᖃᑦᑕᖅᓯᒪᓪᓗᓂ ᐊᒻᒪᓗ 
ᓴᓇᔨᒋᔭᐅᖃᑦᑕᖅᓯᒪᓪᓗᓂ ᓄᓇᓯᐅᑎᓂᑦ 
mechanic-ᖑᓪᓗᓂ ᐊᒻᒪ foreman-
ᖑᖃᑦᑕᖅᓯᒪᓪᓗᓂ. ᑖᓐᓇᑦᑕᐅᖅ ᒨᓯᓯ ᓇᐅᓪᓚᖅ 
ᑕᒫᓂ ᐃᖃᓗᓐᓂ ᓄᓇᖃᖅᓯᒪᔪᒥᓂᑐᖃᐅᔪᖅ 
ᐸᓐᓂᖅᑑᒧᑦ ᐊᐅᓪᓛᖅᓯᒪᔪᖅ.  
 
ᑕᐃᒪ ᑖᓐᓇ ᐅᐱᒋᔪᒪᓪᓗᒋᒃ ᒨᓯᓯ ᓇᐅᓪᓚᖅ ᐊᒻᒪ 
ᓰᒥ ᐊᒻᒫᓕᒃ ᑕᕝᕙᓂ ᐸᓐᓂᖅᑑᒥᑦ ᐱᒋᐊᕐᓂᖓᓂᑦ 
ᑕᐃᒪᓐᖓᓂᑦ ᒪᑭᑎᑦᑎᖃᑕᐅᓯᒪᒻᒪᑕ 
ᐃᖅᑲᓇᐃᔭᕐᓂᒃᑯᑦ ᒫᓐᓇ ᓈᒻᒪᓯᔾᔭᐅᓯᒪᓕᖅᑐᐃᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ ᓲᔪᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 011 - 4(3): 

ᐅᐱᒋᔭᐅᓂᖏᑦ ᒪᓕᒐᓕᐅᖅᑏᑦ (ᓲᔪᖅ) 
 
ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓂᑯᕕᓪᓗᖓ 
ᑭᓯᐊᓂᐅᖕᒪᑦ ᐃᒃᓯᕚᕋᓱᓚᐅᕋᓗᐊᖅᖢᖓ.  
 
ᐃᑉᐸᒃᓴᖅ ᐅᖃᐅᔾᔭᐅᓚᐅᕋᒪ ᐊᒻᒪᓗ ᖁᕕᐊᓱᒃᑐᖓ 
ᓄᓇᑦᑎᓐᓂ ᐅᖃᐅᔾᔭᐅᓚᐅᕋᒪ 
ᐊᖏᕐᕋᖃᕐᕕᒌᓐᓇᐅᔭᖅᑕᕋ ᐃᒪᓐᓇ ᐅᖃᓚᐅᕐᒪᑦ, 
ᐅᐱᒍᓱᒃᐳᕉᖅ ᒪᓕᒐᓕᐅᖅᑎᐅᖃᑎᓐᓂᒃ 
ᐃᑲᔪᖅᓱᑦᑎᐊᕐᒪᑕ, ᐊᒃᓱᐊᓗᒎᖅ ᖁᔭᓕᕗᖅ. 
ᑕᒪᑐᒥᖓ ᐅᖃᖁᔨᓚᐅᕐᒪᑦ. ᐊᑕᐅᓯᐅᓈᖅᑎᓪᓗᓯ 
ᐅᖃᐅᑎᔪᒪᒋᓇᔅᓯ, ᐊᒻᒪᓗ ᐅᐱᒍᓱᑦᑎᐊᖅᐳᖓ 
ᖁᔭᓕᓪᓗᖓ.  
 
ᑖᓐᓇ ᐅᖃᐅᓯᕐᔪᐊᖑᖏᑦᑑᒐᓗᐊᖅ, 
ᐅᖃᐅᔾᔭᐅᔪᓐᓇᖅᓯᔪᖓ ᑕᕝᕙᓐᖓᑦ, “ᖃᐅᒃᐸᑦ  

ᐱᔭᕇᕋᕕᑦ ᐊᖏᕋᕈᓐᓇᖅᓯᔪᑎᑦ.” ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᐊᑎᖁᑎᖃᕈᓐᓃᕋᒪ ᑲᔪᓯᓗᑕ. ᑲᑎᒪᔾᔪᑎᒃᓴᖅ 5. 
ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᑦ ᐃᓕᓴᖅᓯᓂᖅ. 
ᓯᕗᓕᖅᑎ, ᑕᑉᑐᓇ.(ᐸᕋᐅᓐ) 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᓂᑯᕕᑲᑕᐃᓐᓇᖅᑐᐊᓘᓕᕋᒪ 
ᒪᓕᒐᓕᐅᕐᕕᒻᒥ ᐊᓕᐊᓇᐃᒍᓱᑦᑐᖓ.  
 
ᐅᖃᖅᑎ, ᐃᓕᓴᖅᓯᔪᒪᓪᓗᖓ ᑐᖏᓕᕆᔭᓯ 
ᐊᒃᓱᕈᖅᑐᑎᒃ ᐃᖅᑲᓇᐃᔭᕐᒪᑕ ᑲᒥᓴᓇᐅᑉ 
ᐅᖃᓯᓐᖓᐅᑎᖓᓂᒃ ᓯᕗᒧᐊᖁᓇᐅᒐᓗᐊᖅ 
ᑕᒪᒃᑯᓄᖓ, ᓯᕗᒧᑦ ᐊᓪᓗᖅᑕᒥᑦ ᐊᑐᕐᓗᑕ ᑖᒃᑯᐊ 
ᐊᒃᓱᕈᖅᑐᑎᑦ ᐃᖅᑲᓇᐃᔭᖃᑦᑕᖅᓯᒪᒻᒪᑕ 
ᓯᕗᒧᐊᑦᑎᑦᑎᕙᓪᓕᐊᓂᕐᒧᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᐊᒻᒪᓗ ᐳᓛᕆᐊᖅᓯᒪᔪᓯᒍᑦ 
ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ 
ᐳᓛᕆᐊᖅᓯᒪᔪᓂᑦ ᐃᓕᓴᖅᓯᓂᖅ. ᒪᓕᒐᓕᐅᖅᑎ 
ᐊᒡᒍᕐᒧᑦ, ᒥᔅᑕ ᖁᐊᓴ. 
 
ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑏ. 
ᐃᓕᑕᖅᓯᓚᐅᑕᐃᓐᓇᕐᓂᐊᕐᒥᒐᒪ ᐊᒻᒪ 
ᐃᓕᑕᕆᓚᐅᖅᓯᒪᖅᑰᔨᓐᖏᑕᕋ ᑭᓯᐊᓂ 
ᓴᓇᖃᑎᒌᓐᓇᖅᐸᒃᑕᕋ ᖃᐅᑕᒫᑦ ᐊᒻᒪ ᑕᒪᓐᓇ 
ᐊᑯᓂᐅᓛᖑᖅᑰᓕᖅᑐᖅ ᑕᕝᕙᓂ deputy 
minister-ᖑᖅᓯᒪᓕᖅᑐᖅ ᑕᒫᓂ ᒐᕙᒪᒋᔭᑦᑎᓐᓂᑦ, 
ᐊᑯᓂᐅᓛᓪᓚᕆᐅᓪᓗᓂᓗ ᐊᒻᒪᓗ ᐱᓕᕆᔭᒥᓂᒃ 
ᐊᔪᖏᑦᑎᐊᓪᓚᕆᖕᒪᑦ, ᐅᐱᒋᑦᑎᐊᖅᐸᒃᑕᕋ ᑖᓐᓇ 
ᒥᓂᔅᑕᒧᑦ ᑐᖏᓕᐅᔪᖅ ᑳᑎ ᐅᒃᐱᒃ. 
ᑕᒫᓃᓐᓂᖓᓂᒃ, ᐃᓕᑕᕆᔪᒪᔭᕋ. ᖁᔭᓐᓇᒦᒃ,  

ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 
ᑐᓐᖓᓱᑦᑎᐊᕆᑦ. ᐳᓛᕆᐊᖅᓯᒪᔪᓂᑦ ᐃᓕᓴᖅᓯᓂᖅ. 
ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᔅᑕ ᒪᐃᒃ. 
 
ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 
ᓇᓛᓃᖃᑦᑕᐸᓪᓚᐃᒻᒪᑦ. 
 
ᐃᓕᓴᖅᓯᒍᒪᒻᒥᔪᖓᑦᑕᐅᖅ ᑖᓐᓇ ᑐᖏᓕᕆᔭᕋ 
ᐊᕙᑎᓕᕆᔨᒃᑯᓐᓄᑦ ᒐᐃᐳᕆᐅᓪ ᓂᕐᓗᖓᔪᖅ. 
ᑕᕝᕙᓃᒻᒥᒻᒪᑦ ᐊᒻᒪ ᑕᐃᓐᓇ ᐊᐃᑉᐸᖓ ᑐᖏᓕᖓ 
ᑕᕝᕙᓃᖏᒻᒪᑦ ᐃᖅᑲᓇᐃᔭᕐᖓᓪᓕᐊᓯᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 
ᐳᓛᕆᐊᖅᓯᒪᔪᓯᒍᑦ ᑐᓐᖓᓱᑦᑎᐊᕆᑦᑎ. 
ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᓂᕐᒧᑦ ᐃᓕᓴᖅᓯᓂᖅ. 
ᓇᑦᑎᓕᖕᒧᑦ ᒪᓕᒐᓕᐅᖅᑎᐅᔪᖅ, ᐅᒡᔪᒃ. 
 
ᐊᖓᔪᖅᑳᖅ ᐅᒡᔪᒃ: ᖁᔭᓇᖅᑯᑎᑦ, ᐅᖃᖅᑎᑦᓯᔨ. 
ᐄ, ᓄᐊᖃᑎᓐᓄᐊᑦᑲᓗ ᐅᑉᓗᒃᑰᑦᓯᐊᖅᐸᑦᑲ.  
 
ᑕᐃᓐᓇ ᑐᒡᓕᕆᔭᕋ ᐋᑐᕚᒦᖃᑕᐅᖕᒪᑦ 
ᓱᓕᔪᖅᓯᐅᖅᑎᒃᑯᓐᓂ ᕿᓂᖃᑕᐅᖕᒪᑦ 
ᑲᑎᒪᖃᑕᐅᖕᒪᑦ. ᐱᔪᒥᒋᑉᓗᒍ ᑕᐃᒪᓐᓇ 
ᐃᓗᐊᖅᓴᐃᖃᑕᐅᔪᓐᓇᕐᒪᑦ ᑕᐃᑉᑯᓄᖓᑦ. ᑖᒻᓇ 
ᑐᒡᓕᐅᓚᐅᑲᒃᑐᖅ, ᐳᕌᓐᑕᓐ ᒍᕌᓐᑦ, ᓂᕿᒃᓴᐅᑎᓄᑦ 
ᑲᒪᔪᒻᒪᕆᐅᖃᑦᑕᖅᑐᖅ ᑐᓐᖓᓱᖁᓪᓗᒍ. ᖁᔭᓐᓇᒦᒃ. 
 
>>ᐸᑦᑕᒃᑯᖅᑐᑦ 
 
ᐅᖃᖅᑎ: ᑐᓐᖓᓱᑦᑎᐊᕆᑦ ᒪᓕᒐᓕᐅᕐᕕᖕᒧᑦ. 
ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᓂᖅ ᐃᓕᓴᖅᓯᓂᖅ. 
ᒪᓕᒐᓕᐅᖅᑎᐅᔪᖅ ᐃᖃᓗᐃᑦ-ᓯᓈᓄᑦ, ᐅᑲᓕᖅ. 

ᐊᖓᔪᖅᑳᖅ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑖᒃᑯᐊᑦᑕᐅᖅ ᑐᖏᓕᒃᑲ ᑕᕝᕙᓃᒻᒪᑎᒃ 
ᑐᓐᖓᓱᖁᔮᒃᑲᒃ ᐱᔭᔅᓴᖏᑦ ᐃᓕᒋᐊᒃᑲᓂᕐᒪᑎᒃ 
ᐅᓪᓗᒥ ᑖᒃᑯᐊ ᐅᓂᒃᑳᕆᖅᑲᐅᔭᕗᑦ ᒪᓕᑦᑐᒋᑦ. ᑕᐃᒪ 
ᐊᓪᓚᕝᕕᖏᓐᓄᑦ ᐅᓪᓚᓵᖁᓂᐊᓕᖅᑕᒃᑲ. ᑖᒃᑯᐊ 
ᑕᒫᓃᑦᑑᒃ ᑐᓐᖓᓱᑎᑦᑎᐊᖅᑖᒃᑲᒃ.  
 
>>ᐃᓪᓚᖅᑐᑦ 
 
ᑐᖏᓕᕋ ᐋᓐᓂᐊᖃᖅᑕᐃᓕᓕᕆᔨᒃᑯᓐᓄᑦ ᑖᓐᓇ, 
ᑳᓖᓐ ᔅᑖᒃᓕ ᐊᒻᒪᓗ ᑖᓐᓇ ᓴᓂᐊᓃᑦᑐᖅ ᐃᓕᓴᐱ 
ᓵᓐᑐᓴᓐ, ᒪᓕᒐᓕᕆᔨᒃᑯᓐᓂ ᑐᖏᓕᕆᔭᕋ. 
ᖁᔭᓐᓇᒦᒃ, ᐅᖃᖅᑎᑦᑎᔨ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᑦᑎᐊᕆᑦᑎ. 
ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᓂᖅ ᐃᓕᓴᖅᓯᓂᖅ. 
ᒪᓕᒐᓕᐅᖅᑎ ᖁᑦᑎᒃᑐᒧᑦ, ᓲᔪᖅ. 
 
ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. 
ᐃᓕᓴᖅᓯᔭᕆᐅᕈᒪᒐᒪ ᐃᓕᓴᖅᓯᒐᔪᓐᖏᑦᑐᐊᓘᒐᒪ. 
ᓂᖓᐅᑯᓗᒐ ᖃᖏᐊᓪᓚᑦᑖᑯᓗᖕᒪ ᐅᐃᖓ, ᑕᐃᕕᑦ 
ᐊᕿᐊᕈᖅ. ᐅᐱᒋᕙᕋ ᐊᒻᒪᓗ ᐃᖅᑲᓇᐃᔮᒥᓂᒃ 
ᐱᔪᓐᓇᕐᓂᖃᑦᑎᐊᕐᒪᑦ ᐊᒻᒪᓗ ᐅᐱᒋᓪᓗᒍ ᐅᕙᓐᓂᒃ 
ᐃᒃᐱᒍᓱᑦᑎᐊᖅᖢᓂ ᐃᒪᓐᓇ ᐱᓐᓇᕈᓱᓪᓚᑦᑖᕐᒪᑦ, 
ᓂᖓᐅᒐ, ᐅᐱᒋᕙᕋ. ᖁᔭᓐᓇᒦᒃ ᐅᖃᖅᑎᑦᑎᔨ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᐊᒻᒪᓗ ᑐᓐᖓᓱᑦᑎᐊᕆᑦ 
ᒪᓕᒐᓕᐅᕐᕕᖕᒧᑦ. ᒪᓕᒐᓕᐅᕐᕕᖕᒧᑦ 
ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 
ᐃᖃᓗᒃᑑᑦᑎᐊᕐᒧᑦ, ᐲᑕᓴᓐ. 
 
ᐊᖓᔪᖅᑳᖅ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎ. ᐃᓕᓴᕆᔪᒪᖕᒥᔭᕋ ᑐᖏᓕᕋ, ᑯᕆᔅ ᑕᐅᓯ. 
ᑕᐃᓐᓇ ᑕᑯᓕᒪᔭᓯ, ᑕᒫᓂ ᐃᒃᓯᕚᖃᑕᐅᖕᒪᑦ. ᑯᕆᔅ 
ᐅᓇ ᑐᖏᓕᕋ, ᐱᐅᔪᐊᓘᔮᖃᑦᑕᕋᓐᓄᒃ 
ᐃᖅᑲᓇᐃᔭᑦᑎᐊᖅᑐᐊᓘᖃᑦᑕᖅᖢᑕ ᐃᒃᑯᐊ 
ᑮᓇᐅᔭᓕᕆᔨᒃᑯᓐᓂ ᐃᖅᑲᓇᐃᔭᖅᑏᑦ 
ᐊᔪᓐᖏᑦᑐᐊᓘᖕᒪᑕ. ᑕᐃᒪᓐᓇ 
ᐊᔪᓐᖏᑦᑐᐊᓘᖅᑰᔨᖃᑦᑕᖅᑐᒍᒃ. 
ᐃᖅᑲᓇᐃᔭᖅᑎᓕᒫᒃᑲ ᑕᐃᒃᑯᐊ ᖁᔭᓐᓇᒦᖅᐸᒃᑲ  

ᐊᒃᓱᕈᑦᑎᐊᖅᖢᑎᒃ ᐃᖅᑲᓇᐃᔭᖃᑦᑕᕐᒪᑕ ᐊᒻᒪᓗ 
ᑯᕆᔅ ᑖᓯ ᓯᕗᒃᑲᖅᑕᖅᑎᒋᔭᐅᖃᑦᑕᕐᒪᑦ 
ᑲᔪᓯᓂᖃᑦᑎᐊᖁᕙᕋ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᐊᒻᒪᓗ ᑐᓐᖓᓱᑦᑎᐊᕆᑦ 
ᒪᓕᒐᓕᐅᕐᕕᖕᒧᑦ. ᑕᕝᕙᓂ ᑲᑎᒪᔾᔪᑎᒃᓴᑦᑎᓐᓄᑦ 
ᐅᑎᓚᐅᓐᖏᓐᓂᑦᑎᓐᓂ, ᓇᐃᓴᐅᑎᖃᖅᑐᖅ 6, 
ᐱᒋᐊᓚᐅᓐᖏᓐᓂᑦᑎᓐᓂ, ᓄᖅᑲᖓᑲᐃᓐᓇᓚᐅᖅᑕ 
20 ᑎᑦᑕᑦ.  
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 14:48-ᒥ ᐊᒻᒪᓗ 
ᐱᒋᐊᒃᑲᓐᓂᖅᑐᑎᒃ 15:16-ᒥ 
 
ᐅᖃᖅᑎ: ᑲᑎᒪᔾᔪᑎᒃᓴᑦᑎᓐᓄᑦ ᐅᑎᕐᓗᑕ. 
ᓇᐃᓴᐅᑎᓕᒃ 6. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ ᓲᔪᖅ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 001 - 4(3): ᐋᓐᓂᐊᕕᓕᐊᖅᑐᑦ 

ᖃᖓᑕᓂᕆᕙᒃᑕᖏᑦ ᖁᑦᑎᒃᑐᒥ (ᓲᔪᖅ) 
 
ᓲᔪᖅ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᓂᐊᖅᑕᕋ 
ᒥᓂᔅᑕᖓᓐᓄᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ.  
 
ᖃᐅᔨᒪᔪᒃᓴᐅᖕᒪᑦ ᒥᓂᔅᑕ, ᖁᑦᑎᒃᑐᒥ 
ᐋᓐᓂᐊᕕᓕᐊᖅᑐᓂᒃ ᐊᐅᓪᓚᖅᓯᒪᔭᕆᐊᒃᓴᖅ 
ᐱᔭᕆᐊᑐᔪᕐᔪᐊᕐᕌᓘᖕᒪᑦ. ᐊᑲᐅᓐᖏᓕᐅᖃᑦᑕᖅᑐᑦ 
ᓂᕈᐊᖅᑎᒋᓯᒪᔭᒃᑲ ᐃᖃᓗᖕᓃᓐᖔᖅᖢᑎᒃ 
ᖃᐅᓱᐃᑦᑐᒃᑰᖅᖢᑎᒃ. ᑭᓯᐊᓂ, 
ᐊᐅᓱᐃᑦᑐᓕᐊᕆᐊᖃᖅᐸᖕᒪᑕ ᐃᓛᓐᓂᒃᑯᑦ 
ᑲᖓᑕᓲᖅ ᒥᖏᑦᑕᕌᖓᑦ, ᐃᓄᐃᑦ 
ᖃᐅᓱᐃᑦᑐᒦᑦᑕᕆᐊᖃᓕᖅᐸᒃᑐᑦ ᐱᓇᓱᐊᕈᓯᓕᒫᒥ.  

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑕᐃᓐᓇ 
ᖃᖓᑦᑕᐅᑎᓂᒃ ᑕᐅᖅᓯᕋᖅᑎᖃᕈᓐᓇᕐᓂᖅ 
ᖃᖓᑕᓲᓄᑦ ᐊᔾᔨᒌᖏᑦᑐᓄᑦ ᓴᖅᑭᑕᐅᕋᑖᓚᐅᖅᑐᖅ 
ᕘᔅᑎᐊᒃᑯᓐᓄᑦ ᑲᓇᐃᑎᐊᓐᑯᓐᓄᓪᓗ ᖃᓄᖅ 
ᐊᒃᑐᐃᓂᐊᕐᒪᖔᑦ ᒐᕙᒪᒃᑯᑦ ᐋᓐᓂᐊᕕᓕᐊᖅᑐᓂᒃ 
ᑳᑦᑐᓛᖏᑎᒍᑦ ᐱᔨᑦᓯᕐᓂᕆᕙᑦᑕᖏᑦ ᖁᑦᑎᒃᑐᒥ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ  
ᐅᑲᓕᖅ. 
 
ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᒃᑯᐊᖏᓛᖅ ᓇᒻᒥᓂᖃᖅᑐᑦ 
ᖃᖓᑕᓲᓕᕆᔩᑦ ᐃᒻᒥᓂᒃ ᐊᐅᓚᑦᑑᒐᓗᐊᑦ 
ᑭᓯᐊᓂᑦᑕᐅᖅ ᑳᑦᑐᓛᒃᑯᑦ ᓂᓪᓕᕈᓐᓇᓲᖑᒐᑦᑕ. 
ᑖᓐᓇ ᐊᑐᖅᑐᒍ ᖃᓄᖅ ᐊᑲᐅᑦᑎᐊᕋᓗᐊᕐᒪᖔᑦᑕ 
ᖃᐅᔨᓴᖅᐸᑦᑐᒍᑦ. ᐊᒻᒪᓗ ᑖᓐᓇ ᐊᐱᖅᑯᑎᖓ 
ᐱᔪᒥᓇᖅᑐᖅ. ᑖᒃᑯᐊ ᐃᓚᒋᔭᐅᓗᐊᖅᓯᒪᖏᒻᒪᑕ 
ᑖᒃᑯᓄᖓ ᐋᖅᑭᒋᐊᖅᓯᓚᐅᖅᑐᓄᑦ ᑭᐊᓐ ᐳᐊᕆᒃᑯᑦ. 
ᖃᐅᔨᒋᐊᒃᑲᓂᕋᓱᒍᓐᓇᓂᐊᖅᑕᕗᑦ 
ᖃᓄᐃᓕᐅᒃᑲᓐᓂᕈᓐᓇᕐᒪᖔᑕ. ᒫᓐᓇᒧᑦ 
ᑲᑎᖃᑎᒋᔭᐅᓚᐅᕐᒪᖔᑕ ᑐᓴᕐᓇᖏᑦᑎᐊᕐᖓᑦ. 
ᑖᓐᓇ ᖃᐅᔨᒋᐊᒃᑲᓐᓂᕈᒪᓂᐊᖅᑕᕋ, 
ᖃᓄᐃᓕᐅᕈᓐᓇᕐᒪᖔᑦᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 
ᒥᔅᑕ ᓲᔪᖅ. 
 
ᓲᔪᖅ: ᓂᕈᐊᖅᑎᒋᓯᒪᔭᒃᑲ ᐅᕙᓐᓄᑦ ᐃᓱᒫᓗᒃᖢᑎᒃ 
ᐅᖃᖃᑦᑕᖅᓯᒪᖕᒪᑕ. ᓇᖕᒥᓂᕉᖅ ᓂᕆᔾᔪᑎᒃᓴᒥᓂᒃ 
ᑐᔪᕐᒥᔾᔪᑎᒥᓂᒡᓗ ᐊᑭᓕᖅᓱᐃᖃᑦᑕᖅᑐᑦ 
ᐊᔪᓕᖅᓯᒪᓪᓗᑎᒃ ᖃᐅᓱᐃᑦᑐᒥ, 
ᐊᖏᕐᕋᕋᓱᒃᑲᓗᐊᖅᖢᑎᒃ ᖃᐅᓱᐃᑦᑐᒧᑦ.  
ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 
ᖃᓄᐃᓕᐅᕆᐊᖃᕐᒪᖔᑕ ᑮᓇᐅᔭᐃᕈᑎᕕᓂᖏᑦ 
ᐅᑎᖅᑎᑕᐅᓇᓱᒃᑎᓪᓗᒋᑦ ᑕᐃᒃᑯᐊ 
ᑮᓇᐅᔭᐃᕈᑎᒋᔭᕕᓂᖏᑦ ᖃᖓᑕᓲᑦ 
ᐊᐅᓚᑦᑐᓐᓇᓐᖏᑕᖏᑦ ᑎᑭᓐᖐᓐᓇᖃᑦᑕᖅᑎᓪᓗᒋᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. 
ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑕ 
ᐅᑲᓕᖅ. 
 
ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᒃᑯᐊᖏᓛᖅ ᐋᓐᓂᐊᕕᓕᐊᖅᓯᒪᔪᑦ 
ᓇᐅᒃᑯᓕᒫᖅ ᐃᑲᔪᕆᐊᖃᓲᕆᒐᑦᑎᒍᑦ ᑕᕝᕘᓇ  

ᑖᓐᓇ ᓇᓗᓇᓐᖏᑦᑐᖅ ᐊᑲᐅᓈᖅᓯᒪᖏᑉᐸᑦ 
ᐋᖅᑭᒋᐊᕆᐊᖃᕐᓂᐊᖅᑐᖅ. ᑖᓐᓇ ᓇᒻᒥᓂᐅᖏᑦᑐᖅ 
ᑖᕙᓃᒻᒪᑕ ᐊᖅᑯᓵᑐᐃᓐᓇᕐᖓᑕ. 
ᑕᒻᒫᕆᐊᖅᑐᖅᓯᒪᓪᓗᑎᒃ ᓇᓕᐊᑐᐃᓐᓇᖅ 
ᐊᑐᐃᓐᓇᖃᕐᕕᒋᓲᕆᒐᑦᑎᒍᑦ ᑖᓐᓇ 
ᐋᖅᑭᒍᒥᓇᖅᑐᖅ, ᐊᒻᒪᓗ 
ᐋᖅᑭᒋᐊᖅᑕᐅᑎᓐᓂᐊᖅᑕᕗᑦ ᐋᖅᑭᒋᐊᕈᓐᓇᕈᑦᑎᒍᑦ 
ᓇᐅᒃᑯᑐᐃᓐᓇᑦᑎᐊᖅ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 
ᑭᖑᓪᓕᖅᐹᖅ, ᒥᔅᑕ ᓲᔪᖅ.  
 

ᓲᔪᖅ: ᑐᑭᓯᓯᒪᔪᖓ ᖃᐅᔨᒪᓪᓗᖓᓗ ᓄᓇᕗᑦ 
ᒐᕙᒪᖓ ᐊᐅᓚᑦᑎᖏᒻᒪᑦ ᖃᖓᑕᓲᓕᕆᔨᓂᒃ. 
ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ, ᓄᓇᕗᑦ 
ᒐᕙᒪᖓ ᐊᔭᐅᕆᒋᐊᕈᓐᓇᕐᒪᑦ ᖃᖓᑕᓲᖅᑎᐅᔪᐃᑦ 
ᐱᔨᑦᑎᕐᓂᖏᓐᓂᒃ, ᖃᖓᒃᑯᓪᓗ ᓄᓇᓕᖕᓂᑦ 
ᑎᑭᖃᑦᑕᕐᓂᖏᓐᓂᑦ ᐋᓐᓂᐊᕕᓕᐊᖅᓯᒪᔪᓂᒃ, 
ᐃᖅᑲᓇᐃᔮᒧᓪᓗ ᐊᐅᓪᓚᖅᓯᒪᔪᓂᒃ ᐅᓯᔨᐅᓪᓗᑎᒃ 
ᑳᓐᑐᕌᖏᑎᒍᑦ ᐋᖅᑭᒋᐊᖁᔭᐅᔪᓐᓇᕐᒪᑕ 
ᐱᔨᑦᑎᕐᓂᕆᕙᑦᑕᖏᑦ.  
 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᒐᕙᒪᒃᑯᑦ 
ᖃᓄᐃᓕᐅᕋᓱᐊᕐᓂᐊᕐᒪᖔᑕ 
ᐋᖅᑭᒋᐊᕆᓇᓱᐊᕐᓗᑎᒃ ᐱᔨᑦᑎᕐᓂᐅᕙᑦᑐᖅ, ᐊᒻᒪᓗ 
ᐋᖅᑭᒋᐊᕆᔾᔪᑎᒃᓴᓂᒃ ᓴᓇᓗᑎᒃ ᖁᑦᑎᒃᑐᒧᑦ, 
ᑭᖑᓪᓕᕐᒥ ᐋᓐᓂᐊᕕᓕᐊᖅᑐᓄᑦ ᐅᓯᖃᑦᑕᕐᓂᕐᒧᑦ 
ᑳᓐᑐᕌᒃᑖᕋᓱᐊᓕᕐᒥᒃᐸᑕ? ᖁᔭᓐᓇᒦᒃ, ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓ, ᒥᔅᑕ 
ᐅᑲᓕᖅ.  
 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᒃᑯᐊᖏᓛᒃ 
ᐊᐅᓚᒃᑎᓪᓚᕆᓐᓂᖅᓴᐅᕙᑦᑐᑦ ᓇᒻᒥᓂᓖᑦ 
ᖃᐅᔨᒪᓇᖅᓯᒻᒪᑕ ᖃᓄᐃᓕᖓᓂᐊᓕᕐᒪᖔᑕ ᑖᒃᑯᐊ 
ᐊᖅᑯᑎᒋᓗᒋᑦ ᑖᒃᑯᐊ ᐃᓚᖏᑦ 
ᑲᒪᓪᓚᕆᒃᓯᒪᓐᖏᑦᑐᑦ ᑕᐃᓐᓇ ᐊᓯᖓ 
ᖃᖓᑕᓲᓕᕆᔨᒃᑯᑦ. ᑭᐊᓐ ᐳᐊᕋᒃ ᐱᓗᐊᖅᑐᒥᖃᐃ 
ᐊᖅᑯᑕᐅᕙᑦᑐᖅ ᑖᓐᓇ 
ᐅᖃᖃᑕᐅᒍᓐᓇᖅᓯᓂᐊᓕᕐᖓᑦ. ᑖᓐᓇ 
ᐅᑕᖅᑭᑐᐃᓐᓇᔾᔮᓐᖏᑦᑐᒍᑦ ᑎᓕᒋᐊᑲᓂᕐᓂᐊᖅᑲᕗᑦ 
ᐋᖅᑭᒋᐊᖁᓗᒋᑦ. ᖃᐅᔨᒋᐊᒃᑲᓂᕐᓂᐊᖅᑕᕋ ᖃᓄᖅ 
ᐋᖅᑭᒋᐊᕐᕕᖃᖅᑲᑦ, ᐋᖅᑭᒋᐊᕐᓂᐊᕋᑦᑎᒍᑦ 
ᐊᑲᐅᓈᓯᒪᔫᒥᓗᒍ ᑖᒃᑯᓄᖓ ᐃᓕᔭᐅᓯᒪᓕᖅᑐᓂᑦ 
ᐊᓯᖏᓐᓄᑦ ᖃᖓᑕᓲᓕᕆᔨᒃᑯᓐᓄᑦ. ᑖᓐᓇ 
ᐊᐱᖅᑯᑎᑦᑎᐊᕙᒃ ᐊᒻᒪᓗ 
ᕿᒥᕐᕈᒋᐊᑦᑎᐊᓂᐊᖅᑕᕗᑦ ᐋᖅᑭᒋᐊᕋᓱᓪᓗᒍ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ, ᒥᓯᔅ 
ᐊᕐᓇᒃᑲᖅ.  
 
ᐊᐱᖅᑯᑦ 002 - 4(3): ᖁᓪᓕᖅ 

ᐅᒻᒪᖅᑯᑎᓕᕆᔨᒃᑯᑦ ᐱᓕᕆᐊᖏᑦ 
(ᐊᕐᓇᒃᑲᖅ) 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᓪᓕᖅ ᐆᒻᒪᖅᑯᑎᓕᕆᔨᖏᑕ ᒥᓂᔅᑕᖓᓄᑦ ᐅᓇ 
ᐊᐱᖅᑯᑎᒋᔪᒪᒐᒃᑯ.  
 
ᐱᒋᐊᕈᑎᒋᓗᒍᖃᐃ ᑖᓐᓇ ᐸᓐᓂᖅᑑᒥᐅᑦ 
ᒪᓕᒐᓕᐅᖅᑎᖓ ᖁᔭᓐᓇᒦᖃᑎᒋᔪᒪᕙᕋ ᐊᒃᓱᐊᓗᒃ 
ᐱᓕᕆᓚᐅᕐᒪᑕ ᓄᓇᓕᓐᓂᑦ ᑕᐃᒃᑯᐊ ᖁᓪᓕᒃᑯᑦ 
ᖃᒥᒃᑐᐊᓘᑎᓪᓗᒋᑦ, ᐱᖃᓐᓇᕆᔭᒃᑲ 
ᐅᓄᖅᑐᐊᓘᒻᒪᑕ ᑕᐃᑲᓂ ᐸᓐᓂᖅᑑᒥᐅᑕᐃᑦ.  
 
ᑐᑭᓯᐅᒪᓂᕋ ᒪᓕᑦᑐᒍ ᑖᒃᑯᐊ ᖁᓪᓕᒃᑯᑦ 
ᐆᒻᒪᖅᑯᑎᓕᕆᔨᖏᑕ ᑐᐊᕕᕐᓇᖅᑐᓕᕆᓂᕐᒧᑦ 
ᐸᕐᓇᐅᑎᖏᑦ ᐃᖃᓗᓐᓄᑦ 
ᓄᑖᓐᖑᕆᐊᖅᑕᐅᓚᐅᖅᓯᒪᔪᑦ ᐅᑐᐱᕆ 2005-
ᖑᓚᐅᖅᑐᒥᑦ, ᖁᓕᑦ ᐊᕐᕌᒎᕇᖅᑐᑦ. 
 
ᐅᓂᒃᑳᕈᓐᓇᖅᐲᑦ ᑐᐊᕕᕐᓇᖅᑐᓕᕆᓂᕐᒧᑦ 
ᐸᕐᓇᐅᑎᓂᒃ ᐱᑕᖃᐅᖅᐸ, ᐱᓗᐊᕐᓗᒋᑦ ᑕᐃᒃᑯᐊ 
ᐅᓄᖅᓯᑲᓪᓚᑦᑐᑦ ᐃᓄᖃᐅᓕᖅᑐᑦ ᐅᓪᓗᒥ? 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖁᓪᓕᒃᑯᑦ 
ᐆᒻᒪᖅᑯᑎᓕᕆᔨᖓ, ᒥᔅᑕ ᐲᑕᓴᓐ.  
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎ. ᐊᒻᒪᓗ ᖁᔭᓐᓇᒦᖅᑐᒍ ᑖᓐᓇ 
ᐊᐱᖅᑯᑎᒋᒻᒪᒍ. 
ᐃᓕᑉᐹᓪᓕᐅᑎᒋᔭᓪᓛᓗᒋᓚᐅᕋᑦᑎᒃᑯ ᑕᐃᓐᓇᖅ 
ᐸᓐᓂᖅᑑᒥ ᐃᑭᑦᑐᐊᓘᑎᓪᓗᒍ ᐆᒻᒪᖅᑯᑎᓕᕆᔨᒃ. 
ᖁᓪᓕᒃᑯᑦ ᐊᕐᕌᒍᒐᓴᐅᓕᖅᑐᓄᑦ 
ᓄᑖᓐᖑᕆᐊᖅᑎᑦᑎᕙᓪᓕᐊᔪᑦ.  

ᐆᒻᒪᖅᑯᑎᓕᕆᓂᕐᒧᑦ ᑐᐊᕕᕐᓇᖅᑐᖃᓯᑲᓪᓚᑉᐸᑦ 
ᐸᕐᓇᐅᑎᖏᓐᓂᑦ ᐅᐸᑦᑕᐅᑎᒋᖃᑦᑕᕈᓐᓇᕐᓂᐊᕋᑦᑕ, 
ᖃᓄᖅᑑᕈᑎᒋᔭᐅᑲᐅᑎᒋᒍᓐᓇᕐᓂᐊᕐᒪᑕ 
ᐃᑭᑦᑐᖃᓕᑲᓪᓚᓐᓂᖅᐸᑦ. ᓄᓇᓕᓐᓂ ᒐᕙᒪᒃᑯᓂᓪᓗ 
ᐱᔨᑦᑎᖅᑏᑦ, ᐊᒻᒪᓗ ᐊᓯᖏᑦ ᑕᐃᒃᑯᐊᓗ 
ᑐᐊᕕᕐᓇᖅᑐᓕᕆᔩᑦ ᐃᖅᑲᓇᐃᔭᖃᑎᒋᓗᑎᒃᑯ 
ᑕᒪᒃᑯᐊ ᐋᖅᑭᒃᓱᖅᑕᐅᕙᓪᓕᐊᔪᑦ....ᓯᕗᓂᔅᓴᑦᑎᓐᓂ 
ᐅᐸᓗᖓᐃᔭᖅᓯᒪᓂᖅᓴᐅᔪᒪᔪᒍᑦ ᑕᐃᒪᐃᑦᑐᒥᒃ 
ᑐᐊᕕᕐᓇᖅᑐᒥᒃ ᐱᑕᖃᓕᑲᓪᓚᓐᓂᖅᐸᑦ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 
ᒥᓯᔅ ᐊᕐᓇᒃᑲᖅ.  
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᒻᒪᓗ ᖁᔭᓐᓇᒦᑦᑐᒍ ᑖᓐᓇ ᒥᓂᔅᑕᕆᔭᐅᔪᖅ 
ᑭᐅᒻᒪᑦ.  
 
ᐅᖃᖅᑏ, ᑐᓪᓕᐊᓂ ᑕᐃᒪᓐᖓᓂ 1999-ᒥᑦ ᑕᐃᓐᓇ 
ᐆᒻᒪᖅᑯᑎᓕᐅᕐᕕᒃ ᐃᑭᑲᓴᒃᑲᓐᓂᓚᐅᖅᓯᒪᒻᒪᑦ ᐊᒻᒪᓗ 
ᐅᓪᓗᒥ ᑕᐃᒃᑯᐊ ᑲᑎᒪᓂᑦᑎᓐᓂ ᒪᓕᑦᑐᑦ 
ᑐᓴᕐᓂᐊᕐᒪᑕ. ᑖᓐᓇᖃᐃ ᒥᓂᔅᑕ ᓇᓗᓇᐃᔪᓐᓇᖅᐸ 
ᖁᓪᓕᒃᑯᑦ ᓇᓪᓕᐅᑯᒫᖁᑎᖏᑦ ᑕᒪᒃᑯᐊ 
ᐱᑕᖃᐅᕋᓗᐊᕐᒪᖔᖏᑦᑲ ᖃᓄᐃᒃᑐᖃᑲᓪᓚᓐᓂᖅᐸᑦ 
ᐊᓯᔾᔨᖅᑕᐅᔪᓐᓇᕐᓂᐊᕐᒪᑕ ᑕᐃᒃᑯᐊ 
ᐆᒻᒪᖅᑯᑎᓕᕆᕖᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᖁᓪᓕᒃᑯᑦ 
ᖃᐅᒻᒪᖅᑯᑎᓕᕆᔨᖏᑕ ᒥᓂᔅᑕᖓᑦ, ᒥᔅᑕ ᐲᑕᓴᓐ.  
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍ): ᖁᔭᓐᓇᒦᒃ, 
ᐅᖃᖅᑏ. ᐊᒻᒪᓗ ᖁᔭᓐᓇᒦᖅᑐᒍ ᒥᓯᔅ ᐊᕐᓇᒃᑲᖅ. 
ᑐᑭᓯᐅᒪᓂᕋ ᒪᓕᑦᑐᒍ ᓇᓪᓕᐅᑯᒫᑦ, ᐊᑐᖅᑕᐅᓗᑎ 
ᐊᓯᔾᔨᖅᑕᐅᔪᓐᓇᖅᑐᑦ ᓄᑖᒥᑦ ᓴᓇᔪᓐᓇᖅᖢᑎ, 
ᐸᓐᓂᖅᑑᖅ ᐱᔾᔪᑎᒋᓪᓗᒍ ᐱᖓᓲᓚᐅᖅᑐᓂᒃᑯᐊ 
ᓇᓪᓕᐅᒃᑯᒫᓕᕆᔩᑦ ᐃᓕᒋᔭᐅᖃᑕᐅᓚᐅᖅᑐᑦ, 
ᐊᑕᐅᓯᕐᒥᑦ ᐊᑐᓚᐅᖅᑐᑦ  

ᖃᑦᑎᕆᔩᑦ ᐊᖓᔪᖅᑳᖓᑦ ᐊᖅᑯᑎᒋᔭᐅᓪᓗᓂ. 
ᐊᒻᒪᓗ ᐋᔩᖃᑎᒋᒻᒥᔭᕗᑦ ᑕᐃᒃᑯᐊ 
ᓇᓪᓕᐅᒃᑯᒫᓕᕆᔩᑦ ᑕᐃᒃᑯᐊ ᑮᓇᐅᔭᖅᑐᕈᑎᕕᓃᑦ 
ᐊᑭᓕᖅᓱᖅᑕᐅᔪᓐᓇᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 
ᑭᖑᓪᓕᖅᐹᖅ, ᒥᔅ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᓱᒋᐊᖅᓯᒪᒻᒪᖔᑕ 
ᐆᒻᒪᖅᑯᑎᓕᕆᓕᔨᒃᑯᑦ ᐃᑭᑦᑕᐃᓕᑎᑦᑎᓂᖅ 
ᐱᔾᔪᑎᒋᓪᓗᒍ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 
ᖁᓪᓕᖅ ᐆᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᒥᔅ ᐊᕐᓇᒃᑲᖅ 
ᓇᓗᓇᐃᖅᑐᓪᓚᕆᔅᓯᒪᔪᐊᓗᓐᓂᑦ ᑭᐅᔪᓐᓇᖏᑕᕋ.  
 
ᐃᖅᑲᓇᐃᔭᖅᑎᖏᑦ ᐆᒻᒪᖅᑯᑎᓕᕆᔨᒃᑯᑦ 
ᐃᓕᓴᑎᑕᐅᓯᒪᒻᒪᑕ ᑐᐊᕕᕐᓇᖅᑐᓕᕆᓂᕐᒥᑦ 
ᐃᖅᑲᓇᐃᔭᖅᑎᓪᓗᒋᑦ ᐃᖅᑲᓇᐃᔭᕐᓇᐅᑎᓐᓇᒍᓗ 
ᓱᒋᐊᖃᕐᒪᖔᑕ ᐃᓕᓴᑎᑕᐅᓯᒪᔪᑦ. 
ᑭᓱᓕᒫᕌᓗᓐᓂᖏᓛᒃ 
ᖃᐅᔨᒪᔪᐃᓐᓇᐅᔪᔅᓴᐅᖏᑦᑑᒐᓗᐊᑦ ᑭᓯᐊᓂ 
ᑕᐃᒫᑦᑎᐊᖅ ᐱᓕᕆᒋᐊᖃᕐᓂᖏᑦ 
ᖁᑦᑎᕖᖓᖅᑎᑕᐅᒐᓱᓲᑦ 
ᐱᑦᑎᐊᕋᓱᕖᓐᖓᖅᑎᑕᐅᓪᓗᑎᒃ, ᓄᓇᓕᓐᓂᓗ 
ᐊᓯᐅᔨᔪᖃᖅᑎᓪᓗᒍ ᐆᒻᒪᖅᑯᑎᓕᕆᕕᒻᒥᑦ 
ᖃᐅᒪᓕᐅᕐᕕᒻᒥ ᐊᑯᓂᐊᓗᑦ ᐊᑦᑐᐃᔪᓐᓇᕐᖓᑦ 
ᐊᒥᓱᐊᓗᓐᓂᑦ.  
 
ᑕᐃᓐᓇ ᐊᓯᔾᔨᒐᓱᓐᓂᐊᕐᓗᒍᓗ ᐊᕐᕌᒎᓐᓄᒃ ᒪᕐᕉᓐᓄᒃ 
ᑕᐃᒪᐃᒐᓱᑉᐸᓪᓕᐊᔪᒍᓂᓛᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐃᖃᓗᐃᑦ ᑕᓯᓗᒃ, ᒥᔅᑕ ᕼᐃᒃᔅ. 

 
ᐊᐱᖅᑯᑦ 003 - 4(3): ᐃᒥᐊᓗᓕᕆᔨᒃᑯᑦ 

ᓚᐃᓴᖃᖅᑎᑦᑎᔨᑦ ᑲᑎᒪᔨᖏᑦ (Hᐃᒃᔅ) 
 
Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒃᑲ ᑐᕌᖓᔪᐃᑦ ᒥᓂᔅᑕᐅᔪᒧᑦ ᐃᒥᐊᓗᒻᒧᑦ 
ᓚᐃᓴᖃᖅᑎᑦᑎᔨᒧᑦ ᑲᑎᒪᔨᖏᓐᓄᑦ.  
 
ᐅᖃᖅᑎ, ᑕᐃᒪ ᑲᑎᒪᔩᑦ, ᐃᖅᑲᐅᒪᔪᔅᓴᐅᒐᔅᓰᓛᒃ 
ᐱᕙᓪᓕᐊᔪᒃᑯᑦ ᐅᖃᐅᓯᕐᒥᓂᒃ ᓴᖅᑮᖃᑦᑕᓚᐅᕐᖓᑕ 
ᕿᓂᖅᑐᑎᒡᒎᖅ ᑲᑎᒪᔨᔅᓴᓂᑦ. ᖃᑦᑎᐅᒻᒪᑕ ᒫᓐᓇ 
ᑲᑎᒪᔨᖏᑦ ᑕᐃᑲᓂ ᐃᒥᐊᓗᓕᕆᔨᒃᑯᓐᓂᑦ 
ᖃᑦᑎᓂᓪᓗ ᐃᓚᒋᐊᖃᖅᑲᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 
ᐃᒥᐊᓗᓐᓂᑦ ᓚᐃᓴᑖᖅᑎᑦᑎᓂᕐᒧᑦ, ᒥᔅᑕ ᖁᒃᓱᒃ. 
 
ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 
ᐅᖃᖅᑎᑦᓯᔩ. ᑖᓐᓇᓗ ᐊᐱᖅᑯᑎᒋᔭᖓ. ᒫᓐᓇᐅᔪᖅ 
ᑲᑎᒪᔨᖁᑎᒋᔭᕗᑦ ᑖᒃᑯᓇᓂ liquor licensing 
board-ᖑᔪᓂᑦ ᑎᓴᒪᐅᕗᑦ, ᐃᖃᓗᖕᓃᖔᖅᑐᑦ 
ᐱᖓᓲᓪᓗᑎᒃ ᐊᒻᒪᓗ ᐊᕐᕕᐊᒦᓐᖔᖅᖢᓂ. ᑖᒃᑯᐊ, 
ᑕᕝᕙᓂ ᐃᓚᖏᑦ 2015 ᐱᖓᓱᑦ 
ᐃᓱᓕᕝᕕᒃᓴᖃᕐᓂᐊᖅᖢᑎᒃ ᐊᒻᒪᓗ ᐊᑕᐅᓯᖅ ᑖᓐᓇ 
ᒫᑦᓯ 2016-ᒧᑦ ᐊᑕᓂᐊᖅᖢᓂᓕ. ᖁᔭᓐᓇᒦᒃ, 
ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 
ᒥᔅᑕ ᕼᐃᒃᔅ. 
 
Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᒐᕕᓐᖓ. ᒐᕙᒪᒃᑯᑦᑕᐃᒪ 
ᑐᔅᓯᕋᖅᑎᓪᓗᒋᑦ ᑲᑎᒪᔨᔅᓴᓂᑦ ᐅᖃᖅᓯᒪᒻᒪᑕ 
ᑖᒃᑯᐊᒎᖅ ᐱᓕᕆᐊᔅᓴᖏᑦ ᐃᒥᐊᓗᓕᕆᔨᒃᑯᑦ, 
“ᐅᖃᐅᔾᔨᒋᐊᖅᑎᐅᓗᑎ ᒥᓂᔅᑕᒥᑦ ᑭᓱᓕᒫᓂᑦ 
ᐱᔾᔪᑎᖃᖅᑎᓪᓗᒋᑦ ᐊᑦᑐᐊᓂᐊᖅᑎᓪᓗᒋᑦ 
ᐊᐅᓚᑕᐅᓂᖓᓄᓪᓘᓐᓃᑦ ᐃᒥᐊᓗᒻᒥᑦ, ᐃᒥᐊᓗᒃ 
ᓯᐊᒻᒪᑕᐅᓂᖓᓄᑦ, ᐃᒥᐊᓘᓪᓗ 
ᐃᒥᖅᑕᐅᖃᑦᑕᕐᓂᖓᓂᑦ ᓄᓇᕘᒥ.” 
 
ᐅᖃᖅᑎ, ᑕᐃᒪ ᐊᓯᔾᔨᑲᐊᑎᒃᑲᔭᕐᖓᑕ  

ᓄᓇᕗᒻᒥ ᐃᒥᐊᓗᓕᕆᓂᖅ ᐃᖃᓗᓐᓂ ᐱᐊᑖᕐᕕᒻᒥ 
ᕙᐃᓂᑖᕐᕕᒻᒥᓗ ᒪᑐᐃᖅᓯᔪᖃᖅᑲᑦ. ᑕᐃᒪᓕ 
ᓂᕈᐊᕐᓂᐅᓚᐅᖅᑐᖅ ᐃᖃᓗᓂ ᑕᑯᓐᓈᖅᑐᒍᑦ 
ᒐᕙᒪᒃᑯᑦ ᖃᓄᖅ ᐃᓱᒪᑖᖅᓯᒪᕙᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᓄᓇᕗᒻᒥ 
ᐃᒥᐊᓗᓐᓂᑦ ᓚᐃᓴᑖᖅᑎᑦᑎᓂᕐᒧᑦ. ᒥᔅᑕ ᖁᒃᓱᒃ. 
 
ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 
ᐅᖃᖅᑎᑦᑎᔩ. ᐊᒻᒪ ᒪᑦᓈᖅᖢᒍ ᐊᐱᖅᑯᑎᒋᔭᖓᓂᒃ. 
ᐅᖃᖅᑎᑦᑎᔩ, ᑕᒪᓐᓇ ᓱᓕ ᐅᕙᓐᓄᑦ ᑕᐃᓐᓇ 
ᐅᖃᐅᓯᕆᔭᖓ ᐱᐊᓂᓪᓗ ᕙᐃᓂᓪᓗ 
ᓂᐅᕈᐊᒃᓴᖃᕐᓂᐅᒐᔭᖅᑐᖅ ᐱᔾᔪᑎᒋᓪᓗᒍ. 
ᐅᕙᓐᓄᓪᓕ ᑕᒪᒃᑯᐊ ᐱᖁᔭᒃᓴᑦ ᑕᒪᐅᖓ 
ᐊᖏᑎᒋᔪᒥᑦ ᑐᓴᒐᒃᓴᒥᒃ ᓱᓕ ᐅᕙᓐᓄᑦ 
ᑎᑭᑦᑐᖃᖅᓯᒪᖏᒻᒪᑦ ᐅᓪᓗᒥᒧᑦ, ᑭᐅᓂᖅ ᐊᔪᖅᐸᕋ 
ᑖᓐᓇ. ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 
ᑭᖑᓪᓕᖅᐹᖅ, ᒥᔅᑕ ᕼᐃᒃᔅ. 
 
Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 
ᑖᓐᓇ ᐅᖃᖃᑎᖃᖁᑦᑕᕋᓗᐊᖅᑲᕋ 
ᓯᕗᓕᖅᑎᐅᖃᑎᒥᓂᒃ ᑕᒪᓐᓇ ᐱᓪᓗᒍ.  
 
ᐊᒻᒪᑦᑕᐅᖅ 2012-13-ᒧᑦ, 2013-14ᒧᑦ 
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᒥᓃᑦ ᒫᓐᓇ 
ᒫᑦᓯᐅᑎᓪᓗᒍ ᓴᖅᑭᖅᑕᐅᕋᑖᓚᐅᕐᖓᑕ ᑕᐃᒃᑯᐊᓗ 
ᑮᓇᐅᔭᓕᕆᔾᔪᑎᖏᑦ. ᐅᓪᓗᒥ ᑕᕝᕙᓂᔅᓴᐃᓐᓇᖅ 
ᔮᓄᐊᕆ 2015-ᒥ ᐊᑎᓕᐅᖅᑕᒥᓂᐅᓪᓗᑎᒃ. 
ᓱᒻᒪᓂᒃᑯᐊ ᑭᖑᕙᖅᓯᒪᔪᕕᔾᔪᐊᕌᓘᓐᓂᖅᑲᑦ 
ᐊᑎᓕᐅᖅᑕᐅᑦᑕᓯᓐᓇᓕᕐᓂᖅᑲᑦ ᔮᓄᐊᓕᒥ ᑭᓯᐊᓂ? 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐᕆᔭᐅᔪᖅ ᐃᒥᐊᓗᖕᒥᑦ 
ᓚᐃᓴᑖᖅᑎᑦᑎᓂᕐᒧᑦ, ᒥᔅᑕ ᖁᒃᓱᒃ. 
 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 
ᐅᖃᖅᑎᑦᑎᔩ. ᐊᒻᒪᓗ ᒪ’ᓈᑲᓐᓂᖅᖢᒋ 
ᐊᐱᖅᑯᑎᒋᔭᖓᓂᒃ. ᐅᖃᖅᑎᑦᑎᔩ, ᐅᑉᓗᒥ ᑕᒪᓐᓇ 
ᐊᐱᖅᑯᑎᒋᔭᖓ ᑖᓐᓇᓪᓚᕆᒃ ᑭᖑᕙᕈᑕᐅᑉᒪᖔᖅ 
ᐅᕙᓂ ᐱᕼᐃᒪᔭᓐᓃᖏᒻᒪᑦ ᑭᕼᐃᐊᓂ 
ᖃᐅᔨᒋᐊᕐᓗᒍ. ᒪᓕᒐᓕᐅᖅᑎᐅᖃᑎᒐ 
ᑐᑭᓯᑎᑦᑑᓪᓗᐊᕈᒫᖅᐸᕋ ᑭᖑᓂᖓᒍᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐊᕐᕕᐊᓄᑦ, ᒥᔅᑕ ᓴᕕᑲᑖᖅ. 
 
ᐊᐱᖅᑯᑦ 004 - 4(3): ᐊᓯᐊᓂᖔᖅ 

ᐆᒻᒪᖅᑯᑎᓕᐅᕋᓱᐊᕐᓂᖅ 
ᓴᖅᑭᖅᑕᐅᒃᑲᓐᓂᖅᓯᒪᓐᖏᓐᓂᖓ (ᓴᕕᑲᑖᖅ) 

 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒃᑲ ᑐᕌᖓᓐᖑᓱᒃᑐᑦ ᖁᓪᓕᖅ 
ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᒥᓂᔅᑕᖓᓐᓄᑦ.  
 
ᒥᓂᔅᑕ ᑕᐃᒪ ᖃᐅᔨᒪᖕᒪᑦ, ᐊᕐᕕᐊᑦ ᐊᒥᒐᔅᓯᓕᕐᖓᑦ 
ᐊᒥᓱᐊᓗᓐᓂᒃ ᐃᓪᓗ ᐱᖃᓯᐅᑎᓪᓗᒋᑦ. ᑕᐃᒪᑦᑕᐅᖅ 
ᐊᒥᒐᔅᓯᖏᑦᑎᐊᖅᑐᒍᓪᓕ, ᑭᕙᓪᓕᕐᒥ ᑖᒃᓱᒥᖓ 
ᐊᓄᕆᒥᒃ. 
 
ᐅᖃᖅᑏ, ᐱᓇᓱᐊᕈᓯᐅᓚᐅᖅᑐᒥ ᑕᐃᒪ ᒥᓂᔅᑕ 
ᒪᓕᒐᓕᐅᕐᕕᒻᒧᑦ ᓴᖅᑮᔪᒻᒪᑦ ᐆᒪᖅᑯᑎᓕᕆᔨᒃᑯᑦ 
ᑭᐅᔾᔪᑎᖓᓂᒃ. ᐅᕙᒍᑦ ᑲᑎᒪᔨᕋᓛᖏᑕ 
ᐅᓂᒃᑳᓕᐊᕆᔪᔭᖏᓐᓂᒃ ᓈᓚᓐᓂᖃᓚᐅᖅᑐᑎᒃ 
ᐆᒪᖅᑯᑎᓕᕆᔨᒃᑯᓐᓂᑦ, ᐆᒪᖅᑯᑎᓕᕆᔨᒃᑯᑦ 
ᐱᔾᔪᑎᒋᓪᓗᒋᑦ. ᑭᐅᔾᔪᑎᖓᓂ, ᐆᒪᖅᑯᑎᓕᕆᔨᒃᑯᑦ 
ᐅᖃᓚᐅᕐᖓᑕ, “ᐊᕐᕕᐊᖕᒥ ᐊᓄᕆᒥᒃ ᖃᐅᔨᓴᕐᓂᖅ 
ᑖᓐᓇ ᐅᖃᐅᓯᐅᖃᑦᑕᓚᐅᖅᓯᒪᒻᒪᑦ ᓅᕖᕙ 2009-
ᖑᑎᓪᓗᒍ ᑲᑎᒪᓂᖃᑦᑎᓪᓗᒋᑦ ᒪᑯᐊ 
ᖃᓂᔅᓴᖏᑦᑐᐃᑦ ᐊᓄᕆᒥᒃ ᐃᒥᕐᒥᓘᓐᓃᑦ 
ᐆᒻᒪᖅᑯᑎᓕᖃᕐᓂᕐᒥᒃ Prince Edward Island-ᒥ,” 
ᑲᑎᒪᐅᑎᖃᖅᑎᓪᓗᒋᑦ. ᑕᐃᒪᓕ 
ᖃᐅᔨᓴᕐᓂᐊᓚᐅᖅᓯᒪᒻᒪᑕ ᐅᑭᐅᖅᑕᖅᑐᒥ 
ᓂᓪᓚᓱᑦᑐᒥ ᐸᐅᕋᐅᔭᒧᑦ 
ᐆᒪᖅᑯᑎᓕᐅᕈᓐᓇᖏᒃᑲᓗᐊᕐᒪᖔᑕ ᐊᕐᕕᐊᕐᒥ. 
ᑖᓐᓇᓗ ᐅᖃᐅᓯᐅᒃᑲᓐᓂᓚᐅᖅᓯᒪᔫᔮᖏᑎᐊᖅᑐᓂ.  

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᓱᒻᒪᓄᓇ ᐊᓯᐊᓂᖔᖅ 
ᐆᒪᖅᑯᑎᓕᐅᑎᖃᕋᓱᓐᓂᖅ 
ᓴᖅᑭᑕᐅᒃᑲᓂᖅᓯᒪᖏᓚᖅ? ᖁᔭᓐᓇᒦ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᖁᓪᓕᒃᑯᑦ 
ᖃᐅᒻᒪᖅᑯᓕᕆᔨᖏᑕ ᒥᓂᔅᑐᕆᔭᖓᓐ, ᒥᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᒃᑕᐅᖅ ᒥᔅᑕ ᓴᕕᑲᑖᖅ 
ᐊᐱᕆᕋᑖᕐᖓᑦ. ᐊᕐᕕᐊᕐᒦᑦᑐᖓ ᑕᐃᒪ ᐊᓯᐊᓂᒃ 
ᐃᓱᒪᖃᓚᐅᕋᓗᐊᕐᒥᒐᒪ ᐅᖃᐅᓯᕆᔾᔮᖏᑲᐃᓐᓇᕋᒃᑯ.  
 
>>ᐃᓪᓚᖅᑐᑦ 
 
ᖃᓄᕈᓘᔮᓗᒃ, ᐅᖃᐅᔾᔭᐅᓲᖑᒐᒪᐃᓛᒃ ᑲᑎᒪᔨᐅᔪᑦ 
ᑕᐃᒪᐃᑕᐅᕙᒻᒪᑕ.  
 
ᐅᖃᖅᑎ, ᑭᓯᐊᓂ 2009-ᒥᐅᓚᐅᖅᓯᒪᔪᖏᓐᓇᐃᓛᒃ 
ᐊᓯᐊᓂ ᑐᓴᕋᔅᓴᖁᑎᖃᒃᑲᓂᓐᖏᑎᐊᖅᑐᖓ 
ᓱᒻᒪᓘᓐᓃᑦ ᐱᒋᐊᖅᑕᐅᑲᓐᓂᖅᓯᒪᓐᓂᖏᒻᒪᖔᑦ 
ᐅᖃᐅᓯᐅᒋᐊᓐᖓᑐᐃᓐᓇᓚᐅᖅᑐᓂ. ᐅᖃᖅᑏ, 
ᑖᓐᓇᓕ ᐱᓪᓗᒍ ᐊᕐᕕᐊᓐᓂ ᐊᓄᕆᒥᒃ 
ᖃᐅᔨᓴᕐᓂᐅᓂᐊᖅᑐᒥᓂᒃ 
ᐆᒪᖅᑯᑎᓕᐅᕈᑎᔅᓴᐅᒻᒪᖔᑦ. ᑕᐃᒃᑯᐊ ᐊᓯᐊᓂᒃ 
ᐅᖅᓱᐊᓘᑉ ᐊᓯᐊᓂ ᐆᒪᖅᑯᑎᓯᐅᕋᓱᐊᖅᑏᑦ 
ᑲᑎᒪᔨᕋᓛᑦ ᐅᖃᖃᑎᖃᖃᑦᑕᖅᑑᒐᓗᐊᑦ 
ᒐᕙᒪᑎᖃᒃᑯᓐᓂ ᑮᓇᐅᔭᖃᑦᑎᑦᑎᓲᓂᒃ. 
ᑐᒃᓯᕋᐅᑎᓂᒃ ᑐᓂᓯᒋᐊᒃᓴᖅ ᐃᓱᒪᓯᒪᔪ 
ᐅᖅᓱᐊᓘᖏᑦᑐᒥᒃ ᐊᓄᕆᖔᒥᓪᓘᓐᓃᑦ 
ᐊᓯᐊᓂᖔᕐᓘᓐᓃᑦ ᐆᒻᒪᖅᑯᑎᓕᐅᕈᑎᔅᓴᒥᒃ 
ᓴᖅᑮᒐᓱᒋᐊᔅᓴᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 
ᒥᔅᑕ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 
ᒥᓂᔅᑕ ᖃᐅᔨᒪᒻᒫᑦ, ᑕᒪᓐᓇ ᐊᒃᓱᐊᓗᒃ 
ᐊᔭᐅᖅᓯᒪᒐᒃᑯ ᑭᕙᓪᓕᕐᒥ ᒫᓂᑑᕙᒧᑦ 
ᓄᑭᓪᓚᐅᑎᖏᑦ ᑲᓱᖅᑕᐅᖁᓪᓗᒋᑦ.  
 

ᑭᓯᐊᓂᓕ, ᑭᐅᔭᐅᔾᔪᑎᒋᖃᑦᑕᖅᓯᒪᔭᒃᑲ 
ᑕᑯᓐᓈᖅᑐᒋᑦ ᐊᐱᖅᑯᑎᓐᓄᑦ ᑖᓐᓇ ᖃᐅᖏᓐᓇᖅ 
ᓴᖅᑭᔮᖏᑦᑑᔮᕐᖓᑦ. ᑖᓐᓇ ᐱᔾᔪᑎᒋᓪᓗᒍ, ᑕᐃᒪᓕ 
ᐊᑲᐅᓈᑐᐃᓐᓇᓂᐊᖅᑑᔮᓐᖓᑦ ᒥᓂᔅᑑᖏᓛᒃ ᑕᐃᒫᒃ 
ᐅᖃᓲᖑᒻᒪᑦ ᐆᒻᒪᖅᑯᑎᓕᕆᔨᒃᑯᑦ 
ᕿᓃᓐᓇᑐᐃᓐᓇᖅᑲᑕ ᐊᓯᖔᖏᓐᓂᒃ 
ᐆᒪᖅᑯᑎᓕᐅᕈᑎᔅᓴᓂᒃ ᓄᓇᕘᒥ 
ᐅᖅᓱᐊᓗᒃᑐᖏᑦᑐᓂᒃ. 
 
ᒥᓂᔅᑕ ᕿᒥᕐᕈᖃᑦᑕᕐᓂᕋᖅᑲᐅᒪᒍ ᓴᓂᕌᓂᑐᐃᓐᓇᖅ. 
ᒥᓂᔅᑕᓕ ᐊᖏᓪᓚᕆᒍᓐᓇᓲᖑᖏᑦᑑᒐᓗᐊᖅ ᑕᕝᕙᓂ 
ᒪᓕᒐᓕᐅᕐᕕᒻᒥ, ᐊᖏᓪᓚᕆᖁᔭᕋᓗᐊᕋᓕ, ᑖᓐᓇ 
ᖃᐅᔨᒋᐊᖅᑕᐅᑲᓐᓂᕈᓐᓇᕋᔭᕐᒪᖔᑦ ᐊᕐᕕᐊᕐᒥ 
ᐊᓄᕆᒥᒃ ᖃᐅᔨᓴᕈᑎᖃᕐᓂᖅ. ᐊᖏᖃᑎᒋᖅᑲᐅᒑᖓ 
ᐊᓄᕌᒃᑲᐅᒻᒪᑦ ᑕᐅᓇᓂ ᐊᒻᒪ ᐊᓄᕆ ᐱᕐᕈᓇᖅᑐᓂ. 
ᑕᑯᓇᓐᓂᐊᖅᑲᐅᒃ? ᖁᔭᓐᓇᒦᒃ, ᐅᖃᖅᑏ. 
 
ᐃᓚᖓᑦ ᒪᓕᒐᓕᐅᖅᑎ: ᐄᓛᒃ, ᐄᓛᒃ! 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐᕆᔭᐅᔪᖅ ᖁᓪᓕᖅ 
ᐆᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᑦᑕᐅᖅ ᒥᔅᑕ ᓴᕕᑲᑖᖅ. 
ᐅᖃᐅᑎᕋᑖᓐᖔᖓ ᐊᖏᕈᒪᓲᖑᖏᓐᓇᒪ ᑕᕝᕙᓂ 
ᓱᓕᒻᒪᓐᓂᓛᒃ. ᑕᐃᓐᓇᓗ ᑭᐅᔾᔪᑎᒋᖅᑲᐅᔭᕋᐃᓛᒃ 
ᐃᓱᒪᒋᓪᓗᒍ ᕿᒥᕐᕈᐊᑕᑦᑎᓐᓄᑦ ᑖᓐᓇ ᐃᓚᒋᔭᐅᔪᖅ. 
ᓱᓖᓛᒃ ᐱᓕᕆᐊᖑᒃᑲᓐᓂᕆᐊᖃᓪᓚᕆᑦᑐᖅ 
ᓄᓇᓕᒻᒥ ᓂᕈᐊᖅᑐᖃᕐᓗᓂ ᓈᒻᒪᓛᖑᒐᔭᖅᑐᒥ.  
 
ᐊᕐᕕᐊᖅ ᑖᓐᓇ ᓇᔪᖅᓯᒪᔭᕋ ᐊᓄᕌᖅᑎᓪᓗᒍ 
ᐅᑉᐱᕆᑦᑎᐊᖅᑕᕋ ᖁᕝᕕᓕᐅᕐᓇᒻᒪᕆᓲᖑᒻᒪᑦ 
ᐊᓄᕌᖅᑐᑯᓗᐊᐱᒃ ᑕᑲᓇᓂ 
ᒪᐃᖑᒐᓗᐊᖅᑎᓪᓗᒍᓘᓐᓃᑦ. ᑕᐃᒪᑭᐊᖅ 
ᑐᑭᓯᓇᖅᐳᖅ ᐊᕐᕌᒍᓕᒫᒥ.  

ᑕᐃᒪᓕ ᑐᑭᓯᒃᑲᓐᓂᕈᑎᔅᓴᓂᒃ ᐱᖃᒃᑲᓐᓂᓕᕈᒪ 
ᐊᕐᕕᐊᕐᒥᐅᑦ ᖃᐅᔨᑎᒍᓐᓇᕋᔭᖅᑕᒃᑲ ᖃᓄᖅ 
ᑲᔪᓯᒋᐊᕐᓂᐊᕐᒪᖔᑦ ᑕᒪᓐᓇ. ᖁᔭᓐᓇᒦᒃ, ᐅᖃᖅᑎ. 
 
>>ᐃᓪᓚᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᕿᔪᒃᑖᖅ. 
 
ᐊᐱᖅᑯᑦ 005 - 4(3): ᐃᓱᒫᓘᑕᐅᔪᑦ 

ᑕᒻᒫᑎᕝᕕᒻᒧᑦ (ᕿᔪᒃᑖᖅ) 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎ. 
ᐊᐱᖅᑯᑎᒋᓂᐊᖅᑕᕋ ᐊᖓᔪᖅᑳᖓᓄᖅ 
ᐋᓐᓂᐊᖃᕐᓇᓐᖏᑦᑐᓕᕆᔨᒧᑦ ᐱᓕᕆᐊᖃᖅᑐᒧᑦ.  
 
ᐅᖃᖅᑎ, ᐅᖃᐅᓯᕆᓚᐅᖅᑕᕋ ᒪᓕᑦᑐᒍ 
ᒪᓕᒐᓕᐅᖅᑏᑦ ᐅᖃᐅᓯᖏᓐᓂ, 
ᓂᕈᐊᖅᑕᐅᕕᒋᓯᒪᔭᓐᓂ ᐃᓱᒫᓘᑕᐅᔪᓂᒃ. 
ᐅᖃᐅᓯᖃᓚᐅᖅᑐᖓ ᐱᔾᔪᑎᒋᓪᓗᒍ ᑖᓐᓇ 
ᐋᓐᓂᐊᕕᓕᐊᖅᑐᓄᑦ ᓇᔪᖅᑕᐅᓲᖅ ᑕᒻᒫᑎᕝᕕᒃ 
ᑕᒫᓂ ᐃᖃᓗᓐᓃᑦᑐᖅ. 
 
ᐅᖃᖅᑏ, ᑖᓐᓇ ᐊᖓᔪᖅᑳᖅ ᖃᓄᖅ 
ᐱᓕᕆᖃᑎᖃᖃᑦᑕᖅᑲ ᑳᓐᑐᕌᒃᓯᒪᔪᒥᒃ 
ᐱᔨᑦᑎᕋᕐᓂᕐᒧᑦ ᑕᒻᒫᑎᕝᕕᒻᒥ ᑐᔪᕐᒥᕕᐅᖃᑦᑕᖅᑐᒥ 
ᐋᓐᓂᐊᕐᕕᓕᐊᖅᓯᒪᔪᓄᑦ ᐃᓱᒫᓘᑎᒋᔭᐅᔪᓂᒃ? 
ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 
ᐊᖓᔪᖅᑳᕆᔭᐅᔪᖅ ᐋᓐᓂᐊᖅᑕᐃᓕᓕᕆᓂᕐᒧᑦ, 
ᐅᑲᓕᖅ. 
 
ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔨ. ᑖᒃᑯᐊᒃ ᐃᓛᒃ 
ᐋᓐᓂᐊᖃᖅᑕᐃᓕᓕᕆᔨᒃᑯᓐᓂ ᑲᒪᔨᐅᔪᑦ 
ᑲᑎᖃᑎᖃᖅᐸᑦᑐᑦ ᑲᒪᒃᑯᓂᖓ ᐊᐅᓚᑦᑎᕙᑦᑐᐃᑦ 
ᓇᖕᒥᓂᓕᓐᓂᒃ ᐊᒻᒪᓗ ᑖᓐᓇ 
ᓂᕈᐊᖅᑕᐅᓯᒪᖃᑎᒋᔭᐃᑦ ᖁᔭᓐᓇᒦᕈᒪᔭᕋ ᑖᔅᓱᒥᖓ 
ᓇᑎᖓᓂᒃ ᐃᓱᒫᓗᑦᑐᓂᒃ ᖁᓪᓕᐅᑎᖃᔪᒻᒪᑦ 
ᐅᑭᐅᖑᓚᐅᖅᑐᖅ ᑲᑎᒪᑎᓪᓗᑕ. ᑕᐃᒪᒎᖅ ᐊᑕᐅᓯᖅ 
ᐃᓪᓗᕈᓯᖅ ᓇᑎᖓ ᐋᖅᑭᒋᐊᖅᑕᐅᓯᒪᓕᕇᖅᑐᖅ 
ᐊᒻᒪᓗ ᐊᑐᐃᓐᓇᐅᓕᖅᑐᓂ ᑕᐃᒃᑯᓄᖓ 
ᐊᔪᕈᑎᖃᖅᐸᑦᑐᓄᑦ ᒥᕐᑯᓕᓐᓂᒃ ᓇᑎᓄᑦ. ᑖᓐᓇ 
ᖁᔭᓐᓇᒦᕈᒪᑦᑎᐊᖅᑕᕋ ᓂᕈᐊᖅᑕᐅᖃᑎᒋᓯᒪᔭᕋ 
ᖁᓪᓕᐅᑎᖃᓚᐅᕐᖓᑦ ᖃᐅᔨᒃᑲᐃᓪᓗᓂ,  

ᑖᓐᓇ ᐋᖅᑭᒋᐊᖅᑕᐅᒍᓐᓇᖅᓯᓚᐅᖅᑐᖅ. ᖁᔭᓐᓇᒦᒃ, 
ᐅᖃᖅᑎᑦᑎᔨ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 
ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎ. ᐃᓛᓐᓂᒃᑯᑦ 
ᐋᓐᓂᐊᕕᓕᐊᖅᓯᒪᔪᑦ ᐃᑲᔪᖅᑕᐅᔭᕆᐊᖃᓲᖑᒻᒪᑕ 
ᐊᒻᒪ ᐅᖃᐅᓯᒃᑯᑦ ᐋᓐᓂᐊᓪᓚᕆᓐᓂᕐᒥᒃ 
ᐱᔾᔪᑎᖃᖅᑎᓪᓗᒋᑦ ᐊᖏᕐᕋᒥᖕᓂᒃ ᕿᒪᐃᓯᒪᓪᓗᑎᒃ. 
ᑖᓐᓇ ᐊᖓᔪᖅᑳᖑᔪᖅ ᐅᖃᖃᑎᖃᕈᓐᓇᖅᑲ 
ᐃᑲᔪᖅᑕᐅᔭᕆᐊᖃᓪᓚᕆᓐᓂᖏᓐᓂᒃ ᐅᖃᐅᓯᒃᑯᑦ 
ᑕᒪᒃᑯᐊ ᐋᓐᓂᐊᔪᑦ ᑕᐃᒃᑯᐊ ᑕᒻᒫᑎᕝᕕᖕᒦᑦᑐᑦ ᐊᒻᒪ 
ᑕᐃᒪᐃᓐᖏᑉᐸᑦ ᐃᓱᒪᓕᐅᕈᓐᓇᖅᐸ ᑕᒪᑐᒥᖓ 
ᑕᐃᑲᓃᖃᑦᑕᖅᑐᓂ ᑕᐃᒃᑯᓂᖓ 
ᑕᒻᒫᑎᕝᕕᖕᒦᑦᑐᓂᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. 
ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᐊᖓᔪᖅᑳᖓᔪᖅ, 
ᐅᑲᓕᖅ. 
 
ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔨ. ᑕᕝᕙᓃᓛᒃ ᑲᑎᒪᑎᓪᓗᑕ ᐅᑯᐊᖅ, 
ᐅᑯᐅᖑᓚᐅᖅᑐᖅ ᐊᖏᕈᓐᓇᓚᐅᕐᒥᒐᑦᑕ 
ᓂᕈᐊᖅᑕᐅᒍᑎᒋᓯᒪᔭᒃᑲ ᑖᒃᑯᐊ ᑐᓵᔨᐅᕙᑦᑐᑦ 
ᐱᓗᐊᖅᑐᒥᒃ ᑲᔪᓯᑦᑎᐊᒃᑲᓐᓂᖁᔭᐅᓪᓗᑎᒃ 
ᐊᖏᖅᑕᐅᓚᐅᕐᖓᑕ ᑖᒃᑯᐊ ᖁᔭᓐᓇᒦᖅᑕᒃᑲ. 
ᐊᒻᒪᓗ ᑖᒃᑯᐊ ᖃᐅᔨᒋᐊᒃᑲᓐᓂᕈᓐᓇᖅᑕᒃᑲ 
ᖃᓄᒃᑲᓐᓂᖅ ᐃᑲᔪᕆᐊᒃᑲᓐᓂᕈᓐᓇᕐᒪᖔᑦᑕ. 
ᖃᐅᔨᒪᔭᒃᑯᑦ ᖃᓂᒋᔮᓃᑦᑐᖃᖅᑐᖅ 
ᐃᓱᒪᖃᓗᐊᖅᐸᑦᑐᑯᓗᓐᓄᑦ ᐃᑲᔪᖅᑕᐅᕕᑦᑕᖃᕐᖓᑦ 
ᑕᒫᓂ ᑕᐃᒃᑯᐊᓗ ᒪᑐᐃᖓᕙᑦᑐᑎᒃ ᖃᓄᑐᐃᓐᓇᖅ 
ᐃᑲᔪᖅᑕᐅᒋᐊᓕᓐᓄᑦ. ᑕᐃᒫᒃ ᑖᓐᓇ ᖃᐅᔨᒪᔭᒃᑯᑦ 
ᐊᑐᐃᓐᓇᖃᖅᑐᒍᑦ ᐊᒻᒪᓗ ᖃᓄᒃᑲᓐᓂᖅ 
ᐋᖅᑭᒋᐊᕆᐊᖃᕐᓂᖅ ᑐᓴᐅᒪᑐᐃᓐᓇᑎᐊᖅᑐᖓ. 
ᖁᔭᓐᓇᒦᒃ, ᐅᖃᖅᑎᑦᑎᔨ.  
 
ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 
ᑭᖑᓪᓕᖅᐹᖅ, ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎ. 
ᖁᔭᓐᓇᒦᑐᐃᓐᓇᕈᒪᓕᖅᑲᕋ ᐊᐱᖅᑯᓯᕆᓂᐊᖅᑲᐅᔭᒪ 
ᐃᓚᖓ ᑭᐅᔭᕇᕋᑖᕐᖓᒍ. ᑕᐃᒃᑯᐊ 
ᐃᓱᒫᓘᑕᐅᓪᓚᕆᖃᑦᑕᖅᓯᒪᒻᒪᑕ ᑕᕝᕙᓐᖓᑦ 
ᓂᕈᐊᖅᑎᒋᓯᒪᔭᓐᓂᒃ ᓇᓂᕋᖅ 
ᐊᔾᔨᒌᓐᖏᓐᓇᐅᓗᐊᕐᓂᖓᓂ ᐃᓪᓗᕈᓯᓕᒫᑦ.  

ᑕᐃᒪ ᖁᔭᓐᓇᒦᓪᓚᕆᑦᑐᖓ ᑖᓐᓇ 
ᐱᒋᐊᖅᑕᐅᓯᒪᓕᕐᓂᖓ ᑐᑭᓯᕋᑖᕋᒃᑯ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᑐᐃᓐᓇᐅᖅᑰᓕᕐᒪᑦ. 
ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᑲᖏᖅᖠᓂᕐᒧᑦ, ᐊᓕᒃᓵᓐᑐ ᓴᒻᒧᖅᑐᖅ. 
 
ᐊᐱᖅᑯᑦ 006 - 4(3): ᖃᓄᐃᓕᖓᓕᕐᓂᖓ 

ᐋᓐᓂᐊᕕᓕᐊᖅᑐᓄᑦ ᓇᔪᖅᑕᐅᖃᑦᑕᖅᑐᑦ 
ᑲᖏᖅᖠᓂᕐᒥ (ᓴᒻᒧᖅᑐᖅ) 

 
ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. (ᑐᓵᔨᑎᒍᑦ) 
ᑖᓐᓇ ᐊᐱᖅᑯᑎᒋᓂᐊᖅᑕᕋ ᑕᕝᕗᖓ 
ᐋᓐᓂᐊᖅᑐᓕᕆᔨᒃᑯᓐᓄᑦ.  
 
ᐅᖃᖅᑎ, ᑖᓐᓇ ᒥᓂᔅᑕᖓᑦ ᖃᐅᔨᒪᖕᒪᑦ, ᑖᓐᓇ 
ᐅᖃᐅᓯᕆᖃᑦᑕᖅᓯᒪᔭᒃᑲ ᑖᓐᓇ ᑲᖏᖅᖠᓂᕐᒦᑦᑐᖅ 
ᐋᓐᓂᐊᕕᓕᐊᖅᑐᓄᑦ ᐊᑐᖅᑕᐅᕙᑦᑐᖅ 
ᐱᔾᔪᑎᒋᓪᓗᒍ.  
 
ᕖᕝᕗᐊᕆᒥᑦ, ᒥᓂᔅᑕ ᐅᖃᓚᐅᕐᒪᑦ ᑖᓐᓇ 
ᐱᓕᕆᕕᖓ ᑖᒃᑯᓂᖓ ᕿᒥᕐᕈᓂᐊᕐᒪᑕᒎᖅ ᐊᒻᒪ 
ᐋᖅᑭᒃᓯᓗᑎᑦ ᑖᒃᑯᐊ ᐃᓚᒋᓗᒋᑦ ᑲᓇᑕᒥ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ. ᑖᓐᓇ ᒥᓂᔅᑕ 
ᑕᒪᑐᒥᖓ ᖃᓄᖅ ᐱᕙᓪᓕᐊᓯᒪᓕᕐᒪᖔᖅ ᑕᒪᓐᓇ 
ᑲᖏᖅᖠᓂᕐᒥ ᑖᓐᓇ ᓇᔪᖅᑕᐅᖃᑦᑕᖅᑐᑦ 
ᐋᓐᓂᐊᕐᕕᓕᐊᖅᓯᒪᔪᓄᑦ ᐱᔾᔪᑎᒋᓪᓗᒍ? ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑕ 
ᐅᑲᓕᖅ.  
 
ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ ᐊᒻᒪᓗ ᑖᓐᓇ ᖁᔭᓐᓇᒦᖅᑕᕋ 
ᐊᐱᕆᔪᖅ ᑖᔅᓱᒧᖓ ᐅᑕᖅᑭᕕᐅᒍᓐᓇᖅᑐᒧᑦ 
ᑲᖏᖅᖠᓂᕐᒥᑦ ᐋᓐᓂᐊᕕᓕᐊᕆᐊᓕᓐᓄᑦ. 
ᑖᓐᓇᐃᓛᒃ ᒐᕙᒪᑐᖃᒃᑯᓐᓄᑦ ᑎᒍᒥᐊᖅᑕᐅᒻᒪᑦ 
ᑖᒃᑯᐊ ᐃᖅᑲᓇᐃᔭᖃᑎᒋᒃᑲᓐᓂᕆᐊᖃᖅᑐᑎᒍᑦ. 
ᖃᐅᔨᒪᔭᒃᑯᑦ ᑖᓐᓇ ᐊᖏᕈᑎᐅᔪᖅ ᑕᒪᒃᑯᓄᖓ 
ᐋᓐᓂᐊᕕᓕᐊᕆᐊᖃᖅᐸᑦᑐᓄᑦ ᒐᕙᒪᑐᖃᒃᑯᓐᓄᑦ 
ᒪᑐᐃᒃᑲᓐᓂᓛᕐᖓᑦ 2016-ᒥᑦ. ᑖᓐᓇ  

ᓇᓗᓇᓐᖏᑦᑐᖅ ᐸᕐᓇᐸᓪᓕᐊᓯᒪᓕᕇᖅᑕᕗᑦ ᐊᒻᒪᓗ 
ᐃᓚᒋᔭᐅᑎᒐᓱᓐᓂᐊᖅᑐᑎᒍ ᑕᐃᑲᓂ 
ᐊᖏᕈᑎᐅᓛᖅᑐᒥ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 
ᒥᔅᑕ ᓴᒻᒧᖅᑐᖅ.  
 
ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑕᐃᒪ ᑐᑭᓯᐅᒪᓪᓗᒍ ᑖᒃᑯᐊ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐱᓕᕆᖃᑎᖃᖃᑦᑕᕐᒪᑕ ᑖᒃᑯᓂᖓ ᑕᒪᒃᑯᐊ 
ᓇᓪᓕᐅᒃᑯᒫᖃᓐᖏᑦᑐᑦ ᐱᔾᔪᑎᒋᓪᓗᒋᑦ. ᑖᓐᓇ 
ᒥᓂᔅᑕ ᐅᖃᕈᓐᓇᖅᐹ ᑕᒪᒃᑯᐊ ᖃᓄᖅ ᑲᓇᑕᐅᑉ 
ᒐᕙᒪᒃᑯᖏᓐᓄᑦ ᐅᖃᓕᒪᖃᑎᖃᖅᓯᒪᓕᕐᒪᖔᑕ 
ᐅᓪᓗᒥᒧᑦ ᐊᒻᒪᓗ ᖃᓄᐃᓕᐅᕐᓂᐊᓕᖅᐸᑦ 
ᑭᖑᓪᓕᕐᒥ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. (ᑑᓵᔨᑎᒍᑦ) ᒥᓂᔅᑕᕆᔭᐅᔪᖅ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᐅᑲᓕᖅ.  
 
ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᓐᓇᐃᓛᒃ ᒐᕙᓚᑐᖃᒃᑯᓐᓄᑦ 
ᐋᔩᖃᑎᖃᕆᐊᖃᕋᑦᑕ ᑖᒃᑯᐊ 
ᐱᒋᐊᖅᐸᓪᓕᐊᓂᐊᓕᖅᑐᑎᒃ. ᑖᓐᓇ 
ᐃᓚᒋᔭᐅᓂᐊᖅᑐᖅ ᐅᑕᖅᑭᕕᐅᓂᐊᖅᑐᖅ 
ᑲᖏᖅᖠᓂᕐᒥᒃ, ᐊᒻᒪᓗ ᑕᕝᕙᑑᓐᖏᒻᒪᓂᓛᒃ 
ᑕᐃᒃᑯᐊᓗ ᐃᖃᓗᑦᑑᑦᑎᐊᕐᒦᑦᑐᑦ ᑭᓐᖒᒪᒻᒥᒪᑕ. 
ᑕᐃᒃᑯᐊ ᐃᓚᒋᔭᐅᓂᐊᕆᓪᓗᑎᒃ ᑖᒃᑯᐊ 
ᐱᔭᕇᓐᖏᒻᒪᑕ ᓯᕗᓂᑦᑎᐊᑎᓐᓂᖃᐃ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 
ᑭᖑᓪᓕᖅᐹ, ᒥᔅᑕ ᓴᒻᒧᖅᑐᖅ.  
 
ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑕᐃᒪᐃᓛᒃ ᑖᒃᑯᐊ ᖃᒪᖃᑦᑕᖅᓯᒪᓕᕐᒪᑕ ᑕᕝᕙᓂ 
ᑲᖏᖅᖠᓂᕐᒥ ᐋᖅᑭᒃᓱᐃᓂᐊᕐᓗᑎᒃ 
ᐋᓐᓂᐊᕐᕕᓕᐊᖅᑐᓄᑦ ᐊᑐᖅᑕᐅᖃᑦᑕᕐᓂᓂᒃ, ᐊᒻᒪᓗ 
ᑕᒪᒃᑯᐊ ᑐᒃᓯᕋᖅᑕᐅᒌᖅᓯᒪᒻᒪᑕ. ᑖᓐᓇ ᒥᓂᔅᑕ 
ᑖᒃᑯᓂᖓ ᖃᓄᖅ ᐊᐅᓚᑕᐅᓂᐊᕐᒪᖔᖅ 
ᑲᖏᖅᖠᓂᕐᒥᑦ ᒫᓐᓇᒃᑯᑦ, ᐊᒻᒪᓗ ᑕᐃᒪᐃᓯᒪᓕᖅᐸᑦ 
ᖃᖓ  

ᑖᓐᓇ ᓴᖅᑭᓐᓂᐊᖅᐸ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᕆᔭᐅᔪᖅ, 
ᒥᔅᑕ ᐅᑲᓕᖅ.  
 
ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᒪᕐᕉᔮᕋᑖᕐᖓᑎᒃ ᐊᐱᖅᑯᑏᒃ, 
ᓂᕈᐊᑐᐃᓐᓇᕐᓂᐊᓕᕆᕗᖓ ᑭᐅᔪᒪᔭᓐᓂᒃ.  
 
ᐅᖃᖅᑲᐅᒐᒪᐃᓛᒃ, ᑕᐃᒫᒃ ᑖᓐᓇ 
ᐃᓚᒋᔭᐅᓂᐊᖅᑐᖅ, ᐊᖏᖅᓯᒪᑦᑕᐅᑎᒋᔭᕋᓕ 
ᐃᑲᔪᕋᓱᑦᑐᒍ. ᑖᓐᓇ ᑲᔪᓯᑦᑎᐊᖁᓪᓗᒍ 
ᒐᕙᒪᑐᖃᒃᑯᓐᓄᑦ ᐊᖏᖅᑕᐅᒋᐊᖃᕐᓂᐊᒥᒻᒪᑦ 
ᑕᐃᑲᓂ. ᓵᖓᓃᒋᐊᖃᕐᓂᐊᖅᑐᑕ 
ᐊᖏᖅᑎᒐᓱᓪᓗᑎᒍ. ᑖᓐᓇ ᐱᒋᐊᓪᓚᕆᓚᐅᓐᖏᒪᑦ 
ᓱᓕ ᑭᓯᐊᓂ ᑲᔪᓯᑎᒐᓱᓐᓂᐊᖅᑕᕗ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐅᖅᓱᖅᑑᒧᑦ, ᒥᔅᑕ ᐋᖁᐊᖅ. 
 
ᐊᐱᖅᑯᑦ 007 - 4(3): ᐃᓐᓇᕐᓂᒃ 

ᐃᓕᓐᓂᐊᖅᑎᑦᑎᖃᑦᑕᕐᓂᖅ 
ᐋᖅᑭᑦᑎᐊᕆᐊᖃᕐᓂᖓ (ᐋᖁᐊᖅ) 

 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑕᐃᒪᓕ ᑖᓐᓇ ᐊᐱᖅᑯᑎᒋᓚᖓᔭᕋ ᒥᓂᔅᑕᒋᔭᖓᓄᑦ 
ᓄᓇᕗᑦ ᓯᓚᑦᑐᖅᓴᕐᕕᐊᓂ.  
 
ᐅᖃᖅᑏ, ᕖᕝᕗᐊᕆ 2012-ᖑᑎᓪᓗᒍ, ᑲᓇᑕᒥ 
ᐊᖓᔪᖅᑳᕐᔪᐊᖓ ᓯᑏᕙᓐ Hᐋᖅᐳᕐ 
ᐅᖃᓚᐅᖅᓯᒪᖕᒪᑦ, ᑮᓇᐅᔭᖅᑖᕐᓂᐊᖅᑐᓂᑦ $11-
ᒥᓕᐊᓂᒃ 2011-16ᒧᑦ, ᑕᒪᓐᓇ ᐃᓐᓇᕐᓂᒃ 
ᐃᓕᓐᓂᐊᖅᑎᑦᑎᓂᐅᖃᑦᑕᖅᑐᖅ ᓄᓇᕘᒥ 
ᐋᖅᑭᒃᑕᐅᓂᐊᖅᑎᓪᓗᒍ.  
 
ᑖᓐᓇ ᒥᓂᔅᑕ ᐅᖃᕈᓐᓇᖅᐹ ᖃᓄᐃᑦᑑᒪᖔᑦ 
ᑕᒪᒃᑯᐊ ᑮᓇᐅᔭᐃᑦ ᐊᒻᒪᓗ ᑭᓱᒧᑦ 
ᐊᑐᖅᑕᐅᓐᓂᕐᒪᖔᑕ ᐊᒻᒪᓗ ᖃᓄᖅ ᑕᒪᒃᑯᐊ 
ᐃᓐᓇᐃᑦ ᐃᓕᓴᖅᑕᐅᖃᑦᑕᕐᓂᐊᖅᑲᑦ 
ᐋᖅᑭᒋᐊᕐᔫᒥᖁᓪᓗᒍ ᑕᒪᓐᓇ ᑮᓇᐅᔭᖅ 
ᐊᑐᖅᑕᐅᓂᐊᖅᑎᓪᓗᒍ? ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ  
ᓄᓇᕗᑦᒥ ᓯᓚᑦᑐᖅᓴᕐᕕᖕᓄᑦ, ᒥᔅᑕ ᖁᐊᓴ.  
 
ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎ. 
ᐊᒻᒪᓗ ᖁᔭᓐᓇᒦᒃ ᑕᒪᑐᒥᖓ ᐊᐱᕆᒐᕕᑦ 
ᒪᓕᒐᓕᐅᖅᑎᐅᖃᑎᒐ. ᑕᐃᒪ ᑖᓐᓇ 
ᓇᓗᓇᐃᔭᖅᓯᒪᓪᓚᕆᒃᑐᑯᓗᖕᒥᒃ ᒫᓐᓇ 
ᑐᓂᔪᓐᓇᓐᖏᑲᓚᐅᖅᑕᒋᑦ. ᑕᐃᒪ ᐃᒻᒪᖄ ᑖᓐᓇ 
ᐊᐱᖅᑯᑏᑦ ᑖᓐᓇ ᐱᔾᔪᑎᒋᓪᓗᒍ, ᑖᓐᓇ 
ᑭᐅᔪᓐᓇᓐᖏᓐᓇᒃᑯ ᒫᓐᓇ ᑖᒃᑯᐊ ᐊᐱᖅᑯᑎᒋᔭᖏᑦ, 
ᑕᐃᒪ ᑖᓐᓇ ᑭᖑᓪᓕᕐᒥ 
ᑭᐅᒋᐊᒃᑲᓐᓂᕈᓐᓇᕐᓂᐊᖅᑕᕋ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. (ᑐᓴᔨᑎᒍᑦ) ᑭᐅᔭᐅᓛᖅᑐᖅ 
ᑭᖑᓪᓕᕐᒥ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᖃᒪᓂᑦᑐᐊᕐᒧᑦ, ᒥᑭᓐᖑᐊᖅ. 
 
ᐊᐱᖅᑯᑦ 008 - 4(3): ᐋᓐᓂᐊᓯᐅᖅᑎᓂᒃ 

ᐃᖅᑲᓇᐃᔭᖅᑎᑭᒃᓴᕐᓂᖅ (ᒥᑭᓐᖑᐊᖅ) 
 
ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔨ. 
ᐊᐱᖅᑯᑎᒋᓂᐊᒐᕋ ᑐᕌᖓᓂᐊᖅᑐᖅ 
ᐊᖓᔪᖅᑳᖑᔪᒧᑦ ᐋᓐᓂᐊᖅᑐᓕᕆᓂᕐᒧᑦ.  
 
(ᑐᓵᔨᑎᒍᑦ) ᐅᖃᖅᑎᑦᓯᔨ, ᑕᐃᒪ ᑕᒪᒃᑯᐊ 
ᐅᖃᓕᒪᖃᑦᑕᕋᑦᑕ ᑕᒪᒃᑯᓂᖓ ᓲᕐᓗ ᑕᒪᒃᑯᓂᖓ 
ᐋᓐᓂᐊᖅᓯᐅᖅᑎᓂᒃ ᓄᓇᕗᒻᒥ ᑭᓯᒥᓕ ᑕᐃᒪ 
ᑕᒪᒃᑯᓂᖓ ᓘᒃᑖᓂᒃ ᑐᓴᓗᐊᖃᑦᑕᓐᖏᓐᓇᑦᑕ.  
 
ᐊᒻᒪᓗ ᑕᐃᒪ ᑕᒪᒃᑯᐊ ᒫᓐᓇᒧᑦ ᑕᐃᒪ 
ᖃᔅᓯᐅᓕᕐᒪᖔᑕ ᑕᒪᒃᑯᐊ ᒐᕙᒪᒃᑯᑎᓐᓂ ᐊᒻᒪᓗ 
ᖃᑦᓯᐅᕙᑦ ᐊᒻᒪᓗ ᐃᓚᐃᓐᓇᖓᓂ ᐅᓪᓗᐃᑦ 
ᐃᖅᑲᓇᐃᔭᖃᑦᑕᖅᑑᕙᑦ ᑭᒃᑯᑦ ᐅᕝᕙᓘᓐᓃᑦ 
ᐅᓪᓗᑕᒫᒃᑯᑦ ᐅᕝᕙᓘᓐᓃᑦ ᐃᓛᓐᓃᓐᓇᒃᑯᑦ 
ᓘᒃᑖᖑᖃᑦᑕᖅᑐᖅ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. (ᑐᓴᔨᑎᒍᑦ) ᒥᓂᔅᑕᕆᔭᐅᔪᖅ 
ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ, ᒥᔅᑕ ᐅᑲᓕᖅ.  

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔨ. (ᑐᓵᔨᑎᒍᑦ) ᑕᐃᒪ ᓘᒃᑖᑦ 
ᐅᕙᓃᖃᑦᑕᖅᑐᑦ ᑳᓐᑐᕌᖃᑦᑕᕐᒪᑕ ᑕᒪᒃᑯᐊ 
ᐃᖅᑲᓇᐃᔭᖅᑎᕆᓪᓚᕆᓐᖏᑕᕗᑦ ᑳᓐᓄᕌᒃᓱᑎᒃ 
ᐃᖅᑲᓇᐃᔭᖃᑦᑕᖅᑐᐃᑦ. ᑭᓯᒥ 
ᐅᖃᓪᓚᕆᒍᓐᓇᓐᖏᑦᑐᖓ ᖃᓄᑎᒋ ᑕᒪᒃᑯᐊ 
ᐊᔾᔨᒌᓐᖏᑦᑑᖕᒪᑕ ᐊᒻᒪᓗ ᑕᒪᐃᖓ 
ᐊᑯᓂᐅᓐᖏᑦᑑᒐᓗᐊᖅ 
ᑕᒫᓃᒋᐊᖅᑐᑲᐃᓐᓇᖃᑦᑕᕐᒪᑕ, 25.9-ᖑᖃᑦᑕᖅᑐᑦ 
ᑕᒫᓂ ᓘᒃᑖᑦ ᓄᓇᑦᑎᓐᓂ. (ᑐᓴᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 
ᒥᑭᓐᖑᐊᖅ. 
 
ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔨ. 
(ᑐᓵᔨᑎᒍᑦ) ᐊᒻᒪᓗ ᒫᓐᓇᓗ ᑕᑯᖃᑦᑕᖅᓯᒪᓕᕋᒃᑯ 
ᑕᒪᒃᑯᐊ ᑕᒪᒃᑯᓂᖓ ᓄᓇᕗᒻᒥ ᐊᓯᔾᔨᖅᓯᒪᖕᒪᑦ 
ᓘᒃᑖᖃᖃᑦᑕᕐᓂᐅᔪᑦ ᑖᓐᓇ ᐊᖓᔪᖅᑳᖅ 
ᐅᖃᕈᓐᓇᖅᐸ ᖃᓄᖅ ᐊᓯᔾᔨᖅᓯᒪᖕᒪᖔᑕ ᑕᒪᒃᑯᐊ 
ᒪᓕᒐᕆᖃᑦᑕᖅᑕᖏᑦ ᐊᒻᒪᓗ ᖃᓄᖅ 
ᐊᓯᔾᔨᖅᐹᓪᓕᕐᓂᐊᖅᐸᑦ ᐊᒻᒪᓗ ᑕᒪᒃᑯᐊ ᓘᒃᑖᑦ 
ᓄᓇᕗᒻᒧᑦ ᐃᖅᑲᓇᐃᔭᕆᐊᖃᑦᑕᖅᑐᑦ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 
ᐋᓐᓂᐊᖅᑐᓕᕆᓂᕐᒧᑦ ᐊᖓᔪᖅᑳᖅ, ᐊᖓᔪᖅᑳᖅ 
ᐅᑲᓕᖅ. 
 
ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᑕᐃᒪ 
ᑳᓐᓄᕌᒃᓯᒪᖃᑦᑕᕐᒪᑕ ᑕᒪᒃᑯᐊ ᐊᒻᒪᓗ 
ᑕᐃᒪᓐᓇᑦᓯᐊᖅᑕᐅᖅ ᐊᔾᔨᒋᓇᓱᐊᖅᐸᒃᑕᕗᑦ 
ᓄᓇᓖᑦ ᐊᕕᒃᑐᖅᓯᒪᔪᑎᒍᑦ ᐊᒻᒪᓗ ᑕᒪᒃᑯᐊ 
ᒪᓕᒃᐸᒃᑕᕗᑦ ᐊᔾᔨᒌᑎᒐᓱᐊᖅᖢᑎᒍᑦ ᐃᒪᓐᓇ ᓲᕐᓗ 
ᑕᒪᓐᓇ ᐋᓐᓂᐊᖅᑐᓕᕆᓂᖅ ᐱᒻᒪᕆᐅᖕᒪᑦ 
ᐊᑐᖅᓱᓂᓗ ᑕᒪᒃᑯᓄᖓ 
ᐋᓐᓂᐊᖅᓯᐅᖅᑕᐅᖃᑦᑕᖅᑐᓄᑦ ᓘᒃᑖᖑᖃᑦᑕᖅᑐᓄᑦ 
ᐃᓛᒃ  

ᐊᒻᒪᓗ ᑕᐃᒪ ᓲᕐᓗ ᐊᕕᒃᑐᖅᓯᒪᔪᑎᒍᑦ 
ᐊᔾᔨᒌᑦᑎᐊᕋᓱᐊᖅᐸᒃᐳᒍᑦ ᖃᓄᖅ ᑕᒪᒃᑯᐊ 
ᐊᐅᓚᑕᐅᖃᑦᑕᕐᒪᖔᑕ.  
 
ᐃᒪᓐᓇ ᐋᓐᓂᐊᖅᑐᓕᕆᓂᕐᒧᑦ ᐊᒻᒪ ᑕᐃᒪ 
ᐊᓐᑎᐊᕆᐅᒥ ᑕᑯᓚᐅᕋᒪ ᐃᓕᓴᕐᕕᐅᔪᒥᒃ ᐊᒻᒪ 
ᐃᓄᐃᑦ ᓄᓇᕗᒻᒥᐅᑦ ᐊᒪᓐᓇ 
ᓘᒃᑖᓐᖑᖅᓴᓂᖅᓴᐅᖃᑦᑕᖁᓪᓗᒋᑦ ᓄᓇᕗᒻᒥᐅᑦ 
ᓯᕗᒧᐊᒃᓴᕋᓱᐊᖅᑐᒍᑦ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 
ᒥᑭᓐᖑᐊᖅ. 
 
ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 
ᑕᐃᒪᓕ ᓄᓇᕗᒃᑯᑦ ᑕᐃᒪ ᒫᓐᓇ 
ᐋᓐᓂᐊᓯᐅᖅᑎᖃᓪᓚᕆᓕᖅᐸᑦ ᓘᒃᑖᓂᒃ ᐊᒻᒪᓗ 
ᐊᓯᖏᓐᓂᒃ ᓄᓇᕗᒻᒥᐅᑦ ᑕᒪᒃᑯᐊ ᐊᒥᓱᑦ ᑕᐃᒪ 
ᐋᓐᓂᐊᕐᕕᓕᐊᖃᑦᑕᕆᐊᖃᖃᑦᑕᓚᐅᕐᒪᑕ 
ᖃᐅᔨᓴᖅᑕᐅᒋᐊᖅᑐᑎᒡᓗ. ᒐᕙᒪᒃᑯᓐᓄᑦ ᑖᓐᓇ 
ᐅᖃᕈᓐᓇᖅᐸ ᖃᓄᖅ ᑕᒪᒃᑯᐊ ᖃᓄᖅ 
ᐊᐅᓚᑎᑕᐅᖃᑦᑕᕐᓂᐊᕐᒪᖔᑕ 
ᐊᐅᓚᑎᑕᐅᖃᑦᑕᓂᐊᕐᒪᖔᑕ ᓲᕐᓗ ᓘᒃᑖᑦ ᑕᒪᒃᑯᐊ 
ᑭᒍᓯᕆᔩᑦ ᐊᒻᒪᓗ ᐊᓯᖏᑦ ᐋᓐᓂᐊᓯᐅᖅᑎᑦ ᖃᓄᖅ 
ᐊᐅᓚᑕᐅᖃᑦᑕᕐᓂᐊᖅᐸᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. 
ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑕ 
ᐅᑲᓕᖅ. 
 
ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᐄ, ᑕᒪᒃᑯᐊ ᒫᓐᓇ 
ᑕᑯᒃᓴᐅᑎᑦᑎᖃᑦᑕᖅᑐᒍᑦ ᖃᕆᑕᐅᔭᒃᑯᑦ ᑕᒪᒃᑯᓂᖓ 
ᑐᒃᓯᕋᖅᖢᑕ ᐊᒻᒪᓗ ᒫᓐᓇ ᑕᒪᒃᑯᐊ ᓄᓇᕗᑦᒥᓗ 
ᐃᓕᓐᓂᐊᕋᓱᐊᖃᑦᑕᖅᑐᑦ ᐊᑕᐅᓯᕐᒥᒃ 
ᐃᓄᒃᑕᖃᖅᑐᒍᑦ ᐃᓕᓐᓂᐊᖅᑐᒥᒃ 
ᐋᓐᓂᐊᓯᐅᖅᑎᐅᓂᐊᕐᓂᕐᒧᑦ.  
 
ᐅᐱᒍᓱᑦᑎᐊᖅᑐᖓ ᐅᖃᕆᐊᒃᓴᖅ, ᒫᓐᓇᑯᓗᒃᑯᑦ 
ᐱᔭᕇᓛᓕᖅᑐᖃᖅᑐᖅ ᐃᓄᖕᒥᒃ 
ᐋᓐᓂᐊᕕᓕᕆᓂᕐᒥᒃ ᑭᓯᒻᒥᓕ 
ᐊᑕᐅᓯᑐᐃᓐᓇᐅᖏᑦᑐᒥᒃ ᑕᑯᓯᒪᕗᒍᑦ 
ᐊᒥᓲᓂᖅᓴᓂᒃ ᐋᓐᓂᐊᓯᐅᖅᑎᐅᓂᕐᒧᑦ 
ᐃᓕᓐᓂᐊᖃᑦᑕᕈᓐᓇᖅᑐᓂᒃ  

ᑕᒪᓐᓇ ᐱᐅᔫᒻᒪᑦ ᐅᕙᑦᑎᓐᓂᓪᓕ 
ᐃᖅᑲᓇᐃᔮᖃᓪᓚᕆᖕᓂᖅᓴᐅᖕᒪᑕ ᓲᕐᓗ ᓘᒃᑖᑦ 
ᐅᖃᐅᓯᕆᓗᒋᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 

>>ᐃᓪᓚᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ ᐃᓄᒃ. 
 

ᐊᐱᖅᑯᑦ 009 - 4(3): ᒪᓕᒃᑕᐅᔭᕆᐊᖃᖅᐸᒃᑐᑦ 
ᓄᓇᕗᒥ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒐᕙᒪᒃᑯᑦ 
ᓯᕗᓕᐅᖅᑎᖓᓐᓄᑦ, ᒥᓂᔅᑕ ᐳᕆᒥᐅ 
ᐊᐱᕆᒍᒪᔪᖓ. 
ᑐᓐᖓᕕᖃᕈᒪᔪᖓ ᐅᖃᖅᑏ, ᐅᓪᓗᒥ 
ᐅᖃᐅᓯᕆᖅᑲᐅᔭᖏᓐᓂᒃ, ᑕᐃᒃᑯᐊ ᒥᓂᔅᑕᐃᑦ 
ᐅᓂᒃᑳᖏᓐᓄᑦ. ᑐᑭᓯᒋᐊᒃᑲᓐᓂᕈᒪᓪᓗᖓ, ᑭᓯᐊᓂ 
ᐊᐱᕆᓚᐅᖏᓂᓐᓂ ᐅᓇ ᐅᖃᐅᓯᕆᖅᑳᕈᒪᔭᕋ 
ᐊᐱᕆᓂᐊᑐᐃᓐᓇᖅᑎᓪᓗᖓ.  
 

ᑕᐃᔅᓱᒪᓂ ᐊᖏᖃᑎᒌᒍᑦ 
ᐱᓕᕆᐊᖑᕙᓪᓕᐊᑎᓪᓗᒍ, ᐊᖏᖃᑎᒌᒐᓱᐊᕐᓂᕐᓗ 
ᐱᓕᕆᐊᖑᑎᓪᓗᒍ ᓄᓇᓖᑦ, ᐃᓄᐃᓪᓗ 
ᐊᐱᖅᓱᖅᑕᐅᕙᓚᐅᕐᒪᑕ ᓄᓇᒥᒃ 
ᐊᑐᖅᐸᓚᐅᖅᓯᒪᔭᒥᓂᒃ ᐊᒻᒪᓗ ᓇᓗᓇᐃᕈᒪᔭᒥᓂᒃ. 
ᐊᖏᖃᑎᒌᒍᑎᑖᖅᑐᐊᓘᓐᓂᕈᑦᑕ ᐃᓄᐃᑦ 
ᓄᓇᖁᑎᒃᓴᖏᓐᓂᒃ. ᖃᐅᔨᒪᓚᐅᕆᑦᑎᐊᐃᑦ 
ᐅᕙᓃᑦᑐᓯᒍᑦ ᓄᓘᔮᑦ, ᒥᑦᑎᒪᑕᓕᖕᒥᐅᓂᒃ 
ᓇᓗᓇᐃᖅᑕᐅᓯᒪᖕᒪᑦ. ᓇᓗᓇᐃᒃᑯᑎᖃᖅᑐᖅ, PI 
ᑎᑦᑕᖓ 17 ᓄᓇᓐᖑᐊᑎᒍᑦ 37G, 
ᒥᑦᑎᒪᑕᓕᖕᒥᐅᓂᒃ ᓇᓗᓇᐃᖅᑕᐅᓚᐅᖅᓯᒪᔪᖅ 
ᐃᓄᐃᑦ ᓄᓇᖁᑎᒋᖁᔭᐅᓪᓗᓂ. ᑕᐃᒪᐃᒻᒪᓪᓗ 
ᓄᓘᔮᑦ ᒥᒃᓵᓄᑦ ᐅᖃᐅᓯᖃᓕᕌᖓᑦᓯ, 
ᐅᖃᐅᓯᖃᓕᕌᖓᑦᑕᓗ ᐅᔾᔨᕈᓱᖃᑦᑕᓚᐅᖅᑕᐃᑦ 
ᒥᑦᑎᒪᑕᓕᖕᒥᐅᑎᒍᑦ 
ᐊᒃᑐᖅᑕᐅᓂᖅᐹᖑᓯᒪᓂᐊᖅᑐᒍᑦ ᐊᒻᒪᓗ 
ᐊᑐᖅᑕᐅᓂᖅᐹᖑᓯᒪᓕᕇᖅᑐᒍᑦ ᑕᐃᒪᓐᖓᑦ 
ᐱᒋᐊᓚᐅᕐᒪᑦ ᐅᓪᓗᒥ.  
 

ᓯᕗᓕᖅᑎ ᐅᖃᖅᑲᐅᒻᒪᑦ ᐃᓚᖓᒍᑦ ᑎᑎᖅᑲᒥᒎᖅ 
ᐱᔾᔪᑎᖃᒃᖢᑎᒃ ᐅᖃᐅᓯᕈᓘᔮᓗᒃᑕᖃᖃᑦᑕᕐᒪᑦ 
ᑎᑎᕋᕐᕕᖓᓂᒃ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓂᒃ 
ᐱᔾᔪᑎᖃᑦᑐᑦ ᐊᕙᑎᓕᕆᔨᒃᑯᓄᖅᑲᐃ, ᓄᓇᕗᑦ 
ᐸᕐᓇᐃᔩᒃᑯᑦ ᐊᒻᒪᓗ ᐹᕕᓐᓛᓐ, ᓄᓘᔮᓕᕆᔨᒃᑯᑦ 
ᒥᒃᓵᓄᑦ. ᐅᖃᕋᑖᕋᒪ ᐅᖃᖅᑎᑦᑎᔩ, 
ᒥᑦᑎᒪᑕᓕᖕᒥᐅᑎᒍᑦ 
ᐊᒃᑐᖅᑕᐅᓂᖅᐹᖑᓯᒪᓕᕇᖅᑐᒍᑦ, 
ᐊᒃᑐᖅᑕᐅᓂᖅᐹᖑᓂᐊᖅᖢᑕᓗ ᑲᔪᓯᓂᐊᖅᐸᑦ 
ᑕᒪᓐᓇ. ᓯᕗᓪᓕᖅᐹᒥᒃ ᐊᐱᕆᓚᐅᕐᓚᒍ ᓯᕗᓕᖅᑎ: 

ᖃᓄᐃᒻᒪᑦ ᑎᑎᕋᕆᐊᖃᕋᓱᒋᓕᓚᐅᖅᐱᑦ ᑖᔅᓱᒥᖓ 
ᑎᑎᕋᓚᐅᖅᑕᕐᓂᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓯᕗᓕᖅᑎ 
ᓄᓇᕗᑦᒥᐅᓄᑦ, ᒥᔅᑕ ᑕᑉᑐᓇ. 
 
ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᑲᖅᑎ. ᖁᔭᓐᓇᒦᒃ ᑖᓐᓇ ᑐᓄᓂᕐᒧᑦ ᒪᓕᒐᓕᐅᖅᑎ 
ᐊᐱᕆᖕᒪᑦ. ᓇᓗᓇᓐᖏᒻᒪᑦ ᑕᐃᒪᓕ ᒥᓂᔅᑕᒥᒃ 
ᐅᖃᐅᓯᖏᓐᓂᒃ ᐅᖃᓕᒪᓪᓗᖓ ᐅᓪᓗᒥ. ᐅᖃᖅᑏ, 
ᒐᕙᐅᒪᓪᓗᑕ ᑕᐃᒪ ᐱᔪᓐᓇᐅᑎᖃᕐᒥᒐᑦᑕᑦᑕᐅᖅ 
ᑕᒪᒃᑲᓂᖓ ᒪᓕᒐᓕᐅᖅᑕᐅᖃᑦᑕᕐᓂᐊᖅᑐᓂᒃ 
ᐃᒪᓐᓇ ᐱᔾᔪᑎᒋᓪᓗᒍ ᑕᒪᒃᑯᐊ ᓲᕐᓗ ᓄᓇᐃᑦ 
ᑎᒃᑯᐊᖅᑕᐅᓯᒪᖃᑦᑕᖅᑐᑦ ᐱᔾᔪᑎᒋᓪᓗᒋᑦ ᐊᒻᒪᓗ 
ᖃᓄᐃᓕᐅᕐᕕᐅᓂᐊᕐᓂᕆᔭᖏᑦ ᐃᒪᓐᓇ 
ᐱᔾᔪᑎᒋᓪᓗᒋ. ᓄᓇᑖᕐᓂᐅᑉ ᐃᓗᐊᓃᒻᒪᑦ ᐊᒻᒪ 
ᑕᒪᒃᑯᓂᖓ ᕿᒥᕐᕈᔭᕆᐊᖃᑦᑕᕐᒪᑕ 
ᖃᐅᔨᓴᐃᓗᑎᓪᓗ ᐱᔾᔪᑎᒋᓪᓗᒍ.  
 
ᑖᓐᓇ ᒥᔅᑕ ᕚᓪᑯᐊᑦᒧᑦ ᑎᑎᕋᓚᐅᖅᑕᕋ. ᑖᒃᑯᐊ 
ᓄᓇᓂ ᑎᒃᑯᐊᖅᑐᖅᑕᐅᓯᒪᔪᓂ ᑕᒪᒃᑯᓇᓂ 
ᖃᓄᐃᓕᑳᓪᓚᒃᑐᖃᕐᓂᐸᓪᓘᓐᓃᑦ ᐅᕝᕙᓘᓐᓃᑦ 
ᑮᓇᐅᔭᖃᕈᓐᓃᕐᓂᖅᐸᑕᓘᓐᓃᑦ ᑕᒪᒃᑯᐊ 
ᐊᔾᔨᒌᖏᑦᑑᖕᒪᑕ ᐊᓯᔾᔨᕈᒪᓂᐊᖅᑕᒃᑲ ᐱᔾᔪᑎᒋᓪᓗᒋᑦ 
ᐃᓄᐃᑦ ᑕᒪᒃᑯᐊ ᐃᑲᔪᖅᑕᐅᓂᖅᓴᐅᖁᓪᓗᒋᑦ 
ᐱᕙᓪᓕᐊᔪᓄᑦ. ᐃᒪᓐᓇ ᓱᒃᑲᐃᒡᓕᑎᑦᓯᖏᓪᓗᑕ 
ᐱᕙᓪᓕᐊᔪᓂᒃ ᓄᓇᕘᒦᑦᑐᓂᒃ.  
 
ᐊᒻᒪᓗ ᑖᓐᓇ ᒪᓕᒐᓕᐅᖅᑎ ᐅᖃᕋᑖᕐᒪᑦ, ᑕᐃᒪ 
ᑎᑎᕋᓚᐅᖅᑕᕋ ᐊᐅᓚᑦᑎᓂᕐᒧᑦ ᓲᕐᓗ ᑖᓐᓇ 
ᕿᒥᕐᕈᑦᓯᐊᕆᐊᖃᕋᑦᑎᒍᑦ ᐊᑲᐅᓂᖅᐹᒃᑯᑦ 
ᐊᐅᓚᑎᒐᓱᐊᕐᓗᒍ ᑖᓐᓇ ᓄᓇᕗᑦᒥ ᐸᕐᓇᐃᔩᑦ 
ᓄᓇᕘᒥ ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 
ᐃᓄᒃ. 
 
ᐃᓄᒃ: ᖁᔭᓐᓇᒦᒃ, ᐅᖃᖅᑎᖅᑎᔨ. ᑕᐃᒪ ᐅᖃᖅᑎ, 
ᐅᖃᖅᑲᐅᒐᒪ ᒥᑦᑎᒪᑕᓕᖕᒥᐅᑎᒍᑦ 
ᖃᓂᒃᓴᕐᓂᖅᐹᖑᓪᓗᑕ  

ᐊᒃᑐᖅᑕᐅᓯᒪᓂᖅᐹᖑᓂᐅᔭᕋᑦᑕ, 
ᐊᒃᑐᖅᑕᐅᓯᒪᓂᖅᐹᖑᓕᕇᖅᖢᑕᓗ ᑕᑉᐱᒃᓱᒧᖓ 
ᓄᓘᔮᓕᕆᓂᕐᒧᑦ.  
 
ᐊᒻᒪᓗ ᑕᐃᒪᓐᖓᓕᒫᖅ, ᐅᖃᐃᓐᓇᐅᔭᕋᑦᑕ 
ᐃᓚᐅᑎᑕᐅᔭᕆᐊᖃᖅᑐᒍᑦ ᑕᒪᓐᓇ 
ᑲᔪᓯᕙᓪᓕᐊᓂᐊᖅᐸᑦ 
ᑲᓄᐃᓕᐅᖅᑐᖃᕐᓂᐊᖅᐸᓪᓘᓐᓃᑦ 
ᒥᑦᑎᒪᑕᓕᖕᒥᐅᑎᒍᑦ 
ᐃᓚᐅᑎᑕᐃᖏᓐᓇᐅᔭᕆᐊᖃᖅᑐᒍᑦ. ᓲᖃᐃᒻᒪᓘᓐᓃᑦ 
ᐃᖅᑲᐃᓯᓗᓯ ᑕᒃᐱᖕᓇ ᓄᓘᔮᑦ ᓇᐃᓴᐃᑎᖃᖅᑐᖅ. 
ᒥᑦᑎᒪᑕᓕᖕᒥᐅᓂᒃ ᓇᓗᓇᐃᒃᑯᑎᖅᑕᐅᔪᕕᓂᖅ 
ᐃᓄᐃᑦ ᓄᓇᖁᑎᒋᓂᐊᕐᒪᒍ, ᒥᑦᑎᒪᑕᓕᖕᒥᐅᓂᒃ 
ᑕᐃᔭᐅᓪᓗᓂ. ᑖᓐᓇ ᐳᐃᒍᖅᑕᐅᑦᑕᐃᓕᖃᑦᑕᕐᓕ. 
ᑖᓐᓇ ᐅᖃᐅᓯᐅᕈᓘᔭᖅᑎᓪᓗᒍ ᓲᕐᓗ 
ᓴᓂᕐᕙᒃᑕᐅᕐᓚᖅᑰᔨᓇᖃᑦᑕᕐᒪᓪᓘᓐᓃᑦ.  
 
ᑭᓯᐊᓂ ᓯᕗᓕᖅᑎ ᐊᐱᕆᔪᒪᔭᕋ ᑕᐃᓐᓇ ᑎᑎᖅᑲᖅ 
ᑕᑯᔭᐅᓚᐅᖅᓯᒪᓐᖏᒻᒪᑦ, ᓄᓇᖅᑲᑎᓐᓄᓪᓗ 
ᑕᑯᔭᐅᓚᐅᖅᓯᒪᓇᓂ ᖃᓄᐃᓕᖓᖕᒪᖔᑦ 
ᓄᓇᕗᒻᒥᐅᓂᓪᓘᓐᓃᑦ. ᓯᕗᓕᖅᑎ ᐊᐱᕆᔪᒪᔭᕋᓗᐊᕋ 
ᑕᕝᕙᓂᖃᐃ ᐃᒡᓘᑉ ᐃᓗᐊᓂ ᑕᐃᓐᓇ ᑎᑎᖅᑲᖅ 
ᓴᖅᑭᑦᑐᓐᓇᖅᐸᕗᑦ? ᖁᔭᓐᓇᒦᕐᒃ, ᐅᖃᖅᑎᑦᑎᔨ. 
 
ᐅᖃᖅᑎ: ᖁᔭᓐᓇᒦᒃ. (ᑐᓴᔨᑎᒍᑦ) ᓯᕗᓕᖅᑎ 
ᓄᓇᕗᒻᒧᑦ, ᑕᑉᑐᓇ. 
 
ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎ. ᐋᒡᒐ, 
ᐊᑲᐅᓐᖏᓕᐅᕈᑎᖃᓐᖏᑦᑎᐊᖅᑐᖓ 
ᓴᖅᑭᑦᑐᓐᓇᑦᑎᐊᖅᑕᕋ ᑎᑎᖅᑲᖅ ᑖᒃᑯᐊ 
ᓄᓇᕗᓕᒫᒧᑦ ᑕᐅᑐᒃᑕᐅᓕᖅᑐᖅ, 
ᓴᖅᑭᑦᑐᓐᓇᑦᑎᐊᖅᑕᕋ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᐃᕕᓕᖕᒧᑦ ᒪᑉᓴᓚᒃ. 
 
ᐊᐱᖅᑯᑦ 010 - 4(3): ᖃᓄᐃᓕᖓᓂᖓ ᓄᑖᖅ 

ᐃᓕᓐᓂᐊᕐᕕᒃᓴᖅ ᓴᓪᓕᕐᒥ (ᒪᑉᓴᓚᒃ) 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑖᓐᓇ 
ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓐᓂᐊᖅᑕᕋ 
ᐃᓕᓐᓂᐊᖅᑐᓕᕆᔨᒃᑯᑦ ᐊᖓᔪᖅᑳᖓᓄᑦ.  
 

ᐅᖃᖅᑎᑦᑎᔩ, ᑖᓐᓇᑦᑕᐅᖅ 
ᐊᐱᖅᑯᑎᒋᓚᐅᖅᓯᒪᖕᒥᔭᕋᓗᐊᕋ ᑖᓐᓇ ᓴᓪᓕᕐᒥ 
ᐃᓕᓐᓂᐊᕐᕕᒃᓴᖅ ᓄᑖᖅ ᖃᑯᒍ 
ᓴᓇᔭᐅᔪᒃᓴᐅᑕᐅᔪᒫᕐᒪᖔᑦ. ᑖᓐᓇ ᒫᓐᓇᑭᐊᖅ 
ᓇᓃᓕᖅᐸᖅ ᑖᓐᓇ ᐃᓕᓐᓂᐊᕐᕕᒃᓴᖅ ᓄᑖᖅ 
ᓴᓪᓕᕐᒥ? ᖃᓄᐃᓕᖓᓕᕐᒪᖔᖃᐃ 
ᐅᖃᐅᑎᔪᓐᓇᖅᐹᖓ? ᖁᔭᓐᓇᒦᒃ ᐅᖃᖅᑎᑦᑎᔨ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 
ᐊᖓᔪᖅᑳᕆᔭᐅᔪᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ, 
ᖁᐊᓴ. 
 
ᐊᖓᔪᖅᑳ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑏ. 
ᐊᒻᒪᓗ ᖁᔭᓐᓇᒦᒃ ᑕᒪᑐᒥᖓ ᐊᐱᕆᒐᕕᑦ 
ᒪᓕᒐᓕᐅᖅᑎᐅᖃᑎᒐ. ᒫᓐᓇ ᑕᐃᒪ ᑖᒃᑯᐊ 
ᓄᓇᓕᖕᓂ ᒐᕙᒪᓕᕆᔨᒃᑯᓪᓗ ᐱᔨᑦᑎᕋᖅᑏᓪᓗ 
ᑖᒃᑯᐊ ᒫᓐᓇ ᐅᖃᓪᓚᖃᑎᒋᒐᑦᑎᒍᑦ ᖃᓄᖅ ᑖᓐᓇ 
ᐋᖅᑭᒃᑲᓐᓂᕈᓐᓇᕐᒪᖔᑦ ᑭᓯᐊᓂ ᓱᓕ ᑖᓐᓇ 
ᕿᒥᕐᕈᐊᖅᑕᐅᕙᓪᓕᐊᓕᖅᑐᖅ ᑖᒃᑯᓇᓐᖓᑦ, ᐃᓛᒃ 
ᐅᕙᒍᓪᓗ ᐃᓕᓐᓂᐊᖅᑐᓕᕆᔩᑦ ᐊᒻᒪᓗ ᑖᒃᑯᐊ 
ᓄᓇᓕᖕᓂ ᒐᕙᒪᓕᕆᔨᓪᓗ ᐊᒻᒪᓗ ᐱᔨᑦᑎᕋᖅᑎᑦ. 
ᖃᓄᖅ ᑖᓐᓇ ᐋᖅᑭᒃᑲᓐᓂᕆᐊᖃᕐᒪᖔᑦ 
ᕿᒥᕐᕈᐊᖅᑕᐅᔪᖅ ᒫᓐᓇ, ᒫᓐᓇᒧᑦ ᑎᑭᖦᖢᒍ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᓯᕗᓪᓕᖅᐹᖅ ᐃᓚᒋᐊᕈᑦ, ᒪᑉᓴᓚᒃ. 
 
ᒪᑉᓴᓚᒃ: ᖁᔭᓇᒦᒃ, ᐅᖃᖅᑎᑦᑎᔨ. ᑐᑭᓯᔪᖓᖃᐃ 
ᑖᓐᓇ ᐃᓕᓐᓂᐊᕐᕕᐅᓂᐊᖅᑐᖅ ᓄᑖᖅ ᓴᓪᓕᕐᒥ 
ᓴᓇᔭᐅᔪᒃᓴᐅᑕᐅᔪᖅ ᓱᓕ ᓇᓗᓇᖅᑐᖅ ᖃᑯᒍ 
ᓴᓇᒋᐊᖅᑕᐅᓇᔭᕐᒪᖔᑦ? ᐅᑭᐅᖓᓂ ᓱᓕᖃᐃ 
ᖃᐅᔨᒪᓐᖏᑦᑐᖅ ᓴᓇᒋᐊᖅᑕᐅᕝᕕᒃᓴᖓᓂᒃ? 
ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 
ᐊᖓᔪᖅᑳᖑᔪᖅ, ᖁᐊᓴ. 
 
ᐊᖓᔪᖅᑳᖅ ᐹ ᖁᐊᓴ: ᖁᔭᓐᓇᒦᒃ, ᐅᖃᖅᑎ. 
ᒫᓐᓇ ᑕᐃᒪ ᑖᒃᑯᐊ ᐅᖃᖅᑲᐅᑎᓪᓗᖓ ᓄᓇᓕᖕᓂ 
ᒐᕙᒪᓕᕆᔩᑦ ᐊᒻᒪᓗ ᐱᔨᑦᑎᕋᖅᑏᓪᓗ ᐅᕙᒍᓪᓗ 
ᒫᓐᓇ ᖃᓄᖅ  

ᐋᖅᑭᒃᓯᒪᒃᐸᑦ ᐊᑲᐅᓂᖅᓴᐅᕙ ᐃᒪᓐᓇ 
ᐅᖃᐅᓯᕆᖦᖤᕋᑦᑎᒍᑦ. ᐊᒡᓛᑦ ᕿᒥᕐᕈᐊᖑᔭᖅᑐᒍᑦ 
ᒫᓐᓇ ᐃᒻᒪᖄ ᐃᓚᒃᑲᓐᓂᖔᕐᓗᒍ, ᖃᓄᑭᐊᖅ ᒫᓐᓇ 
ᐅᖃᐅᓯᕆᑐᐃᓐᓇᖅᑕᕗᑦ ᑭᓯᐊᓂ, ᑕᒡᕙᓂ ᓱᓕ 
ᐅᖃᖅᓯᒪᓂᑦᑎᓐᓂ ᓇᓗᓇᐃᔭᐃᖅᓯᒪᖕᒪᑦ ᑕᐃᑲᓂ 
2017-ᒧᑦ ᓲᕐᓗ ᑕᐃᑯᖓ ᐸᕐᓇᒃᓯᒪᔪᒍᑦ, ᑭᓯᐊᓂ 
ᐅᖃᖅᑲᐅᑎᓪᓗᖓ, ᒫᓐᓇ ᓱᓕ 
ᐅᖃᐅᓯᕆᑲᑕᑐᐃᓐᓇᖅᑕᕗᑦ ᖃᓄᐃᓕᖓᒃᐸᑦ 
ᐊᑲᐅᓂᖅᓴᐅᖕᒪᖔᑦ ᐊᑭᑭᓐᓂᖅᓴᒥᒡᓘᓐᓃᑦ 
ᕿᓂᕋᓱᐊᕐᓗᑕ. ᑕᒪᒃᑯᓂᖓ ᕿᒥᕐᕈᐊᑲᑕᒃᑐᖓ 
ᑖᔅᓱᒧᖓ ᐃᓕᓐᓂᐊᕐᕕᒃᓴᒧᑦ ᑕᐃᑲᓂ ᓴᓪᓕᕐᓂ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 
ᑭᖑᓪᓕᖅᐹᖅ, ᒥᔅᑕ ᒪᑉᓴᓛᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᑭᓯᔭᒃᑯᑦ 
ᑖᒃᑯᐊ ᓴᓪᓕᕐᒥᐅᑦ ᓄᑖᕐᒥᒃ 
ᑕᑯᔪᒪᓪᓚᕆᓚᐅᖅᓯᒪᖕᒪᑕ ᐱᔾᔪᑎᒋᓪᓗᒍ ᑖᓐᓇ 
ᓄᑕᐅᖏᓐᓂᖓᓄᑦ ᐊᒻᒪᓗ 
ᓱᕈᖅᓯᒪᔪᖃᕋᓱᒋᔭᐅᓪᓗᓂ. ᓄᑖᕐᒥᒃ ᑕᑯᔪᒪᓂᖏᑦ 
ᓇᓗᓇᐃᖅᓯᔫᔮᖅᓯᒪᓚᐅᖅᓯᒪᖕᒪᑕ. ᑖᓐᓇᖃᐃ 
ᐊᖏᕈᓐᓇᕋᔭᖅᐳᖅ, ᓄᑖᓪᓚᕆᖕᒥᒃ 
ᐃᓕᓐᓂᐊᕐᕕᒃᑖᕐᓗᑎᒃ ᐊᒻᒪᓗ 
ᑭᖑᕙᕆᐊᖅᓯᒪᖏᑦᑎᐊᒻᒪᕆᓪᓗᓂ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑕᕆᔭᐅᔪᖅ, ᒥᔅᑕ 
ᖁᐊᓴ. 
 
ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ. ᑕᐃᒪ 
ᑖᒃᑯᐊᖏᓛᒃ ᒫᓐᓇ ᐊᔾᔨᒌᖏᑦᑐᓂᒃ ᕿᒥᕐᕈᐊᖅᑐᒍᑦ 
ᐊᒻᒪᓗ ᓇᓗᓇᓐᖏᑦᑐᖅ ᑖᒃᑯᐊ ᓄᓇᓕᖕᓂ 
ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ 
ᑐᓴᐅᒪᑎᑕᐅᑦᑎᐊᕐᓂᐊᖅᑐᑦ ᖃᓄᐃᓕᖓᖕᒪᖔᑦ. 
ᐊᒻᒪ, ᐄᒪᒃ  ᑖᓐᓇ ᓱᓕ ᑕᕝᕙᓂ 
ᐃᓕᓐᓂᐊᕐᕕᒃᓴᐅᓛᖅᑐᓂ ᓲᕐᓗ 
ᓴᓪᓕᑐᐃᓐᓇᐅᖏᑦᑐᒥᒃ ᐊᓯᖏᓐᓂᓪᓗ ᑖᒃᑯᐊ ᓱᓕ 
ᒫᓐᓇᒧᑦ ᑎᑭᖦᖢᒍ ᐊᓯᔾᔨᖅᓯᒪᖏᒻᒪᑕ ᖃᑯᒍ 
ᓴᓇᔭᐅᓛᕐᓂᐊᕐᓂᖏᓐᓂᒃ. ᑭᓯᐊᓂ ᓴᓪᓕᕐᓂ 
ᑕᐃᓐᓇ ᕿᒥᕐᕈᐊᖅᑕᕗᑦ.  
 
ᐄᓛᒃ ᑕᐃᒪ ᓱᓕᕗᑎᑦ ᐃᓕᓐᓂᐊᕐᕕᒃ ᑖᓐᓇ 1979-
ᒥ ᓴᓇᔭᐅᓚᐅᖅᓯᒪᖕᒪᑦ ᑭᖑᓪᓕᖅᐹᒥ 
ᐋᖅᑭᒃᓱᖅᑕᐅᒃᑲᓐᓂᓚᐅᖅᑎᓪᓗᒍ 2007-ᐸᒥ. 
ᓇᓗᓇᓐᖏᑦᑐᖅ ᑖᒃᑯᐊ ᑕᒫᓂ ᐃᓕᓐᓂᐊᕆᐊᖅᑐᑦ 
ᒫᓐᓇᒧᑦ 90-ᐳᓴᓐᖓᓂᒃ ᓲᕐᓗ  

ᑕᑕᕝᕕᖓ ᑎᑭᑲᓴᓕᕐᒪᑦ 335-ᓂᒃ 
ᐃᓕᓐᓂᐊᖅᑐᖃᕈᓐᓇᕐᒪᑦ ᑕᐃᒪ ᒫᓐᓇ 301-ᖑᖕᒪᑕ 
ᐃᓕᓐᓂᐊᖅᑐᑦ ᒫᓐᓇᐅᔪᖅ. ᑖᓐᓇ ᐱᔾᔪᑎᒋᓪᓗᒍ 
ᑕᐃᒪ ᑖᓐᓇ ᓴᓇᔭᐅᕝᕕᖓ ᓱᓕ ᖃᑯᒍ 
ᐋᖅᑭᓛᕐᒪᖔᑦ ᑖᓐᓇ ᓱᓕ ᐊᓯᔾᔨᖅᓯᒪᖏᒻᒪᑦ 2017-
ᒧᑦ, ᐅᖃᖅᑲᐅᑎᓪᓗᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐃᖃᓗᐃᑦ ᓂᐊᖁᓐᖒᑦ, ᒥᔅ 
ᐊᕐᓇᒃᑲᖅ. 
 
ᐊᐱᖅᑯᑦ 011 - 4(3): 

ᐃᓕᖅᑯᓯᖃᑦᑎᐊᖅᑐᓕᕆᔨᐅᑉ ᑎᑎᕋᕐᕕᖓ 
(ᐊᕐᓇᒃᑲᖅ) 

 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒋᓂᐊᖅᑕᒃᑲ ᒥᓂᔅᑕᕆᔭᖓᓄᑦ 
ᑮᓇᐅᔭᓕᕆᔨᒃᑯᑦ.  
 
ᑕᖅᑮᒃ ᒫᕐᕉᒃ ᐊᓂᒍᖅᑎᓪᓗᒋᑦ, ᑕᐃᒃᑯᓂᖓ 
ᐱᕋᔭᑦᑐᒥᓂᕐᓂᒃ ᐱᖁᔭᕐᔪᐊᖓ ᐃᖅᑲᓇᐃᔭᖅᑎᓄᑦ 
ᓴᖅᑭᑕᐅᓚᐅᒪᑦ ᐊᒻᒪᓗᑦᑕᐅᖅ ᐱᑦᑎᐊᕋᓗᐊᕐᒪᖔᑕ 
ᖃᐃᔨᓴᐃᔨᑦ ᐱᓕᕆᐊᒃᓴᖓᓂᒃ 
ᐃᖅᑲᓇᐃᔭᖅᑎᑖᕆᔭᐅᓚᐅᖅᑐᓂᒃ.  
 
ᖃᐅᔨᒪᔪᖓ ᒥᓂᔅᑕᖓ ᑮᓇᐅᔭᓕᕆᔨᒃᑯᑦ 
ᐊᒡᕕᐊᔾᔮᖏᑦᑐᖅ ᑖᔅᓱᒪ ᐃᖅᑲᓇᐃᔮᖓᓄᑦ ᑭᓯᐊᓂ 
ᓂᕆᐅᒃᑲᓗᐊᖅᑐᖓ ᑐᓴᖅᑎᑕᐅᖃᑦᑕᕋᓗᐊᖅᐳᖃᐃ 
ᐃᖅᑲᓇᐃᔮᖅᑖᕋᑖᖅᑐᖅ ᖃᓄᐃᓕᕋᓗᐊᕐᒪᖔᑦ.  
 
ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᑦᓯᓄᑦ 
ᐅᓄᖅᑎᒋᔪᓄᑦ ᐊᐱᖅᓱᖅᑕᐅᖃᑦᑕᖅᐸ 
ᐅᓐᓂᕐᓗᒃᓯᐅᖃᑦᑕᖅᐸᓗ ᑕᖅᑮᒃ ᒪᕐᕉᒃ ᐃᓗᐊᓂ 
ᒪᑐᐃᕋᑖᖅᑎᓪᓗᒍ ᑎᑎᕋᕐᕕᒃᓵᖅᑖᖓ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ ᒥᓂᔅᑑᔪᖅ, 
ᒥᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᒃᑕᐅᖅ ᒥᔅ ᐊᕐᓇᒃᑲᖅ 
ᐊᐱᕆᒐᕕᑦ. ᐃᒻᒪᖄ ᒪᑐᐃᖅᑎᓪᓗᒍ ᑎᑎᕋᕐᕕᖓ  
ᐊᒻᒪᓗ ᐃᖅᑲᓇᐃᔭᖅᑎᑖᖓᑦ ᔭᕗᕆ ᔅᓄᐊ, 
ᑐᓴᖅᑎᑦᑎᕈᓘᔭᓚᐅᕐᒪᑕ ᐅᓐᓂᕐᓗᒃᓴᖅᑐᐊᓗᐃᑦ 
ᐅᓄᖅᑐᐊᓘᓂᐊᕋᓱᒋᔭᐅᓪᓗᑎᒃ ᑭᓯᐊᓂ 
ᑎᓕᐅᕆᓚᐅᕐᒥᔪᖓ  

ᑕᐃᒃᑯᐊ ᒪᖅᑯᓯᐅᕆᔭᐅᓯᒪᔪᑦ 
ᒪᓕᒃᑕᐅᖃᑦᑕᖁᓪᓗᒋᑦ ᐅᓐᓂᕐᓗᒃᓴᕐᓂᐊᖅᑎᓪᓗᒋᑦ. 
ᐊᒻᒪᓗᑦᑕᐅᖅ ᐊᖅᑯᑎᖓᑎᒎᓚᐅᕐᓗᓂ ᑕᐃᓐᓇ  
ᐊᔪᐃᓐᓇᖅᐸᑦ, ᑕᐃᑯᐊ ᐅᐸᒡᓗᑎᒃ 
ᐊᔪᐃᓐᓇᕆᐊᕐᕕᐅᖃᑦᑕᖅᑐᒧᑦ. 
 
ᐅᓪᓗᒥᒧᑦ ᑎᑭᓪᓗᒍ ᖃᑦᓯᐅᖕᒪᖔᑕ 
ᐅᓐᓂᕐᓗᒃᓴᖅᑐᑦ ᑕᐃᑯᖓ ᑐᓴᐅᒪᖏᓐᓇᒃᑭᑦ, 
ᑐᓴᒐᒃᓴᐃᑦ ᐱᓯᒪᖏᓐᓇᒃᑭᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐸᖅ ᐃᓚᒋᐊᕈᑦ, ᒥᔅ 
ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᖅᐸᕋᑦᑕᐅᖅ ᑖᓐᓇ ᑭᐅᖕᒪᑦ. ᐃᐳᕈᒥ 
ᓄᓇᕘᑦ ᒐᕙᒪᒃᑯᖏᑦ ᐃᖅᑲᓇᐃᔭᖅᑎᖏᑦ 
ᑐᓴᒐᒃᓴᓂᒃ ᑐᓂᔭᐅᓚᐅᕐᒪᑕ ᒐᕙᒪᒃᑯᓐᓂᑦ. ᖃᓄᖅ 
ᑐᓴᕆᐊᖅᑎᑦᑎᔪᓐᓇᕐᒪᖔᑕ 
ᐅᓐᓂᕐᓗᒃᓴᕐᕕᐅᖃᑦᑕᖅᑐᒥᒃ 
ᐱᕋᔭᒃᑐᖃᖅᑐᕕᓂᐅᑎᓪᓗᒍ 
ᐅᓐᓂᕐᓗᒃᓴᕐᕕᐅᖃᑦᑕᖅᑐᖅ. ᐅᐱᒋᕙᒃᑲ ᒐᕙᒪᒃᑯᑦ 
ᑕᐃᒪᐃᓕᐅᓚᐅᕐᒪᑕ.  
 
ᑭᓯᐊᓂ, ᐅᓄᑲᓪᓚᒃᑐᑦ ᓂᕈᐊᖅᑎᒋᓯᒪᔭᒃᑲ 
ᐱᓗᐊᖅᑐᒥᒃ ᑲᑐᔾᔨᖃᑎᒌᓂᒃ ᐃᓚᒋᔭᐅᖏᑦᑐᑦ 
ᐃᖅᑲᓇᐃᔭᖅᑎᓄᑦ ᑎᓕᐅᖅᑕᐅᖃᑦᑕᖅᓯᒪᖕᒪᑕ 
ᐅᓐᓂᕐᓗᒃᓴᕐᕕᐅᕙᑦᑐᒧᑦ ᐅᖃᖃᑦᑕᖁᓇᒋᑦ. ᖃᓄᕐᓕ 
ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᓄᐃᑦᑐᓂᑦ 
ᐱᔪᓐᓇᕐᓂᖃᕐᒪᑦ ᑖᓐᓇ ᐅᓐᓂᕐᓗᒡᕕᐅᖃᑦᑕᖅᑐᖅ 
ᕿᒥᕐᕈᓇᖕᓂᐊᕐᓂᕐᒥᑦ ᐃᖅᑲᓇᐃᔭᖅᑏᑦ 
ᐃᓂᖅᑎᖅᑕᐅᓂᖓᓂᑦ ᐅᕝᕙᓘᓐᓃᑦ ᐊᖏᔪᖅᑲᐅᑏᑦ 
ᐃᖅᑲᓇᐃᔮᕆᔭᖏᓐᓂ ᐱᑦᑎᐊᕋᓗᐊᕐᒪᖔᑕ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᖓ 
ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᑕᕋ, ᒥᔅ ᐊᕐᓇᒃᑲᖅ. ᑖᒃᑯᐊ 
ᐃᖅᑲᓇᐃᔭᖅᑏᑦ ᓄᓇᕘᑦ ᒐᕙᒪᒃᑯᖏᑦ 
ᑭᒡᒐᖅᑐᖅᑕᐅᖕᒪᑕ ᑲᑐᔾᔨᖃᑎᒌᖏᓐᓄᑦ 
ᐃᖅᑲᓇᐃᔭᖅᑏᑦ, ᑕᐃᑯᖓ ᐅᓐᓂᕐᓗᒃᓴᕈᓐᓇᕐᒥᖕᒪᑕ, 
ᑲᑐᔾᔨᖃᑎᒌᖃᖏᑦᑐᑦ,  

ᐃᖅᑲᓇᐃᔭᖅᑐᓕᕆᓂᕐᒧᑦ ᐱᓕᕆᔨᖏᓐᓄᑦ 
ᐅᓐᓂᕐᓗᒃᓴᕈᓐᓇᕐᒥᔪᑦ. 
 
ᐅᖃᖅᑲᐅᒐᒪᐃᓛᒃ, ᐅᖃᐅᓐᓇᖃᑦᑕᖅᓯᒪᒐᒪ, ᑖᓐᓇ 
ᐅᓐᓂᕐᓗᒃᓴᕐᕕᐅᖃᑦᑕᖅᑐᖅ ᐱᔾᔪᑎᖃᓗᐊᕐᒪᑦ 
ᐱᕋᔭᒃᑐᓂᑦ ᑭᓯᐊᓂ ᐱᕋᔭᒃᑐᖃᕐᓂᖅᐸᑦ 
ᐃᖅᑲᓇᐃᔭᖅᑎᒧᑦ ᐅᓐᓂᕐᓗᒃᓴᕝᕕᐅᔭᕆᐊᓕᒃ ᑖᓐᓇ 
ᑕᐃᒪᓐᓇ ᑲᑐᔾᔨᖃᑎᒌᖏᓐᓂ ᐃᖅᑲᓇᐃᔭᖅᑏᑦ 
ᐅᖃᖃᑎᖃᖅᑳᓚᐅᕐᓗᑎᒃ 
ᑕᐃᑯᓐᖓᑕᐃᓐᓇᕈᓐᓇᕋᔭᖅᑐᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 
ᑭᖑᓪᓕᖅᐹᖅ, ᒥᔅ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᑦᑎᓂᑦ 
ᐊᑐᓕᖁᔭᓕᐅᖅᓯᒪᒻᒪᖔᑕ ᑖᓐᓇ 
ᐅᓐᓂᓗᖅᓴᖅᑕᐅᖃᑦᑕᓚᐅᖅᑐᖅ ᐅᓪᓗᒥᒧᑦ 
ᑎᑭᓪᓗᒍ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᖓ 
ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᐅᖃᖅᑏ, 
ᑎᑎᕋᕐᕕᒃ ᑖᓐᓇ ᒪᑐᐃᕋᑖᓚᐅᕐᖓᑦ ᐄᐳᕈ 1-ᒥ, 
ᑐᖅᑮᒃ ᒪᕐᕉᒃ ᒪᑐᐃᖓᓕᑕᐃᓐᓇᕐᒪᑦ. ᐅᖃᖅᑏ, 
ᖃᐅᔨᒪᖏᑦᑐᖓ ᐊᑐᓕᖁᔭᓕᐅᖅᓯᒪᓕᕋᓗᐊᕐᒪᖔᑦ 
ᐅᓪᓗᒥᒧᑦ ᑎᑭᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, ᒥᔅᑕ ᕼᐃᒃᔅ. 
 
ᐊᐱᖅᑯᑦ 012 - 4(3): ᐃᖅᑲᓇᐃᔭᖅᑎᓄᑦ 

ᐃᓪᓗᐃᑦ ᐃᓄᖃᓐᖏᓐᓂᖏᑦ ᐃᖃᓗᓐᓂ 
(Hᐃᒃᔅ) 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒋᓂᐊᖅᑕᕋ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 
ᒥᓂᔅᑕᖓᓐᓄᑦ. 
 
ᐅᖃᖅᑏ, ᖃᐅᔨᒪᔪᐃᓐᓇᐅᒐᑦᑕ  

ᐃᖅᑲᓇᐃᔮᒃᓴᐃᑦ ᓴᖅᑭᑕᐅᖃᑦᑕᕐᒪᑕ ᓄᓇᕗᒻᒥ 
ᒐᕙᒪᒃᑯᖏᓐᓂᑦ ᐃᒡᓗᒃᓴᖃᖅᑐᑦ. ᐃᒡᓗᒃᓴᖓ 
ᐃᓐᓄᒃᑕᐅᖃᑦᑕᖏᑦᑐᖅ ᑭᓯᐊᓂ ᐃᓐᓄᒃᑕᐅᔭᕌᖓᑦ 
ᐃᖅᑲᓇᐃᔮᒃᓴᖅ.  
 

ᖃᑦᓯᑦ ᐃᒡᓗᐃᑦ ᐃᓄᖃᓐᖏᓚᑦ ᐃᖅᑲᓇᐃᔮᒃᓴᐃᑦ 
ᐃᓐᓄᒃᑕᐅᓯᒪᖏᓐᓂᖏᓐᓄᑦ ᐱᓪᓗᒋᑦ? ᖁᔭᓐᓇᒦᒃ, 
ᐅᖃᖅᑏ. 
 

ᐅᖃᖅᑎ: ᖁᔭᓐᓇᒦᒃ ᐃᒡᓗᓕᕆᔨᕐᔪᐊᒃᑯᓐᓄᑦ 
ᓄᓇᕗᒻᒥ ᒥᓂᔅᑑᔪᖅ, ᒥᔅᑕ ᖁᒃᓱᒃ. 
 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 
ᐅᖃᖅᑎᑦᓯᔩ. ᐊᒻᒪᓗ ᒪᑦᓈᖅᖢᒍ 
ᐊᐱᖅᑯᑎᒋᔭᖓᓂᑦ. ᐅᖃᖅᑎᑦᑎᔩ, ᑖᓐᓇ 
ᐃᖃᓗᖕᓄᓪᓚᕆᒃ ᐱᓪᓚᕆᐅᖕᒪᖔᑕ ᓄᓇᓕᖕᒧᑦ 
ᐊᑕᐅᓯᕐᒧᑦ, ᖃᑉᓯᑦ ᐃᓐᓄᒃᓯᒪᖏᒻᒪᖔᑖ, ᑖᓐᓇ 
ᐊᐱᖅᑯᑎᒋᔭᖓ ᐱᓯᒪᓐᖏᑕᕋᒐᐅᒐᓗᐊᖅ ᑭᓯᐊᓂ, 
ᑐᓂᔪᓐᓇᕐᓂᐊᔭᕋ. ᒫᓐᓇ ᓈᓚᑦᑐᑦ ᓇᓗᓇᖏᑦᑐᖅ 
ᐱᓕᕆᔨᒃᑲ ᑕᒫᓃᓐᓂᑦ ᑖᓐᓇ ᐊᐱᖅᑯᑎᓪᓚᕆᖓ 
ᑐᓂᔪᓐᓇᕆᐊᕐᓂᐊᖅᐸᕋ ᒫᓐᓇᓪᓛᒃ 
ᐱᓯᒪᖏᒃᑲᓗᐊᖅᐸᕋ. ᐊᓕᐊᓇᐃᑦ 
ᓂᕆᐅᒋᑦᑎᐊᕐᓂᐊᓕᕆᕙᕋ. ᐅᖃᖅᑏ, ᒫᓐᓇ 
ᐃᖅᑲᓇᐃᔭᖅᑎᒋᔭᖏᑦ ᓄᓇᕘᑦ ᒐᕙᒪᒃᑯᖏᑕ 
ᒪᕐᕉᖕᓂᒃ ᐊᔾᔨᒌᖏᑑᖕᓂᒃ ᓇᓖᕌᕈᑎᓂᑦ 
ᐊᑐᕈᓐᓇᕐᒪᑕ ᐃᒡᓗᒃᓴᒥᑦ ᑐᒃᓯᕋᕈᓐᓇᖅᑐᑦ, 
ᐃᒡᓗᒃᓴᖃᖅᑎᑕᐅᖏᒃᑲᓗᐊᖅᑎᓪᓗᒋᑦ 
ᐃᖅᑲᓇᐃᔮᖓ. ᐊᒻᒪᑦᑕᐅᖅ ᐃᓗᐊᕐᓂᖅᓴᐅᖁᓪᓗᒋᑦ 
ᐃᓂᖃᑦᑎᐊᕐᓂᖅᓴᐅᖁᓪᓗᒋᑦ. ᖃᑦᓯᑦ 
ᐃᖅᑲᓇᐃᔭᖅᑏᑦ ᐃᓂᖃᑦᑎᐊᕐᓂᖅᓴᐅᖁᓪᓗᒋᑦ 
ᓄᒃᑎᖅᑕᐅᓯᒪᓕᖅᐸᑦ ᓄᓇᕗᑦ ᒐᕙᒪᒃᑯᖓᓂ 
ᐃᖅᑲᓇᐃᔭᖅᑐᑦ ᐃᓄᖃᖏᑦᑐᑦ ᓱᓕ. ᖁᔭᓐᓇᒦᒃ, 
ᐅᖃᖅᑏ. 
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᕼᐃᒃᔅ. 
 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓂᕆᐅᖕᓂᐊᖅᐳᖓ ᒥᓂᔅᑕᒧᑦ ᑐᓴᖅᑎᑕᐅᒋᐊᒃᓴᖅ. 
 

ᐅᖃᖅᑎ, ᐃᖅᑲᓇᐃᔭᖅᑎᐅᔪᑦ ᒫᓐᓇ ᓄᓇᕗᑦ 
ᒐᕙᒪᒃᑯᓐᓄᑦ ᒪᕐᕈᓪᓗᐊᖕᓂᒃ ᓇᓖᕌᕈᑎᖃᕐᒪᑕ. 
ᐃᓚᖓ ᐃᒡᓗᑖᕋᓱᐊᕈᓐᓇᖅᑐᖅ ᐃᖅᑲᓇᐃᔮᖓ 
ᐃᒡᓗᖃᖅᑎᑕᐅᖏᒃᑲᓗᐊᖅᑎᓪᓗᒍ ᐊᐃᑉᐸᖓᓗ 
ᓅᑦᑐᓐᓇᖅᑎᑕᐅᓗᓂ ᐊᑲᐅᒋᔭᒥᒍᑦ 
ᐃᓂᖃᕐᓂᖅᓴᐅᔪᒧᑦ 
 

ᖃᔅᓯᐅᕙᑦ ᐱᓇᓱᐊᖅᑐᑦ ᓅᑦᑐᒪᓪᓗᑎᒃ 
ᐅᑲᐅᒋᔭᒥᓄᑦ ᐅᕝᕙᓘᓐᓃᑦ ᐃᒡᓗᑖᕋᓱᐊᖅᑐᑦ 

ᒫᓐᓇᐅᔪᒥ ᒐᕙᒪᒃᑯᓐᓄᖅ ᐃᖅᑲᓇᐃᔭᖅᑐᑦ 
ᐊᒥᐊᒃᑰᕙᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ ᓄᓇᕗᑦ 
ᐃᒡᓗᓕᕆᔨᕐᒧᐊᒃᑯᖏᓐᓄᑦ ᑲᒪᔪᖅ, ᖁᒃᓱᒃ. 
 
ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 
ᐅᖃᖅᑎᑦᑎᔩ. ᐊᒻᒪ ᐅᖃᐅᑎᒃᑲᓐᓂᕈᓐᓇᖅᐸᕋ ᑖᓐᓇ 
ᐱᓯᒪᖏᓇᒃᑯᑦ, ᑭᓯᐊᓂ ᐃᖅᑲᓇᐃᔭᖅᑐᓕᕆᔨᒃᑯᑦ 
ᑕᒪᒃᑯᐊ ᑲᒪᒋᑦᑕᕐᒪᒋᑦ, ᐅᕙᒍᑦ 
ᐃᒡᓗᓕᕆᔨᕐᔪᐊᒃᑯᑎᒍᑦ ᑕᐃᒃᑯᐊ 
ᐱᓕᕆᖃᑎᒋᑉᓗᒋᑦ, ᐃᓐᓄᒃᐸᓪᓕᐊᔪᑦ ᐅᕝᕙᓘᓐᓃᑦ 
ᐃᓐᓄᐊᓂᒃᓯᒪᖏᑦᑐᑦ ᐃᓐᓄᒃᓯᒪᖏᑦᑐᑦ ᐃᒡᓗᑦ 
ᐱᓕᕆᔪᒃᓴᓂᑦ ᐊᔪᕈᑎᖃᖅᖢᑎᒃ. ᑖᒃᑯᐊ ᓱᓕ 
ᐅᑎᕐᕕᒋᔫᓪᓗᐊᕐᓂᐊᕋᒃᑯ ᑕᐃᒃᑯᐊ 
ᐃᖅᑲᓇᐃᔭᖅᑐᓕᕆᔨᒃᑯᑎᒍᑦ ᑕᒪᓐᓇ 
ᑲᒪᒋᔭᐅᑦᑕᖅᑎᓪᓗᒍ ᓈᓴᐅᑎᓪᓚᕆᖓ 
ᐱᓯᒪᖏᒻᓇᒃᑯ ᒫᓐᓇ ᐃᖃᓗᖕᓂ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 
ᑭᖑᓪᓕᖅᐹᖅ, ᒥᔅᑕ ᕼᐃᒃᔅ. 
 
Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᒃᑕᐅᖅ ᒥᓂᔅᑕ. ᓂᕆᐅᒋᑦᑎᐊᕐᓂᐊᓕᖅᐸᕋ 
ᑐᓴᒐᒃᓴᖅ ᑕᐃᓐᓇ. 
 
ᐅᖃᖅᑏ, ᒫᓐᓇᐅᔪᖅ ᐊᑯᓂᐊᓗᒃ ᐃᖅᑲᓇᐃᔭᖅᑐᑦ 
ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗᑦᑕᐅᖅ 
ᐃᖃᓗᖕᒥᐅᑕᐃᑦ ᐊᑯᓂ ᓄᓇᖃᖅᑐᑦ 
ᐃᒡᓗᑖᕋᓱᖃᑦᑕᖅᓯᒪᔫᒐᓗᐊᑦ ᓄᓇᕗᑦ 
ᒐᕙᒪᒃᑯᖏᓐᓂ ᐃᖅᑲᓇᐃᔭᖅᑎᑦ ᐃᓚᖏᓪᓗ 
ᐊᕐᕌᒍᓄᑦ ᐅᓄᖅᑐᐊᓗᖕᓄᑦ 
ᐃᒡᓗᑖᖅᑎᑕᐅᖃᑦᑕᓐᖏᖦᓗᑎᒃ ᑕᐃᒪᓐᓇᓗ 
ᐊᒃᓱᕉᓴᖃᑦᑕᖅᖢᑎᒃ ᐃᓛᓐᓇᒃᑯᓪᓗ 
ᐊᔪᓕᑦᑎᐊᖅᖢᑎᒃ ᖁᓚᓕᖅᖢᑎᒃ ᓄᑖᖑᓪᓗᑎᒃ 
ᐃᖅᑲᓇᐃᔭᓕᖅᖢᑎᒃ ᓄᓇᕗᑦ ᒐᕙᒪᒃᑯᖏᓐᓄᑦ 
ᐃᖃᓗᖕᒥᐅᑕᐅᓪᓗᑎᒃ ᐊᑯᓂᐊᓗᒃ. ᖃᓄᕐᓕ 
ᐋᖅᑭᒃᓱᖅᑕᐅᖃᑦᑕᕐᒪᑕ ᕿᒥᕐᕈᓇᒍᑏᑦ ᐊᒻᒪᓗ 
ᓯᕗᓪᓕᐅᔾᔭᐅᔪᑦ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ: ᖁᔭᓐᓇᒦᒃ. (ᑐᓴᔨᓐᖏᒍᑦ) ᐊᖓᔪᖅᑳᖅ 
ᑲᒪᔪᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑕ 
ᖁᒃᓱᒃ. 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 
ᐅᖃᖅᑎᑦᓯᔨ ᐊᒻᒪᑦᑕᐅᖅ ᒪ’ᓈᒃᑲᓐᓂᕆᕙᕋ 
ᐊᐱᖅᑯᑎᖓᓂᒃ ᐊᐱᖅᑯᑎᑦᓯᐊᕙᐅᖕᒪᑦ. 
ᐅᖃᖅᑎᑦᓯᔨ, ᑖᒃᑯᐊ ᐃᒡᓗᑖᖅᑎᑕᐅᓂᐊᓕᕌᖓᑕ 
ᒐᕙᒪᒃᑯᑦ ᐃᒡᓗᖁᑎᖏᓐᓂᒃ ᐊᑐᖅᑐᖅ 
ᐊᔾᔨᒌᓐᖏᑦᑑᖕᒪᑦ ᑐᑭᓯᐅᒪᑦᓯᐊᕐᒪᑦ 
ᒪᓕᒐᓕᐅᖅᑎᐅᖃᑎᒐ ᑕᐃᒃᑯᐊ 
ᓯᕗᓪᓕᐅᑎᑕᐅᑦᑕᕐᒪᑕ ᐊᔾᔨᒌᓐᖏᑦᑑᓪᓗᑎᒃ. ᒪᑯᐊ 
ᐃᖢᐊᖅᓴᐃᔩᓪᓘᓐᓃᑦ ᐅᕝᕙᓘᓐᓃᑦ 
ᐃᓕᓐᓂᐊᖅᑎᑦᓯᔨᐅᔪᑦ ᐊᒻᒪᓗ ᐊᓯᖏᑦ ᑖᒃᑯᐊ 
ᓇᓕᐊᑦ ᓯᕗᓪᓕᐅᑎᑕᐅᔭᕆᐊᖃᕐᒪᖔᑦ ᑕᐅᑐᒃᖢᒋᑦ 
ᐃᒡᓗᑖᖅᑎᑕᐅᕙᖕᒪᑕ.  
 
ᐊᐱᖅᑯᑎᒋᔭᖓ ᑖᓐᓇ ᑐᑭᓯᓐᓂᖅᐸᖓ ᑖᒃᑯᐊ 
ᖃᓄᐃᓕᖓᓂᖏᑦ ᐊᔾᔨᒌᓐᖏᓐᓂᖏᑦ 
ᑐᓂᖃᑕᐅᔫᓪᓗᐊᕈᒫᖅᐸᕋ ᑕᐃᒃᑯᓂᖓ 
ᐱᐊᓂᒃᑯᒃᑭᑦ. ᑭᓯᐊᓂ 
ᐃᓕᓐᓂᐊᖅᑎᑦᓯᔨᐅᒃᐸᓪᓘᓐᓃᑦ ᐃᖢᐊᖅᓴᐃᔨᐅᒃᐸᑦ 
ᐊᓯᖏᓪᓗ ᓇᓕᐊᒃ ᓯᕗᓪᓕᐅᔭᕆᐊᖃᕐᒪᖔᑦ 
ᓇᓗᓇᐃᖅᑐᖅᓯᒪᑦᓯᐊᕐᒪᑦ ᐃᓄᓕᓗᐊᑦᓯᐊᕐᓂᐊᖅᐸᕋ 
ᒪᓕᒐᓕᐅᖅᑎᐅᖃᑎᒐ, ᐅᑉᓗᒥᐅᓐᖏᑦᑑᒐᓗᐊᖅ, 
ᑭᓯᐊᓂ ᑕᒫᓃᓐᓂᒻᓂ. ᖁᔭᓐᓇᒦᒃ ᐅᖃᖅᑎᑦᑎᔨ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑕ ᕿᔪᒃᑖᖅ. 
 
ᐊᐱᖅᑯᑦ 013 - 4(3): ᐃᓪᓗᓂᒃ 

ᓇᒻᒥᓂᖃᖅᑐᓄᑦ ᐃᑲᔫᑎᒃᓴᐃᑦ (ᕿᔪᒃᑖᖅ)  
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, 
ᐊᐱᖅᑯᑎᒋᓂᐊᖅᑕᕋ ᑐᕌᖅᑎᑕᕋ ᐃᓪᓗᓕᕆᔨᒃᑯᑦ 
ᐊᖓᔪᖅᑳᖓᓄᑦ.  
 
ᐅᖃᖅᑎ, ᖃᐅᔨᒪᔪᐃᓐᓇᐅᒐᑦᑕ ᑕᐃᒪ ᑕᒫᓂ 
ᓄᓇᑦᑎᓐᓂ ᐃᓚᖏᑦ ᐃᓪᓗᓕᕆᔨᒃᑯᑦ 
ᐃᓪᓗᖁᑎᖓᓐᓃᓐᖏᑦᑐᑦ ᐊᒥᓲᓐᖏᒻᒪᑕ ᓇᒻᒥᓂᖅ 
ᐃᓪᓗᖃᖅᑐᖅ. ᐱᓗᐊᖅᑐᒥ ᑕᒫᓂ 
ᓄᓇᓕᕋᓈᖑᓂᖅᓴᐅᓪᓗᓂ ᑕᒪᓐᓇ 
ᐊᔅᓱᕈᕐᓇᓪᓚᕆᒻᒪᑦ ᐃᓚᖓᒍᑦ.  
 
ᐅᖃᖅᑎ, ᐃᓪᓗᓕᕆᔨᒃᑯᑦ ᐊᖓᔪᖅᑳᖓᑦ 
ᐊᐱᕆᔪᒪᔭᕋ ᑕᒪᒃᑯᐊ ᓴᓇᔭᐅᔭᕆᐊᖃᖅᑎᓪᓗᒋᑦ 
ᓇᒻᒥᓂᖃᖅᑐᑦ ᖃᓄᖅ ᑲᒪᒋᔭᐅᓲᖑᒻᒪᖔᑕ 
ᓴᓇᔭᐅᔭᕆᐊᖃᕐᓂᖏᑦ ᒪᓕᑦᑐᒋᑦ. ᖁᔭᓐᓇᒦᒃ, 
ᐅᖃᖅᑎ. 
 

ᐅᖃᖅᑎ: ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᓐᓄᑦ 
ᐊᖓᔪᖅᑳᖑᔪᖅ, ᐊᖓᔪᖅᑳᖅ ᔪᐊᔾ ᖁᒃᓱᒃ. 
 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 
ᐅᖃᖅᑎᑦᓯᔨ. ᒪ’ᓈᖅᖢᒍᓗ ᐊᐱᖅᑯᑎᒋᔭᖓᓂᒃ. 
ᑖᒃᑯᐊ ᓇᖕᒥᓂᖃᖅᑐᓄᑦ ᐅᖃᖅᑎᑦᓯᔨ, ᐅᕙᒍᑦ 
ᐃᒡᓗᓕᕆᔨᕐᔪᐊᒃᑯᑎᒍᑦ ᐱᓕᕆᐊᖑᓂᕋᖅᑕᐅᔪᑎᒍᑦ 
ᐊᔾᔨᒌᓐᖏᑦᑐᑦ ᐃᒡᓗᑦ 
ᐋᖅᑭᒃᓱᖅᑕᐅᔭᕆᐊᖃᕐᓂᖓᓄᓪᓘᓐᓃᑦ ᐅᕝᕙᓘᓐᓃᑦ 
ᐊᓯᖏᓐᓄᑦ ᓲᕐᓗ ᐅᖃᕐᓗᒍ 
ᖃᕐᓕᒃᑖᕆᐊᖃᖅᐸᓪᓘᓐᓃᑦ ᐊᔾᔨᒌᓐᖏᑦᑐᓂᒃ 
ᑕᒪᒃᑭᓂᖓ ᓇᖕᒥᓂᖃᖅᑑᔪᓄᑦ ᐃᑲᔫᑕᐅᓇᔭᖅᑐᓂᒃ 
ᐅᕙᒍᑦ ᐃᒡᓗᓕᕆᔨᕐᔪᐊᒃᑯᑎᒍᑦ ᑲᒪᒋᔭᖃᖅᐸᒃᑲᑉᑕ 
ᐊᒻᒪᓗ ᑖᓐᓇ ᐅᖃᓗᒡᕕᐅᔪᓐᓇᑦᓯᐊᖅᖢᑎᒡᓗ 
ᐅᖃᖅᑎᑦᓯᔨ, 1−800 ᐅᖄᓚᐅᒻᒥᒃ ᐱᑕᖃᓕᖅᑐᖅ 
ᐃᓄᒃᑐᓪᓗ ᐅᖃᖃᑎᖃᖅᑑᓪᓗᐊᑦᓯᐊᖅᖢᓂ 
ᖃᑉᓗᓈᑐᑦ ᐊᔪᕈᒥ. ᑕᒪᓐᓇ ᑭᐅᑦᓯᐊᕋᓗᐊᖅᐸᕋᖃᐃ. 
ᐅᖃᖅᑎᑦᓯᔨ, ᒪ’ᓇᓪᓗᐊᕕᒃ. 
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ.  
ᒥᔅᑕ ᕿᔪᒃᑖᖅ. 
 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎ. 
ᓂᕈᐊᖅᑎᒋᓯᒪᔭᓐᓂᒃ ᐃᓱᒫᓗᒍᑕᐅᖃᑦᑕᖅᓯᒪᒻᒪᑦ 
ᑖᓐᓇ ᑕᒪᒃᑯᐊ ᓇᒻᒥᓂᖃᖅᑐᑦ ᐱᓗᐊᖅᑐᒥᒃ. ᑕᐃᒪ 
ᓴᓇᔭᐅᔭᕆᐊᖃᓲᖑᒻᒪᑕ ᑕᒪᒃᑯᐊ ᐃᓪᓗᒋᔭᐅᔪᑦ 
ᓇᒻᒥᓂᖅ ᓴᓇᔭᐅᔭᕆᐊᖃᖅᑎᓪᓗᒋᑦ 
ᓴᓇᔭᐅᔭᕆᐊᖃᖅᑐᑦ ᑎᑎᕋᖅᑕᐅᓚᐅᖅᑎᓪᓗᒋᑦ ᑭᓇ 
ᑳᓐᑐᕌᒃᓯᒻᒪᓂᐊᕐᒪᖔᑦ ᑖᔅᓱᒪ ᓴᓇᓂᐊᖅᑐᒧᑦ 
ᐊᔪᕐᓇᓪᓚᕆᒻᒪᑦ ᓄᓇᓕᕋᓛᖑᓂᖅᓴᐅᓪᓗᓂ. 
ᓴᓇᓂᐊᖅᑐᓂᒃ ᑳᓐᓂᕌᒥᒃ 
ᑎᒍᒥᐊᖅᑐᖃᕐᓂᐊᖅᑎᓪᓗᒍ. ᑕᐃᒪᓕ ᑕᒪᒃᑯᐊ 
ᐃᓪᓗᓕᕆᔨᒃᑯᓪᓚᕆᓐᓄᑦ ᐃᓯᖅᓯᒪᔪᑦ 
ᐊᑐᖅᑐᐊᒐᑐᐃᓐᓇᕐᒥᒃ ᓴᓇᔨᖃᐅᑦᑎᐊᖃᑦᑕᕐᖓᑕ, 
ᓴᓇᔭᐅᔭᕆᐊᖃᓕᕋᐃᒻᒪᑕ ᑕᒪᒃᑯᐊ 
ᓇᒻᒥᓂᖃᓐᖏᑦᑐᑦ. ᐅᖃᖅᑎ, ᐊᖓᔪᖅᑳᖃᐃ 
ᑎᓕᐅᕆᔪᓐᓇᖅᐸ ᐅᕝᕙᓘᓐᓃᑦ 
ᓇᓗᓇᐃᖅᓯᔪᓐᓇᖅᐸ ᑕᒪᒃᑯᐊ ᐃᓪᓗᓕᕆᔨᒃᑯᓐᓄᑦ 
ᓴᓇᔨᐅᕙᑦᑐᑦ ᐊᑐᖅᑕᐅᑲᐃᓐᓇᖃᑦᑕᕈᓐᓇᕐᒪᖔᑕ 
ᑕᒪᒃᑯᓄᖓ ᓇᒻᒥᓂᖃᖅᑐᓄᑦ 
ᓴᓇᔭᐅᔭᕆᐊᖃᖅᑐᒻᒪᕆᓕᖅᑎᓪᓗᒍ ᑳᓐᓄᕌᒃᑐᒃᓴᓂᒃ 
ᓄᓇᓕᕋᓛᖑᓂᖅᓴᐃᑦ ᐊᒃᓱᐊᓗᒃ ᐊᔪᖅᓴᖃᑦᑕᕐᖓᑕ 
ᑕᒪᒃᑯᐊ ᓴᓇᔭᐅᔭᕆᐊᖃᓕᕋᓗᐊᖅᑎᓪᓗᒋᑦ. 
ᖁᔭᓐᓇᒦᒃ, ᐅᖃᖅᑎ.  
 

ᐅᖃᖅᑎ: ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᓐᓄᑦ 
ᐊᖓᔪᖅᑳᖑᔪᖅ, ᐊᖓᔪᖅᑳᖅ ᔪᐊᔾ ᖁᒃᓱᒃ. 
 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 
ᐅᖃᖅᑎᑦᓯᔩ, ᐊᒻᒪᓗ  

ᒪ’ᓈᒃᑲᓐᓂᖅᑐᒍ ᐊᐱᖅᑯᑎᑦᑎᐊᕙᐅᖕᒪᑦ ᑖᓐᓇ. 
ᐅᖃᖅᑎᑦᓯᔩ, ᑕᒪᓐᓇ ᐱᔾᔪᑎᒋᓪᓗᒍ ᑖᓐᓇ 
ᐅᖃᐅᓯᕆᓪᓚᕆᑦᑕᖓ. ᑕᒪᒃᑯᐊ ᓄᓇᓖᑦ 
ᒥᑭᓂᖅᓴᐃᑦ ᐱᓗᐊᖅᑐᒥᑦ ᑳᓐᑐᕌᒃᑐᖃᓐᖏᓐᓂᖏᑦ 
ᐊᒻᒪᓗ ᑖᒃᑯᐊ ᐃᒡᓗᖃᖅᑑᔪᑦ ᓇᖕᒥᓂᖅ ᑭᓇᒧᑦ 
ᑕᐃᑲᓂ ᓄᓇᓕᖕᒥᑦ ᑎᓕᓯᓂᖅ ᐊᔪᕐᓇᖅᑕᖅᑎᓪᓗᒍ 
ᑐᑭᓯᐅᒪᒐᑦᑕ, ᓄᓇᓕᐊᓛᑦ ᒥᑭᓐᓂᖅᓴᐅᔪᑦ 
ᐱᓗᐊᖅᑐᒥᒃ ᑕᒪᒃᑯᓂᖓ ᑳᓐᑐᕌᒃᑑᓂᕋᖅᑕᐅᔪᓂᑦ 
ᓄᓇᓖᑦ ᐊᖏᓂᖅᓴᐅᔪᑦ ᐱᖃᖅᑎᓪᓗᒋᓪᓗ 
ᐃᖢᐊᓐᖏᓕᐅᕈᑕᐅᓪᓗᐊᓐᖏᓐᓂᖅᓴᐅᕙᒻᒪᑦ 
ᑭᓯᐊᓂ ᑐᑭᓯᑦᑎᐊᖅᐸ ᐅᖃᖅᑎᑦᑎᔩ. ᑖᓐᓇ ᑕᒪᓐᓇ 
ᐱᔾᔪᑎᒋᓪᓗᒍ ᓄᓇᓕᐊᓛᑦ ᒥᑭᑦᑑᓂᖅᓴᐅᓗᐊᖅᑐᑦ 
ᑳᓐᑐᕋᒃᑐᖃᓐᖏᓗᐊᖅᑐᑦ ᐃᑲᔪᕆᐊᒃᑲᓐᓂᕈᐊᖅᖢᒋᑦ 
ᐋᖅᑮᓚᐅᖅᓯᒪᕗᒍᑦ ᐃᒡᓗᓕᕆᔨᕐᔪᐊᒃᑯᑎᒍᑦ.  
 

ᐅᖃᖅᑎᑦᓯᔩ, ᑖᒃᑯᐊ ᑳᓐᑐᕌᒃᑐᒥᑦ ᑕᐃᑯᖓ 
ᓄᓇᓕᖕᒧᑦ ᓇᖕᒥᓂᖃᖅᑐᖅ ᑖᓐᓇ ᐃᑲᔪᕐᓂᐊᕐᓗᒍ 
ᑕᐃᑯᖓ ᓄᓇᓕᖕᒧᑦ ᑎᓕᓯᔫᓪᓗᐊᕐᓂᓕᖅᑐᒍᑦ 
ᐅᕙᒍᑦ ᐃᒡᓗᓕᕆᔨᕐᔪᐊᒃᑯᑦ ᐊᑭᓕᕐᓗᑎᒍᑦ ᑕᐃᑯᖓ 
ᓄᓇᓕᖕᒧᐊᕐᓗᓂ. ᑖᓐᓇ ᐃᒡᓗᖃᖅᑑᔪᖅ 
ᑳᓐᑐᕌᒃᑐᒥᑦ ᐅᕝᕙᓘᓐᓃᑦ ᐃᒡᓗᓕᐅᑉ ᑖᔅᓱᒥᖓ 
ᓴᓇᓇᔭᖅᑐᒥᑦ ᐊᔪᖅᐸᑦ ᐅᕙᑦᑎᓐᓄᑦ 
ᑐᑭᓯᒋᐊᕈᓐᓇᑦᑎᐊᖅᑐᖅ 1−800 ᐊᑭᖃᓐᖏᑦᑐᖅ 
ᑕᐃᓐᓇ ᐅᖃᐅᓯᕆᓚᐅᕋᒐ ᐊᑐᕐᓗᒍ, ᐊᒻᒪᓗ 
ᐅᖃᖅᑎᑦᓯᔩ ᐅᖃᐅᑎᔪᒪᕙᕋ ᑖᓐᓇ 
ᒪᓕᒐᓕᐅᖅᑎᐅᖃᑎᒐ ᐅᓪᓗᒥ ᑲᑎᒫᓂᒃᑯᑦᑕ ᑖᒃᑯᐊ 
ᓈᓴᐅᑏᑦ ᐅᖃᐅᓯᕆᔭᒃᑲ 
ᑐᓂᔪᓐᓇᑦᑎᐊᕐᓂᐊᖅᑐᒋᓪᓗ. ᑐᑭᓯᓐᓂᖅᐸᖓ 
ᐃᑲᔪᖅᑕᐅᔪᓐᓇᑦᑎᐊᖅᑐᖅ ᓄᓇᓕᖕᒥ ᓇᓪᓕᐊᖕᓂᒃ 
ᑳᓐᑐᕌᒃᑐᒥᑦ ᐊᔪᕈᒥ ᐅᕙᒍᑦ ᑕᐃᓐᓇ ᐊᑭᓕᕐᓗᒍ 
ᐃᒡᓗᓕᕆᔨᕐᔪᐊᒃᑯᑎᒍᑦ ᑳᓐᑐᕌᒃᑎ ᑕᐃᑯᖓ 
ᓄᓇᓕᖕᒧᐊᖅᑎᓪᓗᒍ 
ᐱᓕᕆᖃᑎᒌᓪᓘᐊᖅᑕᕋᔭᖅᑕᕗᑦ ᑖᓐᓇ ᓇᖕᒥᓂᖅ 
ᐃᒡᓗᖃᖅᑐᖅ, ᖃᓄᖅ ᓴᓇᔨᒃᓴᒥᑦ ᐊᔪᕈᒥ ᑕᐃᑲᓂ 
ᓄᓇᓕᖓᓂᑦ. ᖁᔭᓐᓇᒦᒃ, ᐅᖃᖅᑎᑦᓯᔩ.  
 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ 
ᐱᕕᖃᕈᓐᓃᕐᒪᑦ. ᑲᔪᓯᓗᑕ. ᑲᑎᒪᔾᔪᑎᒃᓴᖅ 7. 
ᑎᑎᖅᑲᑎᒍᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᖃᒪᓂᑦᑐᐊᕐᒧᑦ, ᒥᔅᑕ ᒥᑭᓐᖑᐊᖅ.  
 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 
 

ᑎᑎᖅᑲᒃᑯᑦ ᐊᐱᖅᑯᑦ 001 - 4(3): 
ᐊᐅᓚᑕᐅᓂᖓ ᒪᓕᒃᑕᐅᑎᑕᐅᓂᖓᓗ 
ᐃᖅᑲᓇᐃᔭᖅᑎᑦ ᓇᓪᓕᐅᒃᑯᒫᖏᓐᓄᑦ 
ᒪᓕᒐᖅ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ̀ᓇᓪᓗᐊᕕᒃ, ᐅᖃᖅᑎᑦᓯᔩ. 
(ᑐᓵᔨᑎᒍᑦ) ᑖᒃᑯᐊ ᑎᑎᖅᑲᑎᒍᑦ ᐊᐱᖅᑯᑎᒃᑲ 

ᑐᕌᖅᑎᓐᓂᐊᖅᑕᒃᑲ ᐃᖅᑲᓇᐃᔭᖅᑏᑦ 
ᐊᑦᑕᕐᓇᔾᔭᐃᖅᑕᐅᓯᒪᓂᖏᓐᓄᑦ, 
ᐊᑭᓕᖅᓱᖅᑕᐅᓂᖏᓐᓄᓪᓗ ᑲᒪᓯᖏᑦᑕ 
ᒥᓂᔅᑕᖓᓐᓄᑦ.  
 
ᐅᖃᖅᑎ, ᓄᓇᕗᑦᒥ ᐃᖅᑲᓇᐃᔭᖅᑏᑦ 
ᐊᑦᑕᕐᓇᔾᔭᐃᖅᑕᐅᓯᒪᔭᕆᐊᖃᕐᓂᖓ ᐊᒃᓱᐊᓗᒃ 
ᐱᕐᔪᐊᖑᔪᖅ, ᐊᒻᒪᓗ ᑕᐃᒪᐃᑦᑑᓂᖓᓄᑦ ᐅᓇ 
ᐊᐱᖅᑯᑎᒋᔪᒪᔭᕋ.  
 
ᐅᖃᖅᑏ, ᑎᑎᖅᑲᑎᒍᑦ ᐊᐱᖅᑯᑎᒐ ᐅᓇ 
ᐃᓗᓕᖃᐅᑯᓘᔭᕐᒪᑦ ᐅᖃᓕᒫᖅᑕᐅᓯᒪᔪᑎᑐᑦ 
ᑎᑎᕋᖅᑕᐅᖃᓯᐅᔾᔭᐅᖁᔭᕋ ᑲᑎᒪᔾᔪᑎᕕᓂᕐᓄᑦ.  
 
1. ᑐᑭᖓ ᒪᓕᒡᓗᒍ ᐃᓚᖓᑦ 134 ᑕᕝᕙᓂ 

ᐃᖅᑲᓇᐃᔭᖅᑎᓄᑦ 
ᐊᑦᑕᕐᓇᖅᑐᒦᑦᑕᐃᓕᒋᐊᖃᕐᓂᕐᒧᑦ 
ᓇᓪᓕᐅᑯᒫᓂᒃ ᖃᐅᔨᓴᖅᑏᑦ ᒪᓕᒐᖓᓂ, 
ᑭᓲᓚᐅᖅᐸᑦ ᖃᐅᔨᓴᖅᑕᐅᓯᒪᔪᑦ ᑕᒪᒃᑯᐊ 
ᐃᖅᑲᓇᐃᔭᖅᑎᓄᑦ 
ᐊᑦᑕᕐᓇᖅᑐᒦᑦᑕᐃᓕᐅᒪᓂᕐᒧᑦ ᓇᑦᓕᐅᒃᑯᒫᓄᑦ 
ᐊᑯᕐᖓᓐᓂ ᔮᓐᓄᐊᕆ 1, 2013 ᐊᒻᒪᓗ ᒪᐃ 
31, 2015, ᓄᓇᓕᖓᓐᓂ ᖃᒪᓂᑦᑐᐊᑉ ᐊᒻᒪ 
ᒥᐊᑐᐹᓐᒥ ᐅᔭᕋᒃᓯᐅᕐᕕᐊᓂ?  

 
2. ᑐᑭᖓ ᒪᓕᒡᓗᒍ ᐃᓚᖓᑦ 135 ᑕᕝᕙᓂ 

ᐃᖅᑲᓇᐃᔭᖅᑏᑦ ᐊᑦᑕᕐᓇᖅᑐᒦᒋᐊᖃᖏᓐᓂᕐᒧᑦ 
ᐊᒻᒪ ᓇᓪᓕᐅᒃᑯᒫᑖᕕᒋᖃᑦᑕᖅᑕᖏᓐᓄᑦ 
ᒪᓕᒐᖓᓂ, ᐊᑯᕐᖓᓐᓂ ᔭᓐᓄᐊᕆ 1, 2013 
ᐊᒻᒪ ᒪᐃ 31, 2015, ᓄᓇᓕᖓᓐᓂ 
ᖃᒪᓂᑐᐊᑉ ᐊᒻᒪ ᒥᐊᑐᐹᓐᒥ ᐅᔭᕋᒃᓯᐅᕐᕕᐊᓂ?    

 
3. ᑐᑭᖓ ᒪᓕᒡᓗᒍ ᐃᓚᖓᑦ 141 ᑕᕝᕙᓂ 

ᐃᖅᑲᓇᐃᔭᖅᑏᑦ 
ᓇᓪᓕᐅᒃᑯᒫᖅᑕᕐᕕᒋᖃᑕᖅᑕᖓᑕ ᒪᓕᒐᖓᓂ, 
ᐊᑭᓕᖅᑕᐅᔭᕆᐊᖃᖅᑐᑦ ᐊᑭᓕᖅᑕᐅᓚᐅᖅᐸᑦ 
ᐊᑯᕐᖓᓐᓂ ᔮᓐᓄᐊᕆ 1, 2013 ᐊᒻᒪ ᒪᐃ 31, 
2015,  ᑖᒃᑯᐊ ᓄᓇᖓᓃᑦᑐᑦ ᖃᒪᓂᑐᐊᑉ 
ᐊᒻᒪ ᐊᒻᒪ ᒥᐊᑐᐹᓐᒥ ᐅᔭᕋᒃᓯᐅᕐᕕᐊᓂ?    

 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑖᓐᓇ ᐊᐱᖅᑯᑖ 
ᑕᑭᔪᐊᓘᖕᒪᑦ ᓂᐱᓕᐅᖅᑕᐅᓯᒪᔪᑎᑐᑦ 
ᑲᑎᒪᔾᔪᑎᕕᓂᕐᓄᑦ ᐃᓕᔭᐅᖁᖕᒪᒍ, ᐊᖏᖅᐱᓰ?  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  
 



ᐊᐃᑉᐱᖅ, ᔫᓂ 2, 2015  ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ     34 
 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑎᒍᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐊᕐᕕᐊᓄᑦ, ᒥᔅᑕ ᓴᕕᑲᑖᖅ.  
 

ᑎᑎᖅᑲᒃᑯᑦ ᐊᐱᖅᑯᑦ 002 - 4(3): 
ᑮᓇᐅᔭᖃᐅᑎᖃᕐᕕᒃ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᑦ 
ᑮᓇᐅᔭᖅᑐᕈᑎᒥᓂᖏᑦ 
ᖃᓄᐃᓕᐅᖃᑦᑕᕐᓂᖏᓪᓗ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ 
ᑎᑎᖅᑲᑎᒍᑦ ᐊᐱᖅᑯᑎᒐ ᐅᓪᓗᒥ 
ᑐᕌᖅᑎᓐᓂᐊᖅᑕᕋ ᐱᕙᓪᓕᐊᔪᓕᕆᔨᒃᑯᑦ, 
ᐃᖏᕐᕋᔪᑎᓕᕆᔨᒃᑯᓪᓗ ᒥᓂᔅᑕᖓᓐᓄᑦ.  
 

ᐅᖃᖅᑏ, ᓄᓇᕗᑦ ᒐᕙᒪᒃᑯᑦ ᐅᖃᖅᓯᒪᔪᑦ 
ᓯᕗᓪᓕᐅᔨᓯᒪᓂᕋᖅᑐᑎᒃ ᖃᐅᔨᓴᐃᓂᐊᕐᓂᖅ 
ᑕᐃᒃᑯᓂᖓ ᖃᑦᑎ ᒥᓕᐊᕌᓗᓐᓂᒃ ᐊᕐᕌᒍᑕᒫᑦ 
ᐊᑐᖅᑕᐅᖃᑦᑕᖅᑐᑦ ᑮᓇᐅᔭᑦ ᑐᓐᓂᖅᑯᑎᓄᑦ 
ᐃᑲᔫᑎᓄᓪᓗ. ᑖᒃᑯᐊ ᑎᑎᖅᑲᑎᒍᑦ 
ᐊᐱᖅᑯᑎᒋᔭᐅᓚᐅᖅᑐᑦ ᑭᐅᔪᑎᖏᑦᑎᒍᑦ ᑕᒪᓐᓇ 
ᓴᖅᑭᖅᑐᓐᓇᖅᓯᓚᐅᖅᑐᑦ.  
 

ᐅᖃᖅᑎ, ᐅᑯᐊ ᑎᑎᖅᑲᑎᒍᑦ ᐊᐱᖅᑯᑎᒃᑲ 
ᐃᓗᓕᖃᐅᑯᓘᔭᕐᒪᑕ ᓂᐱᓕᐅᖅᑕᐅᓯᒪᔪᑎᑐᑦ 
ᑎᑎᕋᖅᑕᐅᖃᓯᐅᔭᐅᖁᔭᒃᑲ ᑲᑎᒪᔾᔪᑎᕕᓂᕐᓄᑦ.  
 

ᓯᕗᕐᖓᓂ ᐅᖃᐅᓯᒃᓴᖅ: 
 

ᓄᓇᕗᑦ ᒐᕙᒪᒃᑯᑦ 2012-2013 (ᑎᑎᖅᑲᑦ 
ᓴᖅᑭᑕᐅᓂᖏᑦ 34-4(1) ᐊᒻᒪ 2013-2014 
ᓴᖅᑭᑕᐅᓂᖏᑦ 44-4(2) ᐊᕐᕌᒍᑕᒫᖅᓯᐅᑏᑦ 
ᐅᓂᒃᑳᖏᑦ ᑮᓇᐅᔭᑦ ᑐᓐᓂᕐᕈᓯᐊᑦ ᐃᑲᔫᓯᐊᓂᒡᓗ 
ᐅᓂᒃᑲᐅᓯᖃᖃᑦᑕᖅᐳᑦ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔾᔪᑎᓕᕆᔨᒃᑯᓪᓗ ᑮᓇᐅᔭᖃᐅᑎᖃᕐᕕᒃ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᑦ ᐊᑐᖅᑕᐅᓪᓗᑎᒃ. 
ᑖᒃᑯᓇᓐᖓᑦ ᑮᓇᐅᔭᖅᑖᕈᓐᓇᖅᑐᑦ “ᓄᓇᓕᖕᓂ 
ᒐᕙᒪᐃᑦ,” “ᑮᓇᐅᔭᓕᐅᕋᓱᐊᖅᑎᐅᓐᖏᑦᑐᑦ 
ᑎᒥᓐᖑᖅᑎᑕᐅᓯᒪᔪᑦ” ᐅᕝᕙᓘᓐᓃᑦ “ᐱᓯᓂᓰᑦ.” ᔫᓂ 
1, 2015−ᒥ, ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔾᔪᑎᓕᕆᔨᒃᑯᓪᓗ ᑮᓇᐅᔭᖃᐅᑎᖃᕐᕕᒃ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᖁᑎᖏᑦᑕ 
ᐊᑐᐊᒐᖓᑦ ᑕᖅᑲᒃᑯᓄᖓ ᑕᑯᒃᓴᕈᖅᑎᑕᐅᓯᒪᔪᑦ 
ᖃᕆᓴᐅᔭᐅᒃᑯᑦ ᐃᑭᐊᖅᑭᕕᖓᒍᑦ, ᑐᕌᕈᑖ: 
(http://www.gov.nu.ca/sites/default/files/st
rategic_investments_program_policy.pdf  
ᐊᒻᒪ 
http://gov.nu.ca/sites/default/files/files/SI
P_Policy_eng.pdf) ᓇᓗᓇᐃᖅᓯᓯᒪᔪᖅ ᑖᓐᓇ 
ᐊᑐᐊᒐᖅ ᐃᓱᓕᓚᐅᕐᒪᑦ ᒫᔾᔨ 31, 2011−ᒥ. 
 

1. ᔫᓂ 2, 2015−ᒥ, ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔾᔪᑎᓕᕆᔨᒃᑯᓪᓗ ᑮᓇᐅᔭᖃᐅᑎᖃᕐᕕᒃ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᖁᑎᖏᑦᑕ 
ᐊᑐᐊᒐᖓᑦ ᖃᖓ ᐅᓪᓗᕐᒥ 
ᐃᓱᓕᕝᕕᒃᓴᖃᕐᓂᐊᖅᐸ? 

 

2. ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ 
ᑮᓇᐅᔭᖃᐅᑎᖃᕐᕕᒃ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᖁᑎᖏᑦᑕ 
ᐊᑐᐊᒐᖓᑦ ᓇᓕᐊᒃᑯᑦ ᖃᕆᓴᐅᔭᒃᑯᑦ 
ᑐᕌᕈᑎᖏᑎᒍᑦ ᑕᑯᔪᓐᓇᖅᐱᑎᒍ? 

 

3. ᐱᔾᔪᑎᒋᓪᓗᒍ ᑐᓐᓂᕐᕈᓯᐊᑦ ᐃᑲᔫᓯᐊᓪᓗ 
“ᐱᓯᓂᓯᓄᑦ” ᑐᕌᖅᑎᑕᐅᖃᑦᑕᖅᑐᑦ 
ᑮᓇᐅᔭᖃᐅᑎᖃᕐᕕᒃ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᖁᑎᒍᑦ 2012-
2013 ᐊᒻᒪ 2013-2014 ᐊᕐᕌᒍᖏᓐᓂ, 
ᐊᑐᕐᓗᒋᑦ ᑎᑎᖅᑲᑦ ᓴᖅᑭᑕᐅᓂᖏᑦ 34-4(1) 
ᐊᒻᒪ 44-4(2), 

 

a. ᖃᓄᐃᑦᑐᓂᒃ ᑐᓐᓂᕐᕈᓯᐊᑦ 
ᐃᑲᔫᓯᐊᑎᒍᓪᓗ ᐊᑭᓕᖅᓯᓚᐅᖅᐱᓯ 
ᓄᓇᕗᒻᒥ ᕿᑐᕐᖏᐅᖅᑐᒃᓴᓕᐊᑦ 
ᑮᓇᐅᔭᖁᑎᖏᑦᑎᒍᑦ? 

 

b. ᖃᓄᐃᑦᑐᓂᒃ ᑐᓐᓂᕐᕈᓯᐊᑦ 
ᐃᑲᔫᓯᐊᑎᒍᓪᓗ ᐊᑭᓕᖅᓯᓚᐅᖅᐱᓯ 
ᓄᓇᕗᒻᒥ ᑮᓇᐅᔭᖃᐅᑎᖃᕐᕕᒃ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᖁᑎ
ᖏᑦᑕ ᐊᑐᐊᒐᖓᑎᒍᑦ? 

 

c. “ᑮᓇᐅᔭᖃᖅᑎᑕᐅᔪᓐᓇᖅᑐᑦ 
ᐱᓕᕆᐊᑦ” ᐅᖃᐅᓯᖅᑕᖏᑦ 
ᑐᑭᒧᐊᒍᑏᑦ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᑦ 
ᑮᓇᐅᔭᑦ (ᐅᐃᒍᖓ A) ᐊᒻᒪ 
ᑐᑭᒧᐊᕈᑏᑦ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᑦ 
ᐱᓕᕆᐊᓐᖑᖅᑎᑕᐅᓯᒪᔪᑦ − 
ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔾᔪᑎᓕᕆᔨᒃᑯᓪᓗ 
ᑮᓇᐅᔭᖃᐅᑎᖃᕐᕕᒃ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᖁᑎ
ᖏᑦᑕ − ᓄᓇᕗᒻᒥ 
ᑮᓇᐅᔭᓕᐅᕋᓱᐊᕈᑏᑦ ᑮᓇᐅᔭᖁᑎᖏᑦ 
(ᐅᐃᒍᖓ B), ᑭᓱᓂᒃ 
ᐱᔾᔪᑎᖃᖅᖢᑎᒃ 
ᑐᓐᓂᕐᕈᓯᐊᖅᑖᖅᑎᑕᐅᓚᐅᖅᐸᑦ 
“ᐱᓯᓂᓰᑦ” 2012-2013 ᐊᒻᒪ 2013-
2014 ᐊᕐᕌᒍᖏᓐᓂ? 

d. “ᐱᓕᕆᐊᓐᖑᖅᑎᑕᐅᓯᒪᔪᑦ 

ᓇᐅᑦᑎᖅᓱᖅᑕᐅᓂᖏᑦ 
ᖃᐅᔨᓴᖅᑕᐅᓂᖏᑕᓗ” ᑐᑭᖓ 
ᐊᑐᕐᓗᒍ, ᑐᑭᒧᐊᒍᑏᑦ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᑦ 
ᑮᓇᐅᔭᑦ (ᐅᐃᒍᖓ A) ᐊᒻᒪ 
ᑐᑭᒧᐊᕈᑏᑦ 
ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᑦ 
ᐱᓕᕆᐊᓐᖑᖅᑎᑕᐅᓯᒪᔪᑦ − 
ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ 
ᑮᓇᐅᔭᓕᐅᕋᓱᐊᕈᑏᑦ ᑮᓇᐅᔭᖁᑎᖏᑦ 
(ᐅᐃᒍᖓ B), ᑐᓐᓂᕐᕈᑏᑦ ᐊᑐᓂ 
“ᐱᓯᓂᓯᓄᑦ ᑐᓐᓂᖅᑯᑏᑦ 
ᖃᓄᐃᑦᑐᓂᒃ ᓴᖅᑭᑦᑎᔾᔪᑕᐅᓚᐅᖅᐸᑦ 
2012-2013 ᐊᒻᒪ 2013-2014 
ᐊᕐᕌᒍᖏᓐᓂ? 
 

4. ᑐᑭᒧᐊᒍᑏᑦ ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᑦ 
ᑮᓇᐅᔭᑦ ᐊᑐᐊᒐᖓᑦ ᐊᖅᑯᑕᐅᓪᓗᓂ 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ 
ᒥᓂᔅᑕᖓᑦ “ᐊᕐᕌᒍᑕᒫᖅ ᒪᓕᒐᓕᐅᕐᕕᖕᒧᑦ 
ᓴᖅᑭᑦᑎᖃᑦᑕᕐᓂᐊᖅᐳᖅ ᓇᐃᒡᓕᑎᖅᓯᒪᔪᓂᒃ 
ᑮᓇᐅᔭᑦ ᑐᓂᕐᕈᑏᑦ 
ᓇᓗᓇᐃᖅᑐᖅᓯᒪᔪᖁᑎᖏᓐᓂᒃ, 
ᓇᓗᓇᐃᖅᓯᒪᓗᒋᑦ ᐊᑐᓂ ᑐᓐᓂᕐᕈᑕᐅᔪᕕᓃᑦ 
ᓇᓕᐊᒃᑯᑦ, ᑭᓇ ᑐᓂᔭᐅᓚᐅᕐᒪᖔᖓ ᐊᒻᒪ 
ᓇᓕᐊᒃ ᓄᓇᓕᒃ.”  ᔫᓂ 2, 2015−ᒥ, 
ᖃᓄᐃᓕᖓᓕᖅᐸᑦ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔾᔪᑎᓕᕆᔨᒃᑯᓪᓗ ᒥᓂᔅᑕᖓᑦᑕ 
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᖏᑦ 2012-
13−ᒥ ᐊᒻᒪ 2013-14 ᐊᕐᕌᒍᖏᓐᓂ ᐊᑐᕐᓗᒍ 
ᑐᑭᒧᐊᒍᑏᑦ ᕿᑐᕐᖏᐅᖅᑐᒃᓴᓕᐊᕆᔭᐅᓯᒪᔪᑦ 
ᑮᓇᐅᔭᑦ ᐊᑐᐊᒐᖓᑦ? 

 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. (ᑐᓴᔨᑎᒍᑦ) ᑖᓐᓇ 
ᑎᑎᕋᖅᑕᐅᖃᓯᐅᔾᔭᐅᖁᖕᒪᒋᑦ ᑎᑎᕋᖅᑕᖏᑦ, 
ᐊᖏᖅᐱᓰ?  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  
 
ᐅᖃᖅᑎ (ᑐᓵᔨᑎᒍᑦ): ᐊᖏᖃᑎᒌᒃᑐᖃᕐᒪᑦ. 
ᑎᑎᖅᑲᑎᒍᑦ ᐊᐱᖅᑯᑏᑦ. (ᑐᓵᔨᓐᖏᒎᕈᓐᓃᖅᑐᖅ) 
ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ, ᒥᓯᔅ 
ᐊᕐᓇᒃᑲᖅ.  
 

ᑎᑎᖅᑲᒃᑯᑦ ᐊᐱᖅᑯᑦ 003 – 4(3): 
ᐊᐅᓚᑕᐅᓂᖓ ᒪᓕᒃᑕᐅᑎᑕᐅᓂᖓᓗ 
ᑕᕝᕚᑭᑦ ᑖᒃᓯᔭᖅᑕᐅᓂᖏᓐᓄᑦ ᒪᓕᒐᖅ 
(ᐊᕐᓇᒃᑲᖅ) 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ 
ᑎᑎᖅᑲᑎᒍᑦ ᐊᐱᖅᑯᑎᒐ ᑐᕌᖅᑎᓐᓂᐊᖅᑕᕋ 
ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓄᑦ.  
 
ᐅᖃᖅᑎ, ᑕᒪᑐᒪᓂ ᐊᕐᕌᒍᒥ, ᒪᓕᒐᓕᐅᖅᑏᑦ 
ᐊᖏᖅᓯᓚᐅᖅᑐᑦ ᑕᕝᕚᑭᑦ ᑖᒃᓰᔭᖅᑕᐅᓂᖏᓐᓄᑦ 
ᒪᓕᒐᖅ ᐋᖅᑭᒋᐊᕈᑎᒃᓴᖏᓐᓂᑦ. ᑕᐃᔅᓱᒪᓂ 
ᒪᓕᒐᓕᐅᖅᑏᑦ ᐊᑐᓕᖁᔭᓕᐅᓚᐅᖅᓯᒪᔪᑦ 
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓂ ᒪᓕᒐᓕᐅᕐᕕᒻᒧᑦ 
ᓴᖅᑭᑦᑎᖃᑦᑕᖁᔨᓪᓗᑎᒃ ᑐᑭᓯᐅᒪᓂᐊᕐᒪᑕ ᖃᓄᖅ 
ᑖᓐᓇ ᐊᐅᓚᑕᐅᒻᒪᖔᖅ. ᐊᕐᕌᒍᑕᒫᖅᓯᐅᑎᓂᒃ 
ᐅᓂᒃᑳᓂᒃ ᑕᑯᓚᐅᓐᖏᓐᓇᒪ ᐅᑯᐊ ᐊᓯᖏᑦᑎᒍᑦ 
ᑐᓴᐅᒪᔪᑏᑦ ᐱᔪᓐᓇᖅᑕᕗᑦ. 
 
ᐅᖃᖅᑏ, ᐅᑯᐊ ᑎᑎᖅᑲᑎᒍᑦ ᐊᐱᖅᑯᑎᒃᑲ 
ᐃᓗᓕᖃᐅᑯᓘᔭᕐᒪᑕ, ᓂᐱᓕᐅᖅᑕᐅᓯᒪᔪᑎᑐᑦ 
ᑎᑎᕋᖅᑕᐅᖃᓯᐅᑎᖁᔭᒃᑲ ᑲᑎᒪᔾᔪᑎᕕᓂᕐᓄᑦ.  
 
1. ᐊᒡᒍᖅᑐᖅᓯᒪᓪᓗᒋᑦ ᖃᓄᐃᑦᑑᓂᖏᑎᒍᑦ 

ᐊᒻᒪᓗ ᓄᓇᓕᒃᑎᒍᑦ, ᖃᓄᖅ ᐅᓄᖅᑎᒋᔪᓂᒃ 
ᑕᕝᕚᑭᓂᒃ ᓂᐅᕐᕈᑎᖃᓚᐅᖅᐸᑦ ᓄᓇᕗᒥ 
ᑕᐃᒃᑯᐊ ᐊᑎᓕᐅᖃᑕᐅᓯᒪᔪᑦ 
ᓂᐅᕐᕈᑎᖃᕈᓐᓇᖅᑐᑦ ᑕᕝᕚᑭᒥᒃ ᓂᐅᕕᕐᕕᐅᔪᑦ 
ᑮᓇᐅᔭᓕᕆᓐᓇᐅᑉ ᐊᕐᕌᒍᖏᓐᓂ 2012-13, 
2013-14, ᐊᒻᒪᓗ 2014-15? 
 

2. ᐊᒡᒍᖅᑐᖅᓯᒪᓪᓗᒋᑦ ᖃᓄᐃᑦᑑᓂᖏᑎᒍᑦ 
ᐊᒻᒪᓗ ᓄᓇᓕᒃᑎᒍᑦ, ᖃᑦᓯᑖᓚᒥᒃ ᑕᕝᕚᑮᑦ 
ᑖᒃᓯᔭᖅᑕᐅᔾᔪᑎᖏᓐᓂᒃ ᓄᐊᑦᑎᒪᐅᖅᐸᑦ 
ᓄᓇᕗᑦ ᒐᕙᒪᒃᑯᖏᑦ ᐃᓗᐊᓂ 2012-13, 
2013-14, ᐊᒻᒪᓗ 2014-15 
ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ? 

 
3. ᖃᔅᓯ ᐳᓴᓐᖓᓂᒃ ᑕᕝᕚᑮᑦ 

ᑖᒃᓯᔭᖅᑕᐅᔾᔪᑎᖏᑎᒍᑦ ᑮᓇᐅᔭᓂᒃ 
ᐱᕈᖅᓴᐃᓚᐅᖅᐸᑦ ᐊᕐᕌᒍᖏᓐᓂ 2012-13, 
2013-14, ᐊᒻᒪᓗ 2014-15 ᑐᓂᓯᓚᐅᖅᐸᑦ 
ᓯᒡᒐᓕᐊᒧᑦ ᓄᖅᑲᕋᓱᐊᕐᓂᕐᒧᑦ ᐊᒻᒪᓗ 
ᓄᖅᑲᖅᑎᑦᓯᒐᓱᐊᕐᓂᕐᒧᑦ ᐱᓕᕆᔾᔪᑎᒃᓴᓄᑦ? 

 
4. ᐊᑐᕐᓗᒍ ᑐᑭᖓ ᐃᓗᐊᓂ ᐃᓚᖓᑦ 5 ᑕᕝᕚᑮᑦ 

ᑖᒃᓯᔭᖅᑕᐅᓂᖏᓐᓄᑦ ᒪᓕᒐᖓᓂ, 
ᐊᒡᒍᖅᑐᖅᓯᒪᓗᒋᑦ ᓄᓇᓕᒃᑎᒍᑦ, ᖃᔅᓯᓂᒃ 
ᑎᑭᓴᐃᔪᓐᓇᐅᑎᓂᒃ  

ᐱᔪᓐᓇᐅᑎᓂᒃ ᑐᓂᓯᓯᒪᓚᐅᖅᐸᑦ ᐃᓗᐊᓂ  
2012-13, 2013-14, ᐊᒻᒪᓗ 2014-15 
ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ? 

 
5. ᐊᑐᕐᓗᒍ ᑐᑭᖓ ᐃᓗᐊᓂ ᐃᓚᖓᑦ 7 ᑕᕝᕚᑮᑦ 

ᑖᒃᓯᔭᖅᑕᐅᓂᖏᓐᓄᑦ ᒪᓕᒐᖓᓂ, 
ᐊᒡᒍᖅᑐᖅᓯᒪᓗᒋᑦ ᓄᓇᓕᒃᑎᒍᑦ, ᖃᓄᐃᑦᑐᓂᒃ 
ᖃᐅᔨᓚᐅᖅᐸᑦ ᖃᐅᔨᓴᐃᓚᐅᖅᑎᓪᓗᒋᑦ 
ᐅᑯᓇᓂ 2012-13, 2013-14, ᐊᒻᒪᓗ 2014-
15 ᑮᓇᐅᔭᓕᕆᓐᓇᐅᑉ ᐊᕐᕌᒍᖏᓐᓂ? 
 

6. ᑎᑭᓪᓗᒍ ᔫᓂ 1, 2015, ᐊᑐᕐᓗᒍ ᑐᑭᖓ 
ᐃᓗᐊᓂ ᐃᓚᖓᑦ 22 ᑕᕝᕚᑮᑦ 
ᑖᒃᓯᔭᖅᑕᐅᓂᖏᓐᓄᑦ ᒪᓕᒐᖓᓂ, 
ᐊᒡᒍᖅᑐᖅᓯᒪᓗᒋᑦ ᓄᓇᓕᒃᑎᒍᑦ, ᓇᓕᐊᒃ 
ᑎᒥᐅᔪᑦ ᐊᑎᓕᐅᖃᑕᐅᓯᒪᕙᑦ ᑕᕝᕚᑭᓂᒃ 
ᓂᐅᕐᕈᑎᖃᕈᓐᓇᖅᑐᑦ ᓂᐅᕕᕐᕕᐅᔪᑦ? 

 
7. ᐊᑐᕐᓗᒍ ᑐᑭᖓ ᐃᓗᐊᓂ ᐃᓚᖓᑦ 22.1 

ᑕᕝᕚᑮᑦ ᑖᒃᓯᔭᖅᑕᐅᓂᖏᓐᓄᑦ ᒪᓕᒐᖓᓂ, 
ᖃᔅᓯᑦ  ᐋᒡᒑᖅᑕᐅᓚᐅᖅᐸᑦ ᑮᓇᐅᔭᓕᕆᓐᓇᐅᑉ 
ᐊᕐᕌᒍᖏᓐᓂ 2012-13, 2013-14, ᐊᒻᒪᓗ 
2014-15? 

 
8. ᐊᑐᕐᓗᒍ ᑐᑭᖓ ᐃᓗᐊᓂ ᐃᓚᖓᑦ 22.1 

ᑕᕝᕚᑮᑦ ᑖᒃᓯᔭᖅᑕᐅᓂᖏᓐᓄᑦ ᒪᓕᒐᖓᓂ, 
ᑭᓱᒧᑦ ᐱᔾᔪᑎᖃᖅᖢᑎᒃ ᐊᑐᓂ 
ᐊᖏᖅᑕᐅᓚᐅᓐᖏᓚᑦ ᑮᓇᐅᔭᓕᕆᓐᓇᐅᑉ 
ᐊᕐᕌᒍᖏᓐᓂ 2012-13, 2013-14, ᐊᒻᒪᓗ 
2014-15? 

 
9. ᐊᑐᕐᓗᒍ ᑐᑭᖓ ᐃᓗᐊᓂ ᐃᓚᖓᑦ 22.2 

ᑕᕝᕚᑮᑦ ᑖᒃᓯᔭᖅᑕᐅᓂᖏᓐᓄᑦ ᒪᓕᒐᖓᓂ, 
ᖃᔅᓯᑦ ᓄᖅᑲᖅᑎᑕᐅᑦᑎᐊᒻᒪᕆᓚᐅᖅᐸᑦ 
ᐅᕝᕙᓘᓐᓃᑦ ᓄᖅᑲᖅᑎᑕᐅᑲᐃᓐᓇᓚᐅᖅᐸᑦ 
ᐱᔪᓐᓇᐅᑎᑦ ᐃᓗᐊᓂ ᑮᓇᐅᔭᓕᕆᓐᓇᐅᑉ 
ᐊᕐᕌᒍᖏᓐᓂ 2012-13, 2013-14, ᐊᒻᒪᓗ 
2014-15? 

 
10. ᐊᑐᕐᓗᒍ ᑐᑭᖓ ᐃᓗᐊᓂ ᐃᓚᖓᑦ 22.2 

ᑕᕝᕚᑮᑦ ᑖᒃᓯᔭᖅᑕᐅᓂᖏᓐᓄᑦ ᒪᓕᒐᖓᓂ, 
ᑭᓱᓂᒃ ᐱᔾᔪᑎᖃᖅᖢᑎᒃ ᐊᑐᓂ 
ᓄᖅᑲᖅᑎᑕᐅᑦᑎᐊᒻᒪᕆᓚᐅᖅᐸᑦ ᐅᕝᕙᓘᓐᓂᑦ 
ᓄᖅᑲᖅᑎᑕᐅᑲᐃᓐᓇᓚᐅᖅᐸᑦ ᐱᔪᓐᓇᐅᑎᖏᑦ 
ᐃᓗᐊᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᖏᑕ 
2012-13, 2013-14, ᐊᒻᒪᓗ 2014-15? 

 

11. ᐊᑐᕐᓗᒍ ᑐᑭᖓ ᐃᓗᐊᓂ ᐃᓚᖏᑦ 23, 23.1, 
23.2, 24, ᐊᒻᒪᓗ 25 ᑕᕝᕚᑮᑦ 
ᑖᒃᓯᔭᖅᑕᐅᓂᖏᓐᓄᑦ ᒪᓕᒐᖓᓂ, ᖃᓄᐃᑦᑐᑦ 
ᓯᖁᒥᑦᑎᓂᕋᖅᑕᐅᔪᑦ ᐊᒻᒪᓗ ᓱᒋᐊᕈᑎᑦ 
ᖃᐅᔨᓴᖅᑕᐅᓚᐅᖅᐸᑦ ᐊᒻᒪᓗ 
ᐃᖅᑲᖅᑐᖅᑕᐅᓚᐅᖅᖢᑎᒃ 
ᓱᒋᐊᖅᑕᐅᔾᔪᑎᖃᓚᐅᖅᐸᑦ ᐃᓗᐊᓂ 
ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 2012-13, 
2013-14, ᐊᒻᒪᓗ 2014-15? 

 
12. ᖃᓄᐃᓕᔭᐅᓚᐅᖅᐸᑦ ᐊᑐᓂ ᐅᖃᐅᑕᐅᓯᒪᔪᑦ 

ᐊᐱᖅᑯᑕᐅᓪᓗᑎᒃ ᐃᓗᐊᓂ ᐊᐱᖅᑯᑎᐅᑉ 
#10? 

 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑖᓐᓇ 
ᓂᐱᓕᐅᖅᓯᒪᔪᑎᒍᑦ ᑎᑎᕋᖅᑕᐅᖃᓯᐅᔾᔨᖁᔨᖕᒪᑦ 
ᐊᖏᖅᐱᓰ?  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  
 
ᐅᖃᖅᑎ: ᑎᑎᖅᑲᑎᒍᑦ ᐊᐱᖅᑯᑏᑦ. (ᑐᓵᔨᑎᒍᑦ) 
ᐃᖃᓗᐃᑦ ᑕᓯᓗᒃ, ᒥᔅ ᕼᐃᒃᔅ. 
 
ᑎᑎᖅᑲᒃᑯᑦ ᐊᐱᖅᑯᑦ 004 - 4(3): 

ᐊᑭᓕᐅᑕᐅᖃᑦᑕᖅᑐᑦ 
ᓂᐅᕕᕐᕕᐅᖃᑦᑕᓂᕐᒧᑦ ᐊᖏᕈᑕᐅᓯᒪᔪᓂ 
(Hᐃᒃᔅ) 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ 
ᑎᑎᖅᑲᑎᒍᑦ ᐊᐱᖅᑯᑎᒐ ᐅᓪᓗᒥ 
ᑐᕌᖅᑎᓐᓂᐊᖅᑕᕋ ᓄᓇᓕᖕᓂ ᒐᕙᒪᒃᑯᓐᓂᓪᓗ 
ᐱᔨᑦᑎᖅᑏᑦ ᒥᓂᔅᑕᖓᓐᓄᑦ.  
 

ᐅᖃᖅᑎ, ᒐᕙᒪᒃᑯᑦ ᑳᑦᑐᓛᒃᓯᖃᑦᑕᕐᓂᖓ ᑕᖅᑲᐅᖓ 
ᓴᖅᑭᔮᑦᑎᐊᕆᐊᖃᕐᓂᖓ ᐱᔾᔪᑎᒋᓪᓗᒍ, ᐅᓪᓗᒥ 
ᐊᐱᖅᑯᑎᒋᓂᐊᖅᑕᕋ.  
 

ᐅᖃᖅᑎ, ᐅᓇ ᐊᐱᖅᑯᑎᒋᓂᐊᖅᑕᕋ 
ᐃᓗᓕᖃᐅᑯᓘᔭᕐᒪᑦ ᓂᐱᓕᐅᖅᓯᒪᔪᑎᑐᑦ 
ᑎᑎᕋᖅᑕᐅᖃᓯᐅᔾᔭᐅᖁᔭᒃᑲ ᑲᑎᒪᔾᔪᑎᕕᓂᕐᓄᑦ.  
 

1. ᐊᕕᒃᑐᖅᓯᒪᔪᑎᒍᑦ, ᑕᒪᒃᑯᐊ ᒐᕙᒪᒃᑯᑦ 
ᑎᒥᖁᑎᖏᑦ, ᓄᓇᕗᒥ ᑯᐊᐳᕆᓴᐅᔪᑦ ᐊᒻᒪ 
ᓂᐅᕕᕐᕕᐅᖃᑦᑕᖅᑐᑦ, ᑮᓇᐅᔭᐃᑦ ᐊᕐᕌᒍᖏᓐᓂ 
2012-13, 2013-14, ᐊᒻᒪ 2014-15 
ᐊᕐᕌᒍᖏᓐᓂ ᑕᒫᓂ ᐊᖏᐅᑕᐅᓯᒪᔪᑦ 
ᓴᖅᑭᓚᐅᖅᑐᑦ ᑕᒫᓂ ᓯᕗᓂᐊᓂᓘᓐᓃᑦ 
ᔮᓐᓄᐊᕆ 1, 2010?  

2. ᑕᒪᓐᓇ ᑭᓱᒥᒃ ᐱᔾᔪᑎᖃᖅᐸᑦ 
ᐅᖃᐅᓯᕆᔭᐅᓯᒪᔪᑦ ᐊᐱᖅᑯᑦ ᓈᓴᐅᑎᓕᒃ 1?  
 

3. ᓇᓪᓕᖏᑦ ᑕᒪᒃᑯᐊ ᓂᐅᕕᕐᕕᐅᖃᑕᖅᑐᑦ 
ᐅᕙᓪᓘᓐᓃᑦ ᐃᖅᑲᓇᐃᔭᖅᑎᐅᔪᑦ 
ᖃᐅᔨᒃᑲᖅᑕᐅᓚᐅᖅᐸᑦ ᓂᐅᕕᕐᕕᐅᖃᑦᑕᖅᑐᓄᑦ 
ᐊᑭᓕᐅᑕᐅᖃᑕᖅᑐᓄᑦ ᒐᕙᒪᖓᑕ ᓄᓇᕗᑦ 
ᐱᓕᕆᕕᖏᓐᓂ, ᒐᕙᒪᒃᑯᑦ ᑎᒥᖁᑎᖏᑦ 
ᐅᕙᓪᓘᓐᓃᑦ ᓄᓇᕗᒥ ᑯᐊᐳᕆᓴᐅᔪᑦ 
ᐊᕐᕌᒍᖏᓐᓂ 2012-13, 2013-14, ᐊᒻᒪ 
2014-15 ᒪᓕᒃᖢᒋᑦ ᐊᖏᐅᑕᐅᓯᒪᔪᑦ ᑕᒪᒃᑯᐊ 
ᐃᖅᑲᓇᐃᔭᖅᑎᐅᓚᐅᖅᑐᑦ ᓄᓇᕗᑦ ᒐᕙᒪᖓᓂ 
ᑕᒫᓂ ᓯᕗᓂᐊᓂᓘᓐᓃᑦ ᔮᓐᓄᐊᕆ 1, 2012?  
 

4. ᖃᓄᐃᑐᓂᒃ ᐊᑐᐊᒐᖃᖃᑦ, ᒪᓕᒐᖃᖅᐸᑦ, 
ᒪᓕᒃᑕᐅᔭᕆᐊᓕᖕᓂᒃ ᐅᕙᓪᓘᓐᓃᑦ 
ᑎᑎᖅᑲᑎᒎᖅᑐᓂᒃ ᐊᖏᖅᑕᐅᓯᒪᔪᓂᒃ 
ᓇᓪᓕᐊᖕᓄᑐᐃᓐᓇᖅ ᓯᕗᓕᖅᑏᑦ 
ᑲᑎᒪᔨᖏᓐᓄᑦ ᓄᓇᕗᒥ ᐅᕙᓪᓘᓐᓃᑦ 
ᑮᓇᐅᔭᓂᒃ ᐊᐅᓚᑦᓯᓂᕐᒧᑦ ᑲᑎᒪᔨᖏᓐᓄᑦ 
ᐱᔾᔪᑎᒋᑦᓗᒋᑦ ᑕᒪᒃᑯᐊ ᑳᓐᑐᕌᒃᑕᐅᖃᑦᑕᖅᑐᑦ 
ᐅᕙᓪᓘᓐᓂᑦ ᐊᑭᓕᖅᑐᖅᑕᐅᖃᑦᑕᖅᑐᑦ ᑕᒪᒃᑯᐊ  
ᒪᓕᒃᖢᒋᑦ ᐊᖏᐅᑕᐅᓯᒪᔪᑦ ᑖᒃᑯᓄᖓ ᓄᓇᕗᑦ 
ᒐᕙᒪᖏᑕ ᐱᓕᕆᕕᖏᓐᓄᑦ, ᒐᕙᒪᒃᑯᑦ 
ᑎᒥᖁᑎᖏᓐᓄᑦ ᐅᕙᓪᓘᓐᓃᑦ ᓄᓇᕗᒥ 
ᑯᐊᐳᕇᓴᐅᔪᓄᑦ ᐅᕙᓪᓘᓐᓃᑦ ᑕᒪᒃᑯᓄᖓ 
ᐃᓚᒋᔭᐅᓚᐅᖅᑐᓄᑦ ᓄᓇᕗᒥ 
ᐱᔨᑦᓯᕋᖃᑦᑕᖅᑐᓄᑦ?  

 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑖᓐᓇ 
ᐊᐱᖅᑯᑎᖃᖕᒪᑦ ᓂᐱᓕᐅᖅᓯᒪᔪᑎᑐᑦ 
ᑎᑎᕋᖅᑕᐅᓯᒪᖁᔨᓪᓗᓂᒋᑦ. ᐊᖏᖅᐱᓰ?  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  
 
ᐅᖃᖅᑎ (ᑐᓵᔨᑎᒍᑦ): ᐊᖏᖅᑐᑦ. 
ᐊᑎᖁᑎᖃᕈᓐᓃᕋᒪ. (ᑐᓵᔨᑎᒎᕈᓐᓃᖅᑐᖅ) 
ᒪᓕᒐᓕᐅᖅᑎ ᑲᖏᖅᖠᓂᕐᒧᑦ, ᒥᔅᑕ ᐊᓕᒃᓵᓐᑐ 
ᓴᒻᒧᖅᑐᖅ. 

 

ᑎᑎᖅᑲᒃᑯᑦ ᐊᐱᖅᑯᑦ 005 - 4(3): 
ᐊᓪᓚᕕᑦᑎᒍᑦ ᐊᐅᓚᑕᐅᓂᖓ 
ᒪᓕᑦᑕᐅᑎᑕᐅᓂᖓᓗ ᑭᒃᑯᓕᒫᓄᑦ ᑐᕌᖓᔪᖅ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒪᓕᒐᖅ 
(ᓴᒻᒧᖅᑐᖅ) 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ 
ᑎᑎᖅᑲᑎᒍᑦ ᐊᐱᖅᑯᑎᒐ ᐅᓪᓗᒥ 
ᑐᕌᖅᑎᓐᓂᐊᖅᑕᕋ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᒥᓂᔅᑕᖓᓐᓄᑦ. 

 

ᐅᖃᖅᑏ, ᑕᒪᑐᒪᓂ ᐊᕐᕌᒎᒥ 
ᖃᓛᖅᑎᑦᑎᖃᑦᑕᕆᐊᖃᓚᐅᕐᒪᑕ ᐃᒥᕐᒥᒃ 
ᖃᖏᖅᖠᓂᕐᒥ ᐊᒻᒪᓗ ᑕᒪᓐᓇ ᐊᑐᓚᐅᖅᖢᑎᒃᑯᑦ 
ᓇᓗᓇᕈᓐᓃᑦᑎᐊᖅᑐᑦ ᓄᓇᕗᑦᒥ 
ᐅᖁᒪᐃᓐᓂᕐᓂᐊᕐᓂᕐᒧᑦ ᐱᖁᔭᕐᔪᐊᖅ 
ᐊᑐᖅᑕᐅᑦᑎᐊᕆᐊᖃᕐᓂᖓᓂᒃ ᓄᓇᕗᑦᒥᐅᑕᐃ 
ᓴᐳᒻᒥᐅᓯᖅᑕᐅᓯᒪᓂᐊᕐᒪᑕ. 

 

ᐅᖃᖅᑏ, ᐅᑯᐊ ᑎᑎᖅᑲᑎᒍᑦ ᐊᐱᖅᑯᑎᒃᑲ 
ᐃᓗᓕᖃᐅᑯᓘᔭᕐᒪᑕ ᓂᐱᓕᐅᖅᓯᒪᔪᑎᑐᑦ 
ᑎᑎᕋᖅᑕᐅᖃᓯᐅᔾᔭᐅᖁᓂᐊᖅᑕᒃᑲ 
ᑲᑎᒪᔾᔪᑎᕕᓂᕐᓄᑦ.  

 

1. ᑐᑭᖓ ᑕᑯᓐᓈᖅᑐᒍ ᐃᓗᓕᖏᓐᓂ ᐃᓚᖓᑦ 
25-ᒥᑦ ᑕᕝᕙᓂ ᑭᒃᑯᓂᒫᓄᑦ ᑐᕌᖓᔪᖅ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒪᓕᒐᖅ, 
ᖃᓄᐃᑦᑐᓂᒃ ᖃᐅᔨᓴᕐᓂᕐᓂᒃ ᒪᓕᒐᖏᓐᓂᓪᓗ 
ᒪᓕᒃᑕᐅᑎᑦᑎᒐᓱᖕᓂᕐᒧᑦ ᐱᓕᕆᓐᓂᖅᐸᑦ, 
ᐊᕕᒃᑐᖅᓯᒪᓗᒋᑦ ᑕᒪᑐᒧᖓ ᐊᒃᑐᐊᓂᓕᖕᒧᑦ 
ᒪᓕᒐᖅᑎᒍᑦ ᓄᓇᓕᑦᑎᒍᓪᓗ, 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐱᓕᕆᐊᖃᕐᓂᖅᑲᑦ 2012-13 ᐊᒻᒪ 2013-14 
ᑮᓇᐅᔭᓕᕆᔾᔪᑏᑦ ᐊᕐᕌᒍᖏᓐᓂ? 
 

2. ᑐᑭᖓ ᑕᑯᓐᓈᖅᑐᒍ ᐃᓗᓕᖏᓐᓂ ᐃᓚᖓᑦ 
23-ᒥᑦ ᑕᐃᑲᓂ ᑭᒃᑯᓂᒫᓄᑦ ᑐᕌᖓᔪᖅ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᓐ ᒪᓕᒐᖅ, 
ᖃᓄᐃᑦᑐᓂᒃ ᐃᖅᑲᖅᑐᖅᑕᐅᑎᑦᑎᓂᕐᓂᒃ 
ᐊᑐᕐᓂᖅᑭᓯ ᓱᕋᐃᓯᒪᓂᕋᖅᑕᐅᔪᓂᒃ ᐱᖁᔭᕐᒥᒃ 
ᒪᓕᒐᖏᓐᓂᓪᓘᓐᓃᑦ 2012-13-ᒥ, 2013-14-
ᒥ, ᐊᒻᒪᓗ 2014-15 ᑮᓇᐅᔭᓕᕆᔾᔪᑏᑦ 
ᐊᕐᕌᒍᖏᓐᓂ?  
 

3. ᖃᓄᐃᓕᔭᐅᓪᓗᑎᒃ ᐃᖅᑲᖅᑐᐃᕕᖕᒥ 
ᐱᔭᕇᖅᑕᐅᕙᓐᓂᖅᑲᑦ ᑖᒃᑯᐊ ᑕᐃᔭᐅᓯᒪᔪᑦ 
ᐊᐱᖅᑯᑎ 2ᒥ? 
 

ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑖᓐᓇ 
ᒪᓕᒐᓕᐅᖅᑎ ᓂᐱᓕᐅᖅᑕᐅᓯᒪᔪᑎᑐᑦ 
ᑎᑎᕋᖅᑕᐅᖁᔨᓯᒪᔪᖅ ᑲᑎᒪᔾᔪᑎᕕᓂᕐᓄᑦ, 
ᐊᖏᖅᐱᓰ?  

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  
 
ᐅᖃᖅᑎ (ᑐᓵᔨᑎᒍᑦ): ᐊᑎᖁᑎᖃᕈᓐᓃᕋᒪ. 
ᑎᑎᖅᑲᑎᒍᑦ ᑐᒃᓯᕋᐅᑏᑦ. ᐅᓂᒃᑳᖏᑦ 
ᑲᑎᒪᔨᕋᓛᖑᑲᐃᓐᓇᖅᑐᑦ ᑲᑎᒪᔨᕋᓛᖑᐃᓐᓇᖅᑐᓪᓗ 
ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐱᖁᔭᒃᓴᓂᒃ 
ᐊᓯᖏᓐᓂᒡᓗ. ᓇᐃᓴᐅᑎᓕᒃ 10. ᑎᑎᖅᑲᑦ 
ᓴᖅᑭᑕᐅᓂᖏᑦ. ᓯᕗᓕᖅᑎ ᒥᔅᑕ ᑕᑉᑐᓇ. 
 
ᑲᑎᒪᔾᔪᑎᒃᓴᖅ 10: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 001 - 4(3): ᓄᓇᕗᑦ 

ᑐᓐᖓᕕᒃᑯᑦ ᑎᑎᖅᑲᓂᑦ ᓴᖅᑮᓂᖅ 
ᐊᕐᕌᒍᐊᓐᓄᑦ ᐱᔾᔪᑎᒍᓪᓗᒍ 
ᖃᓄᐃᓕᖓᓕᕐᓂᖓ ᐃᓄᐃᑦ ᐃᓕᖅᑯᓯᐊ 
ᐃᓗᖏᓐᓄᓪᓗ 2011-12, 2012-13 
(ᑕᑉᑐᓇ) 

ᓴᖅᑭᑕᐅᔪᖅ ᑎᑎᖅᑲᒃ 002 - 4(3): ᓄᓇᕗᑦ 
ᑐᓐᖓᕕᒃᑯᑦ ᑎᑎᖅᑲᓂᑦ ᓴᖅᑮᓂᖅ 
ᐊᕐᕌᒍᐊᓐᓄᑦ ᐱᔾᔪᑎᒍᓪᓗᒍ 
ᖃᓄᐃᓕᖓᓕᕐᓂᖓ ᐃᓄᐃᑦ ᐃᓕᖅᑯᓯᐊ 
ᐃᓗᖏᓐᓄᓪᓗ 2013-14 (ᑕᑉᑐᓇ) 

 
ᓴᖅᑭᑕᐅᔪᖅ ᑎᑎᖅᑲᒃ 003 - 4(3): ᓄᓇᕗᒥ 

ᐊᑐᓕᖅᑎᑕᐅᕙᓪᓕᐊᔪᓂᒃ ᖃᐅᔨᓴᖅᑎᑦ: 
ᐊᕐᕌᑕᒫᖅᓯᐅᑦ ᐅᓂᒃᑳᖅ 2010-11 
(ᑕᑉᑐᓇ) 

ᓴᖅᑭᑕᐅᔪᖅ ᑎᑎᖅᑲᒃ 004 - 4(3): ᑎᑎᖅᑲᒃ 
ᐳᓈᑦ ᕙᓪᑯᐊᑦᒧᑦ ᐅᓪᓗᖓᓂ ᒪᐃ 8. 2015 
(ᑕᑉᑐᓇ) 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ. 
ᐅᖃᖅᑏ. ᑎᓴᒪᓂᒃ ᓴᖅᑭᑦᑎᔪᒪᒐᒪ.  
 
ᓯᕗᓪᓕᖅᐹᖅ ᓄᓇᕗᑦ ᑐᓐᖓᕕᒃᑯᑦ 2011-12, 
2012-13, ᐊᒻᒪᓗ 2013-14, ᐊᕐᕌᒍᑕᒫᖅᓯᐅᑏᑦ 
ᐅᓂᒃᑳᑦ ᐃᓄᐃᑦ ᐱᖅᑯᓯᖏᓐᓄᑦ.  
 
ᐊᒻᒪᓗ ᐊᐃᑉᐸᖓ, ᓄᓇᕗᑦᒥ 
ᐊᑐᓕᖅᑎᑦᑎᕙᓪᓕᐊᓂᕐᒧᑦ 2010-11 
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᐱᔾᔪᑎᓖᑦ  
ᓄᓇᕗᑦᒥ ᓄᓇᑖᕐᓂᕐᒧᑦ ᐊᖏᕈᑏᑦ 
ᐊᑐᓕᖅᑎᑕᐅᓂᐊᕐᓂᖓ  
 
ᐊᒻᒪᓗ ᐅᑯᐊ ᑎᑎᖅᑲᑦ ᓄᓇᖃᖅᑳᖅᓯᒪᔪᑦ 
ᒥᓂᔅᑕᖓᓐᓄᑦ  

ᑖᒃᑯᐊ ᑐᕌᖅᑎᓯᒪᔭᒃᑲ ᑐᒃᓯᕌᕆᔭᐅᖅᑲᐅᔪᑦ 
ᐅᐊᑦᑎᐊᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑎᑎᖅᑲᑦ 
ᓴᖅᑭᑕᐅᓂᖏᑦ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓ, ᒥᔅᑕ 
ᐲᑕᓴᓐ. 
 
ᓴᖅᑭᑕᐅᔪᖅ ᑎᑎᖅᑲᒃ 005 - 4(3): ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᐸᕐᓇᐅᑎᖏᑦ 2015-
19 (ᐲᑕᓴᓐ) 

 
ᐊᖓᔪᖅᑳᖅ ᑮᑦ ᐲᑕᓴᓐ (ᑑᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᓱᒃᑐᖓ ᖁᓪᓕᒃᑯᑦ 
ᐆᒻᒪᖅᑯᑎᓕᕆᔨᖏᑦᑕ ᑎᒥᖁᑖᑕ ᐸᕐᓇᐅᑎᖏᑦ 
2015-19-ᒧᑦ ᓴᖅᑭᑦᑐᓐᓇᕋᒃᑭᑦ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᐅᖃᖅᑎ. (ᑐᓵᔨᑎᒍᑦ) 
ᑎᑎᖅᑲᑦ ᓴᖅᑭᑕᐅᓂᖏᑦ. ᐊᑎᖁᑎᖃᕈᓐᓃᕋᒪ. 
ᓇᐃᓴᐅᑎᓕᒃ 11. ᐱᖁᔨᕗᖔᓕᐅᕐᓂᐊᕐᓂᕐᒧᑦ 
ᖃᐅᔨᒃᑲᐅᑦ. ᖃᒪᓂᖅᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ 
ᒥᑭᓐᖑᐊᖅ. 
 

ᑲᑎᒪᔾᔪᑎᒃᓴᖅ 11: ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᑦ 

 
ᐱᒋᐊᖅᑎᑕᖅ 001 – 4(3): ᓄᖅᑲᖓᑯᑖᕐᓂᖅ - 

ᖃᐅᔨᒃᑲᐃᒍᑦ (ᒥᑭᓐᖑᐊᖅ) 
 
ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑕᖅ. 
(ᑐᓵᔨᑎᒍᑦ) ᐅᖃᖅᑏ, ᖃᐅᔨᒃᑲᐃᕗᖓ ᑎᓴᒻᒥᕐᒥ ᔫᓐ 
4, 2015-ᖑᓕᖅᐸᑦ ᐅᓇ ᐱᒋᐊᖅᑎᓐᓂᐊᕋᒃᑯ 
ᐃᒪᐃᓕᖓᔪᖅ:  
 
ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ ᐊᒡᒍᕐᒥᐅᑦ 
ᒪᓕᒐᓕᐅᖅᑎᖓᓐᓄᑦ ᒪᓕᒃᖢᒍ ᓇᐃᓴᐅᑎᓕᒃ 3, 
ᑖᓐᓇ ᒪᓕᒐᓕᐅᕐᕕᒃ ᒫᓐᓇ ᐅᐱᕐᖔᖅᓯᐅᑎᒥᓐᓂᒃ 
ᑲᑎᒪᕐᔪᐊᕌᓂᒃᐸᑕ ᓄᖅᑲᖓᓚᐅᑲᖕᓂᐊᖁᓪᓗᒋᑦ 
ᐅᑐᐱᕆ 21, 2015-ᖑᓇᓱᖕᓂᖓᓄᑦ. 
 
ᐅᖃᖅᑏ, ᓈᒻᒪᒃᓯᒃᐸᑦ ᒪᓕᒐᓕᐅᖅᑎᓕᒫᓄᑦ 
ᐊᖏᖅᑕᐅᔪᒪᓂᐊᖅᑐᖓ ᑖᓐᓇ ᐱᖁᔨᕗᖔᕈᑦ 
ᑲᒪᒋᔭᐅᑦᑕᐅᑎᒋᔪᓐᓇᕐᓂᐊᕐᒪᑦ. ᖁᔭᓐᓇᒦᒃ, 
ᐅᖃᖅᑏ. 
 



ᐊᐃᑉᐱᖅ, ᔫᓂ 2, 2015  ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ     39 
 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 
ᐱᖁᔨᕗᖔᓕᐅᕐᓂᐊᕐᓂᕐᒧᑦ ᖃᐅᔨᒃᑲᐅᑦ. ᐃᖃᓗᐃᑦ 
ᓂᐊᖁᓐᖒᒧᑦ, ᒥᔅ ᐊᕐᓇᒃᑲᖅ. 
 
ᐱᒋᐊᖅᑎᑕᖅ 002 - 4(3): ᒪᓕᒐᓕᐅᕐᕕᒻᒥ 

ᓴᖅᑭᑕᐅᓯᒪᔪᖅ ᑎᑎᖅᑲᒃ 149 - 4(2) 
ᑲᑎᒪᑐᐃᓐᓇᖅᑎᓪᓗᒋᑦ ᑲᑎᒪᔾᔪᑕᐅᓂᖓ - 
ᖃᐅᔨᒃᑲᐃᒍᑦ (ᐊᕐᓇᒃᑲᖅ) 

 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖃᐅᔨᒃᑲᐃᕗᖓ ᐱᖓᑦᑎᐅᓕᖅᑲᑦ ᐅᑐᐱᕆ 2015, 
ᐱᖁᔨᕗᖔᕈᑎᓕᐅᓛᕋᒪ:  
 
ᒫᓐᓇ ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᖓ 
ᑐᓄᓂᕐᒧᑦ ᒪᓕᒐᓕᐅᖅᑎᐅᔪᒧᑦ, ᑖᓐᓇ ᑎᑎᖅᑲ 
ᒪᓕᒐᓕᐅᕐᒧᑦ ᓴᖅᑭᖅᑕᖅ 149-4(2), ᒥᓂᔅᑕ 
ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᒥᓂᖏᑦ 
ᐊᔪᖅᓴᓗᐊᖃᑦᑕᖅᑐᑦ ᐱᓪᓗᒋᑦ, ᓴᖅᑭᑕᐅᖁᓪᓗᒍ 
ᑲᑎᒪᔨᕋᓛᓄᑦ ᐃᓱᒪᒋᔭᐅᖁᓪᓗᒍ.  
 
ᓈᒻᒪᓈᓕᖅᑲᑦ ᐱᖁᔨᕗᖔᕈᑎ 
ᑲᔪᓯᑎᑕᐅᑎᒐᓱᓐᓂᐊᖅᑕᕋ ᐅᓪᓗᒥ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑖᓐᓇ 
ᑎᑎᕋᖅᑕᐅᑦᑎᐊᖅᓯᒪᓂᐊᕐᖓᑦ, 149, 
49−ᖑᖏᑦᑐᖅ.  
 
ᖃᐅᔨᒃᑲᐃᔾᔪᑎ ᐱᖁᔨᕗᖔᕈᑎᑕᖃᕐᓂᐊᕐᖓᑦ. 
ᑐᓂᓄᕐᒧᑦ ᒪᓕᒐᓕᐅᖅᑎ, ᒥᔅᑕ ᐃᓄᒃ.  
 
ᐱᒋᐊᖅᑎᑕᖅ 003 - 4(3): ᒪᓕᒐᓕᐅᕐᕕᒻᒥ 

ᓴᖅᑭᑕᐅᓯᒪᔪᖅ ᑎᑎᖅᑲᒃ 107 - 4(2) 
ᑲᑎᒪᑐᐃᓐᓇᖅᑎᓪᓗᒋᑦ ᑲᑎᒪᔾᔪᑕᐅᓂᖓ - 
ᖃᐅᔨᒃᑲᐃᒍᑦ (ᐃᓄᒃ) 

 
ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓇᓗᓇᐃᖅᓯᕗᖓ 
ᐱᖓᔪᐊᖑᓕᖅᐸᑦ, ᐅᑐᐱᕆ 21, 2015, 
ᐃᒪᐃᓕᖓᔪᒥᒃ ᓅᑦᑎᔪᒫᕋᒪ:  
 
ᑕᐃᒪᐃᒻᒪᑦ ᓅᑦᑎᕗᖓ, ᐊᐃᑉᐱᖅᑕᐅᓪᓗᖓ 
ᒪᓕᒐᓕᐅᖅᑎᖓᓐᓄᑦ ᐃᖃᓗᐃᑦ-ᓂᐊᖁᓐᖒ ᑖᒃᑯᐊ 
ᑎᑎᖅᑲᑦ ᓴᖅᑭᑕᐅᓯᒪᔪᑦ ᓇᐃᓴᐅᑎᓖᑦ 107 - 4(2) 
ᐊᑎᓕᒃ ᐊᖏᖃᑎᒌᒍᑎ ᒥᐊᓂᕆᔭᐅᓂᖏᓐᓄᑦ 
ᐊᒻᒪᓗ ᐊᐅᓚᑕᐅᓂᖏᓐᓄᑦ ᓄᓇᓖᑦ 
ᐃᒡᓗᓕᕆᔨᒃᑯᑦ  

ᑎᒥᖏᓐᓄᑦ ᐱᓕᕆᔾᔪᑎᑦ ᑐᓂᔭᐅᖁᓪᓗᒍ 
ᑲᑎᒪᑐᐃᓐᓇᖅᑐᓄᑦ ᑲᑎᒪᔾᔪᑕᐅᓂᐊᕐᒪᑦ.  
 
ᓈᒻᒪᓈᓕᖅᐸᓪᓗ, ᐊᖏᖅᑕᐅᓇᓱᐊᕐᓂᐊᖅᖢᖓ 
ᑖᓐᓇ ᐱᒋᐊᖅᑎᑎᔾᔪᑎᒐ ᐅᓪᓗᒥ 
ᐱᓕᕆᐊᕆᔭᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᑲᑎᒪᔾᔪᑎᒃᓴᖅ [12]. 
(ᑐᓵᔨᑎᒍᑦ) ᐱᖁᔨᕗᖔᕈᑎᑕᖃᕐᓂᐊᕐᖓᑦ 
ᓯᕗᓪᓕᖅᐹᖓᓂ ᐱᖁᔭᒃᓴᐃᑦ 
ᐅᖃᓕᒫᖅᑕᐅᓂᖏᓐᓄᑦ. ᑲᑎᒪᔾᔪᑎᒃᓴᖅ 13. 
ᐱᖁᔨᕗᖔᕈᑏᑦ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, 
ᒥᔅᑕ ᒥᑭᓐᖑᐊᖅ.  
 

ᑲᑎᒪᔾᔪᑎᒃᓴᖅ 13: ᐱᒋᐊᖅᑎᑕᐃᑦ 
 
ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 
(ᑐᓵᔨᑎᒍᑦ) ᒪᓕᒐᓕᐅᖅᑎᐅᖃᑎᓕᒫᓐᓄᑦ 
ᐊᖏᖅᑕᐅᔪᒪᔪᖓ ᒫᓐᓇ ᐱᖁᔨᕗᖔᕈᑎᓕᐊᕋ 
ᑲᔪᓯᑎᑕᐅᖁᓪᓗᒍ. (ᑐᓵᔨᑎᒎᕈᓐᓃᖅᑐᖅ) 
ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ.  
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 
ᒪᓕᒐᓕᐅᖅᑎᐅᖃᑎᒥᓄᑦ ᐊᖏᖅᑕᐅᔪᒪᔪᖅ ᐅᓪᓗᒥ 
ᐱᖁᔨᕗᖔᕈᑎᖓ ᑲᔪᓯᑎᑕᐅᖁᓪᓗᒍ. ᐋᒡᒑᖅᑕᐅᕚ? 
ᐋᒡᒑᖅᑐᖃᓐᖏᒻᒪᑦ ᑲᔪᓯᒋᐊᑐᐃᓐᓇᕆᑦ.  
 
ᐱᒋᐊᖅᑎᑕᖅ 001 - 4(3): ᓄᖅᑲᖓᑯᑖᕐᓂᖅ 

(ᒥᑭᓐᖑᐊᖅ) 
ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
 
ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᖓ 
ᒪᓕᒐᓕᐅᖅᑎᐅᔪᒧᑦ ᐊᒡᒍᒧᑦ, ᒪᓕᓪᓗᒍ ᑖᒃᑯᐊ 
ᒪᓕᒐᖏᑦ 3, ᑖᓐᓇ ᒪᓕᒐᓕᐅᖅᑎ ᐃᓱᓕᑉᐸᑦ 
ᐅᐱᕐᖔᒃᑯᑦ ᑲᑎᒪᕐᔪᐊᕐᓂᕐᒥᓂᒃ ᒪᑐᓯᒪᓂᐊᕐᖓᑦ 
ᐅᑐᐱᕆ 21, 2015-ᕈᕋᓱᐊᕐᓂᖓᓂ.  
 
(ᑐᓵᔨᑎᒎᕈᓐᓃᖅᑐᖅ) ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑎ  

ᓈᒻᒪᒃᑐᖅ. ᐱᖁᔨᕗᖔᕈᒻᒧᑦ ᐅᖃᐅᓯᒃᓴᑦ. 
ᓈᒻᒪᓴᖅᑐᐃᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 
(ᑐᓵᔨᑎᒍᑦ) ᐊᑭᕋᖅᑐᖅᑐᑦ. ᐱᖁᔨᕗᖔᕈᑎ ᑲᔪᓯᔪᖅ.  
 
ᐱᖁᔨᕗᖔᕈᑎᑦ. (ᑐᓵᔨᑎᒍᑦ) ᒪᓕᒐᓕᐅᖅᑎ 
ᐃᖃᓗᐃᑦ-ᓂᐊᖁᓐᖒ, ᒥᔅ ᐊᕐᓇᒃᑲᖅ.  
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᑲᔪᖅᓯᖅᑕᐅᒍᒪᔪᖓ ᐃᓘᓐᓇᖏᓐᓄᑦ ᐅᓪᓗᒥ 
ᐱᖁᔨᕗᖔᕈᑎᒐ ᑲᔪᓯᑎᑕᐅᖁᓪᓗᒍ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 
ᒪᓕᒐᓕᐅᖅᑎᐅᖃᑎᓕᒫᒥᓄᑦ ᐃᑲᔪᖅᓯᖅᑕᐅᒍᒪᔪᖅ 
ᐅᓪᓗᒥ ᐱᖁᔨᕗᖔᕈᑎᖓ ᑲᔪᓯᖁᓪᓗᓂᐅᒃ. 
ᐋᒡᒑᖅᑕᐅᕚ? ᐋᒡᒑᖅᑐᖃᓐᖏᒻᒪᑦ 
ᑲᔪᓯᒋᐊᑐᐃᓐᓇᕆᑦ.  
 
ᐱᒋᐊᖅᑎᑕᖅ 002 - 4(3): ᒪᓕᒐᓕᐅᕐᕕᒻᒥ 

ᓴᖅᑭᑕᐅᓯᒪᔪᖅ ᑎᑎᖅᑲᒃ 149 - 4(2) 
ᑲᑎᒪᑐᐃᓐᓇᖅᑎᓪᓗᒋᑦ ᑲᑎᒪᔾᔪᑕᐅᓂᖓ 
(ᐊᕐᓇᒃᑲᖅ) 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪ 
ᒪᓕᒐᓕᐅᖅᑎᐅᖃᑎᒃᑲ.  
 
ᐃᒪᐃᒻᒪᑦ ᑖᒃᑯᐊ ᑲᑐᔾᔨᖃᑎᒌᓐᓂᐅᔪᐃᑦ 
ᐊᔪᖅᓴᓗᐊᖃᑦᑕᖅᑐᓂᒃ ᒥᑭᓪᓕᑎᕆᓂᕐᒧᑦ 
ᐱᖁᔭᖓᓂᒃ ᐊᖏᖅᑕᐅᔪᒻᒪᑕ ᒪᐃ 16, 2013-
ᖑᑎᓪᓗᒍ; 
 
ᐊᒻᒪᓗ ᐃᒪᐃᒻᒪᑦ ᐊᔪᖅᓴᓗᐊᖃᑦᑕᖅᑐᓂᒃ 
ᖃᑦᑏᓐᓇᕈᖅᐹᓪᓕᑎᑦᑎᒐᓱᓐᓂᖅ 
ᓯᕗᓪᓕᐅᑎᑕᓪᓚᕆᐅᒻᒪᑦ 
ᒪᓕᒐᓕᐅᖅᑎᓕᒫᑦᑎᐊᖑᔪᓄᑦ;  
 
ᐊᒻᒪᓗ ᐃᒪᐃᒻᒪᑦ ᐃᓗᓕᖏᑦ 11 ᐱᖁᔭᐅᑉ, 
ᐅᖃᖅᓯᒪᒻᒪᑕ ᒥᓂᔅᑕ ᐊᕐᕌᒍᑕᒫᖅᓯᐅᑦ 
ᐅᓂᒃᑳᓕᐊᒥᓂᕐᓂᒃ ᒪᓕᒐᓕᐅᕐᕕᒻᒧᑦ 
ᓴᖅᑮᖃᑦᑕᕆᐊᖃᕐᖓᑦ ᐊᐅᓚᑕᐅᓂᖓᓂ ᑖᔅᓱᒪ 
ᐱᖁᔭᐅᑉ ᑕᕝᕗᖓᓗ ᐊᑦᑐᐊᓂᓕᓐᓄᑦ; 
 
ᐊᒻᒪᓗ ᐃᒪᐃᒻᒪᑦ ᓯᕗᓪᓕᐹᑦᑎᐊᒥ ᐊᕐᕌᒍᑕᒫᖅᓯᐅᑦ 
ᐅᓂᒃᑳᓕᐊᒥᓃᑦ ᑲᑐᔾᔨᖃᑎᒌᓐᓂᐅᔪᒧᑦ 
ᐊᔪᖅᓴᓗᐊᖃᑦᑕᖅᑐᓂ 
ᖃᑦᑏᓐᓇᕈᖅᐹᓪᓕᑎᑦᑎᒐᓱᐊᕐᓂᕐᒥᒃ 
ᓴᖅᑭᑕᐅᓯᒪᓕᕐᖓᑦ ᒪᓕᒐᓕᐅᕐᕕᒻᒥ;  
 

ᒫᓐᓇ ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᖓ 
ᒪᓕᒐᓕᐅᖅᑎᐅᔪᒧᑦ ᑖᓐᓇ ᑎᑎᖅᑲᖅ 
ᒪᓕᒐᓕᐅᕐᕕᒻᒧᑦ ᓴᖅᑭᖅᑕᐅᓯᒪᔪᖅ 149 - 4(2), 
ᒥᓂᔅᑕᐅᑉ ᐊᕐᕌᒍᑕᒫᖅᓯᐅᒃ ᐅᓂᒃᑳᓕᐊᒥᓂᖏᓂᒃ 
ᐊᔪᖅᓴᓗᐊᖃᑦᑕᖅᑐᓂᒃ 
ᖃᑦᑏᓐᓇᕈᖅᐹᓪᓕᑎᑦᑎᓂᕐᒧᑦ ᑐᓂᔭᐅᖁᓪᓗᒍ 
ᑲᑎᒪᓂᑐᐃᓐᓇᕐᒧᑦ ᐃᓱᒪᔅᓴᖅᓯᐅᕈᑎᒋᔭᐅᓂᐊᕐᖓᑦ.  
 
ᖁᔭᓐᓇᒦᒃ, ᐅᖃᖅᑏ.   
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᒻᒧᑦ 
ᓈᒻᒪᓴᖅᑐᐃᑦ. ᖁᔭᓐᓇᒦᒃ. ᐊᑭᕋᖅᑐᖅᑐᐃᑦ? 
ᐱᖁᔨᕗᖔᕈᑎ ᑲᔪᓯᔪᖅ.  
 
ᐱᖁᔨᕗᖔᕈᑏᑦ. (ᑐᓵᔨᑎᒎᕈᓐᓃᖅᑐᖅ) 
ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ ᐃᓄᒃ. 
 
ᐃᓄᒃ: ᖁᔭᓐᓇᒦᒃ, ᐅᖃᖅᑏ. 
ᐊᖏᖅᑕᐅᔪᒪᒐᓗᐊᖅᑐᖓ ᐱᒋᐊᖅᑎᑦᑎᔾᔪᑎᒐ 
ᐅᓪᓗᒥ ᐱᓕᕆᐊᕆᔪᒪᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒪᓕᒐᓕᐅᖅᑎ ᑐᓄᓂᕐᒧᑦ 
ᐊᖏᖅᑕᐅᔪᒪᔫᒐᓗᐊᖅ ᐱᖁᔨᕗᖔᕈᑎᖓ 
ᑲᔪᓯᖁᓪᓗᒍ. ᐋᒡᒑᖅᑕᐅᕚ? ᐋᒡᒑᖅᑐᒥᒃ 
ᑐᓴᓐᖏᓐᓇᒪ ᑲᔪᓯᒋᑦ.  
 
ᐱᒋᐊᖅᑎᑕᖅ 003 - 4(3): ᒪᓕᒐᓕᐅᕐᕕᒻᒥ 

ᓴᖅᑭᑕᐅᓯᒪᔪᖅ ᑎᑎᖅᑲᒃ 107 - 4(2) 
ᑲᑎᒪᑐᐃᓐᓇᖅᑎᓪᓗᒋᑦ ᑲᑎᒪᔾᔪᑕᐅᓂᖓ 
(ᐃᓄᒃ) 

ᐃᓄᒃ: ᖁᔭᓐᓇᒦᒃ, ᐅᖃᖅᑏ ᑲᑎᒪᔨᐅᖃᑎᒃᑲᓗ. 
 
ᐃᒪᐃᒻᒪᑦ ᐱᒻᒪᕆᐅᖕᒪᑦ ᓄᓇᓕᖕᓂ ᐃᒡᓗᓕᕆᔨᒃᑯᑦ 
ᑎᒥᖏᑦ ᓄᓇᕗᑦᒥ ᓇᓗᓇᐃᖅᓯᒪᑦᑎᐊᖅᑐᒥᒃ 
ᐱᓕᕆᐊᒃᓴᖃᕆᐊᖃᕐᒪᑕ ᑲᒪᒋᔭᒃᓴᖃᑦᑎᐊᕐᓗᑎᒡᓗ 
ᐊᒻᒪᓗ ᐱᔪᓐᓇᕐᓂᖃᕆᐊᖃᖅᖢᑎᒃ;  
 
ᐊᒻᒪᓗ ᐃᒪᐃᒻᒪᑦ ᒪᓕᒐᖏᑦ ᐊᒃᑐᐊᓂᖃᖅᑐᑦ 
ᐱᓕᕆᖃᑎᒌᖕᓂᖏᓐᓄᑦ ᓄᓇᕗᑦᒥ 
ᐃᒡᓗᓕᕆᔨᕐᔪᐊᒃᑯᑦ ᐊᒻᒪᓗ ᓄᓇᓕᖕᓂ 
ᐃᒡᓗᓕᕆᔨᒃᑯᑦ ᑎᒥᖏᑕ ᐱᔾᔪᑕᐅᓪᓗᑎᒃ  

ᐃᓱᒫᓘᑕᐅᖃᑦᑕᖅᓯᒪᖕᒪᑕ ᒪᓕᒐᓕᐅᖅᑏᑦ 
ᑲᑎᒪᔨᖏᓐᓄᑦ; 
 
ᑕᐃᒪᐃᒻᒪᑦ ᓅᑦᑎᕗᖓ, ᐊᐃᑉᐱᖅᑕᐅᓪᓗᖓ 
ᒪᓕᒐᓕᐅᖅᑎᖓᓐᓄᑦ ᐃᖃᓗᐃᑦ ᓂᐊᖁᓐᖒᑦ. 
ᑖᒃᑯᐊ ᑎᑎᖅᑲᑦ ᓴᖅᑭᑕᐅᓯᒪᔪᑦ ᓇᐃᓴᐅᑎᓖᑦ 
107.4(2). ᐊᑎᓕᒃ ᐊᖏᖃᑎᒌᒍᑦ 
ᒥᐊᓂᕆᔭᐅᓂᖏᓐᓄᑦ ᐊᒻᒪᓗ ᐊᐅᓚᑕᐅᓂᖏᓐᓄᑦ 
ᓄᓇᓕᖕᓂ ᐃᒡᓗᓕᕆᔨᒃᑯᑦ ᑎᒥᖏᓐᓄᑦ 
ᐱᓕᕆᔾᔪᑎᑦ ᑐᓂᔭᐅᖁᓪᓗᒍ ᑲᑎᒪᑐᐃᓐᓇᖅᑐᓄᑦ 
ᑲᑎᒪᔾᔪᑕᐅᓂᐊᕐᒪᑦ.  
 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑎ 
ᓈᒻᒪᑦᑐᖅ. ᐱᖁᔨᕗᖔᕈᒻᒧᑦ. ᓈᒻᒪᓴᖅᑐᐃᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. (ᑐᓵᔨᑎᒍᑦ) 
ᐊᑭᕋᖅᑐᖅᑐᑦ. ᐱᖁᔨᕗᖔᕈᑎ ᑲᔪᓯᔪᖅ.  
 
ᑲᑎᒪᔾᔪᑎᔅᓴᖅ 14. ᓯᕗᓪᓕᖅᐹᖓᓂ 
ᐅᖃᓕᒫᖅᑕᐅᓂᖏᑦ ᐱᖁᔭᔅᓴᑦ. ᑲᑎᒪᔾᔪᑎᔅᓴᖅ 15. 
ᐊᐃᑉᐹᓂ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᑦ. 
ᑲᑎᒪᔾᔪᑎᔅᓴᖅ 16. ᑲᑎᒪᔾᔪᑎᔅᓴᑦ. ᒥᔅᑕ ᑎᑎᕋᖅᑎ. 
 
 

ᑲᑎᒪᔾᔪᑎᒃᓴᖅ 16: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑲᑎᒪᔾᔪᑎᔅᓴᐃᑦ ᐅᑐᐱᕆ 21-ᒧᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᓴᖅᑭᑕᐅᓯᒪᔪᖅ ᑎᑎᖅᑲᒃ 107 - 4(2) 

 ᓴᖅᑭᑕᐅᓯᒪᔪᖅ ᑎᑎᖅᑲᒃ 149 - 4(2) 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᑕᐃᒃᑯᐊ ᓇᐅᑦᑎᑐᖅᑏᑦ ᑲᑎᒪᔨᕋᓛᑦ ᒐᕙᒪᒃᑯᑦ 
ᐊᐅᓚᓂᖏᓐᓄᑦ ᖃᐅᑉᐸᑦ ᑲᑎᒪᓛᕐᖓᑕ 9-ᒨᖅᑲᑦ 
ᑐᒃᑑᑉ ᑲᑎᕕᕋᓛᖓᓂ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. (ᑐᓴᔨᑎᒍᑦ) ᑲᑎᒪᓂᖅᐳᑦ 
ᓄᖅᑲᖓᓂᐊᖅᑐᖅ ᐱᖓᔪᐊᓐᖑᖃᕋᓱᐊᕐᓂᖓᓂᒃ, 
ᐅᑐᐱᕆ 21, 1:30−ᒥ ᐅᓐᓄᓴᒃᑯᑦ.  
 
(ᑐᓵᔨᑎᒎᕈᓐᓃᖅᑐᖅ) ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 16:34-ᒧᐊᖅᑎᓪᓗᒍ



 

 

 


